ಬುಡ್ಗಜಂಗಮ ಸಮುದಾಯ : ಸಂಸ್ಕೃತಿ ಮಹಿಳೆ
ಕುಟುಂಬ ಪದ್ಧತಿ:
ಪಿತೃಪ್ರಧಾನ ಕುಟುಂಬ ವ್ಯವಸ್ಥೆಯನ್ನೇ ಅನುವಂಶಿಕ ಪರಂಪರೆಯೆಂದು ಅನುಸರಿಸುತ್ತಿರುವ ಬುಡ್ಗಜಂಗಮರು ಗಂಡು ಸಂತತಿಯಿಂದಲೇ ಕುಲಪರಂಪರೆಯನ್ನು ಮುಂದುವರೆಸುತ್ತಾರೆ. ಯಾವುದೇ ಆಸ್ತಿ ಇಲ್ಲವೆಂದರೂ ಇದ್ದ ಬಿದ್ದ ಆಸ್ತಿಗಳಿಗೆ ಉಪಭೋಗ ಮತ್ತು ಅಧಿಕಾರವನ್ನು ಗಂಡುಮಕ್ಕಳಿಗೆ ಬಿಟ್ಟು ಕೊಡುತ್ತಾರೆ. ಹೆಣ್ಣುಮಕ್ಕಳಿಗೆ ಇಂತಹ ಯಾವುದೇ ಆಸ್ತಿಯ ಹಕ್ಕು, ಅಧಿಕಾರವನ್ನು ಬಿಟ್ಟುಕೊಡುವುದಿಲ್ಲ. ಕುಟುಂಬದ ಎಲ್ಲ ಆಗುಹೋಗುಗಳನ್ನು ತಂದೆಯೇ ನೋಡಿಕೊಳ್ಳುತ್ತಾನೆ. ಅವನದೇ ಅಂತಿಮ ತೀರ್ಮಾನ. ಕುಟುಂಬದ ಎಲ್ಲ ಸದಸ್ಯರು ಅವನ ಮಾತಿನಂತೆಯೇ ನಡೆಯಬೇಕೆನ್ನುತ್ತಾರೆ. ಆದರೆ ಕೆಲವು ಸಂದರ್ಭಗಳಲ್ಲಿ ಮಾತ್ರ ಹೆಣ್ಣಿಗೂ ಸಲಹೆ ಕೊಡುವ ಅವಕಾಶ ಕೊಟ್ಟಿದ್ದಾರೆ. ಅದು ಕುಟುಂಬಕ್ಕೆ ಸೀಮಿತವಾಗಿ ಎನ್ನುತ್ತಾರೆ.
[1]ಹೆಣ್ಣನ್ನು ಮನುಷ್ಯಳಂತೆ ಕಾಣುವ ಗೌರವ ಇನ್ನೂ ಬರಬೇಕಿದೆ ಎನ್ನುತ್ತಾರೆ ಈ ಜನಾಂಗದ ಹಿರಿಯ ಹೆಣ್ಣು ಮಗಳು.[2]
ರಕ್ತಸಂಬಂಧದಲ್ಲಿಯೇ ಸಾಮಾಜಿಕ ಸಂಬಂಧವನ್ನು ಗಟ್ಟಿಗೊಳಿಸಿಕೊಂಡಿದ್ದಾರೆ. ವೈವಾಹಿಕ ಸಂಬಂಧಗಳು, ಸಾಮಾಜಿಕ ನಿರ್ಬಂಧಗಳನ್ನು ಕಟ್ಟು ನಿಟ್ಟಾಗಿ ಅನುಸರಿಸುತ್ತಾರೆ. ತಮ್ಮೊಳಗಿನ ಬೆಡಗುಗಳ ಆಧಾರದ ಮೇಲೆ ಸಂಬಂಧವನ್ನು ಬೆಳೆಸುತ್ತಾರೆ. ವೇಷಹಾಕಿ ಕಲಾಪ್ರದರ್ಶನಕ್ಕೆ ಹೋಗುವ ಗಂಡಸರು ನಂತರದ ಸಮಯದಲ್ಲಿ ಕೌಟುಂಬಿಕ ಕೆಲಸಗಳಲ್ಲಿ ಹೆಂಗಸರಿಗೆ ನೀರು, ಕಟ್ಟಿಗೆ ತರುವಲ್ಲಿ ಸಹಾಯ ಮಾಡುತ್ತಾರೆ. ಸಣ್ಣ ಹುಡುಗಿಯರಿಗೆ ದಮ್ಮಡಿ, ಗುಮ್ಮಟೆ ಬಾರಿಸುವುದನ್ನು, ಹಾಡುವುದನ್ನು, ಕತೆ ಹೇಳುವುದನ್ನು ಕಲಿಸುತ್ತಾರೆ. ರಾತ್ರಿ ಸಮಯದಲ್ಲಿ ಹೆಣ್ಣು ಮಕ್ಕಳಿಗೆ ತತ್ವದ ಪದ, ಜನಪದ ಹಾಡು, ಸರ್ವಜ್ಞನ ತ್ರಿಪದಿ, ದಾಸರ ಕೀರ್ತನೆ, ಶರಣರ ವಚನಗಳನ್ನು ಹೇಳಿ ಕಲಿಸುತ್ತಾರೆ. ಇವರು ಹಳ್ಳಿಯ-ಓಣಿ-ಕೇರಿ ತಿರುಗಿ ಹಾಡು ಹೇಳಿ, ಭಿಕ್ಷೆ ಪಡೆಯುತ್ತಾರೆ. ಉಳಿದೆಲ್ಲಾ ಹಾಡುಗಳನ್ನು ಹಾಡುವ ಈ ಬುಡ್ಗಜಂಗಮ ಹೆಣ್ಣುಮಕ್ಕಳು ಗ್ರಾಮೀಣ ಭಾಗದ ಗಾನಕೋಗಿಲೆಗಳಿದ್ದಂತೆ. ಇತ್ತೀಚೆಗಿನ ಯುವ ಪೀಳಿಗೆಯ ಹೆಣ್ಣು ಮಕ್ಕಳು ಮಾತ್ರ ದರೋಜಿ ಈರಮ್ಮನ ಹಾಡುಗಳನ್ನು ಹಾಡುವುದಿಲ್ಲ. ಹಾಡುವ, ಭಿಕ್ಷೆ ಬೇಡುವ ಪರಂಪರೆಯ ಕೊಂಡಿಯನ್ನೇ ಕಳಚಿಕೊಳ್ಳುವ ಹಂತದಲ್ಲಿದ್ದಾರೆಂಬುದು ಅವರ ಬದುಕಿನ ಬಹುದೊಡ್ಡ ಬದಲಾವಣೆ ಎನ್ನಬೇಕು.
ಈ ಜನಾಂಗದ ಹೆಣ್ಣುಮಕ್ಕಳ ಕಾರ್ಯಚಟುವಟಕೆಗಳು ಕುಟುಂಬಕಷ್ಟೇ ಸೀಮಿತವಾಗಿದ್ದರೂ ಕೂಡಾ ಜೀವನ ಸಾಗಿಸಲು ಅಗತ್ಯವಿರುವ ಅಲ್ಪಮಟ್ಟಿನ ಆದಾಯವನ್ನು ಸಂಪಾದಿಸುವಲ್ಲಿ ಪ್ರಮುಖ ಪಾತ್ರ ವಹಿಸುತ್ತಾರೆ. ಹೆತ್ತಕರುಳಿನ ಕುಡಿಗಳನ್ನು ಸಾಕಿ ಸಲಹುತ್ತ ಹಳ್ಳಿಗಳೆಲ್ಲ ಸುತ್ತಾಡಿ ಭಿಕ್ಷೆ-ಬೇಡಿ ಅನ್ನ-ಬಟ್ಟೆ ಸಂಗ್ರಹಿಸುತ್ತಾರೆ. ಈ ಕೆಲಸವನ್ನು ಬುಡ್ಗಜಂಗಮ ಜನಾಂಗದ ಗಂಡಸರು ಕಲಾಪ್ರದರ್ಶನಕ್ಕೆ ಹೋಗುವುದಕ್ಕೂ ಮೊದಲೇ ಮಾಡಿ ಮುಗಿಸುತ್ತಾರೆ. ಬಗಲಿಗೆ ನಾಲ್ಕು ಖಾನೆ ಇರುವ ಒಂದು ಜೋಳಿಗೆ, ಕೈಯಲ್ಲಿ ಒಂದು ದಮ್ಮಡಿ, ಹಾಗೂ ಕೊರಳಿಂದ ಮುಂದೆ ಜೋತು ಬಿಟ್ಟ ಕೈಪೇಟಿ, ಇನ್ನೊಂದು ಕೈಯಲ್ಲಿ ಓಣಿಯ ನಾಯಿ ಬೆದರಿಸಲು ಒಂದು ಕೋಲು ಹಿಡಿದು ಭಿಕ್ಷೆಗೆ ಹೋಗುತ್ತಾರೆ. ಗೌರಿ ಹುಣ್ಣಿಮೆಯ ಸಂದರ್ಭದಲ್ಲಿ ಜೊತೆಗೆ ಗಂಗಮ್ಮ-ಗೌರಮ್ಮನ ಮೂತಿ ಹೊತ್ತೊಯ್ದು ಮಾರುತ್ತಾರೆ. ಉಳಿದ ಸಂದರ್ಭದಲ್ಲಿ ಹಾಡು ಹೇಳಿ ಊರಾಡುತ್ತಾರೆ. ಹಾಡು, ಕಥೆ, ಸರ್ವಜ್ಞನ ತ್ರಿಪದಿಗಳನ್ನು ಹೇಳಿ, ಆಹಾರ, ಕಾಳುಕಡಿ, ಉಟ್ಟುಬಿಟ್ಟ ಬಟ್ಟೆ ಹಾಗೂ ಹಣದ ರೂಪದಲ್ಲಿ ಭಿಕ್ಷೆಯನ್ನು ಪಡೆಯುತ್ತಾರೆ. ಜನರನ್ನು ಮಾತಿನಲ್ಲಿಯೇ ಮರಳು ಮಾಡುವ ಕಲೆ ಈ ಬುಡ್ಗಜಂಗಮ ಹೆಂಗಸರಿಗಿರುವುದರಿಂದ ಪರಿಚಯ ಆದವರ ಹತ್ತಿರ ಹೆಚ್ಚು ಭಿಕ್ಷೆ ಪಡೆಯುತ್ತಾರೆ. ಬಹಳ ಹೊತ್ತಾದರೆ ಅಲ್ಲಿಯೇ ಊಟ ಮಾಡಿ ಹೋಗುತ್ತಾರೆ. ಇಲ್ಲವಾದರೆ ತಮ್ಮ ಡೇರಿಗೆ ಹೋಗಿ ಎಲ್ಲರೂ ಹಂಚಿಕೊಂಡು ತಿನ್ನುತ್ತಾರೆ.
ಬುಡ್ಗಜಂಗಮರಲ್ಲಿ ಪುರುಷರಂತೆ ಸ್ತ್ರೀಯರು ಯಾಕೆ ಹಗಲಹೊತ್ತು ಮುಖಕ್ಕೆ ಬಣ್ಣ ಬಳಿದು ವೇಷ ಹಾಕುವುದಿಲ್ಲ ಎಂಬ ಪ್ರಶ್ನೆ ಎಲ್ಲರಲ್ಲಿ ಬರುವುದು ಸಹಜ. ಈ ಜನಾಂಗದ ಹೆಂಗಸರು ಬಣ್ಣ ಬಳಿಯಬಾರದೆಂಬುದು ಅವರ ಕುಲದ ಚೌಕಟ್ಟು. ಆದರೆ ಹಿಮ್ಮೇಳದಲ್ಲಿ ಮಾತ್ರ ಭಾಗವಹಿಸಬಹುದು. ಪಾತ್ರ ಧರಿಸುವಂತಿಲ್ಲ ಎನ್ನುತ್ತಾರೆ. ಆಕಸ್ಮಿಕವಾಗಿ ಪಾತ್ರ ಮಾಡಿದರೆ ಅವರು “ಬಸವಿಕುಲ” ಎಂದು ಹೇಳುತ್ತಾರೆ. ಮತ್ತು ಅಂತಹವರನ್ನು ತಮ್ಮ ಕುಲದಿಂದ ಹೊರಗಿಡುತ್ತಾರೆ. ಭಕ್ಷೆಯಿಂದ ಬಂದನಂತರ ಆಡು, ದನ-ಕರುಗಳನ್ನು ಮೇಯಿಸುವ ಕೆಲಸವೂ ಹೆಂಗಸರಿಂದಾಗಿರುತ್ತದೆ.
ಮಕ್ಕಳು ಸಣ್ಣವರಿರುವಾಗಲೇ ಅನುವಂಶಿಕ ವೃತ್ತಿ ತರಬೇತಿ ಆರಂಭಿಸುತ್ತಾರೆ. ಗಂಡು ಮಕ್ಕಳು ಗಂಡಸರೊಂದಿಗೆ ಕಲಾಪ್ರದರ್ಶನಕ್ಕೆ ಹೋಗುತ್ತಾರೆ. ಹೆಣ್ಣು ಮಕ್ಕಳು ತಾಯಿಯೊಂದಿಗೆ ಭಿಕ್ಷೆ ಬೇಡಲು ಹೋಗುತ್ತಾರೆ. ಗಂಡುಮಕ್ಕಳು ಮದುವೆಯ ನಂತರ ಪ್ರತ್ಯೇಕ ಡೇರಿ ಹಾಕಿ ಜೀವನ ಸಾಗಿಸುತ್ತಾರೆ. ಯಾಕೆ? ಎಂದು ಕೇಳಿದರೆ, ಮಗ-ಸೊಸೆಯ ಹಾಸಿಗೆಯನ್ನು ಅತ್ತೆ-ಮಾವ ದಾಟಬಾರದು.[3] ಕಾರಣ ನಂಬಿಕೆಯಿಂದಲೂ ಒಟ್ಟಾರೆ ಬುಡ್ಗಜಂಗಮರಲ್ಲಿ ವಿಭಕ್ತ ಕುಟುಂಬಗಳೇ ಹೆಚ್ಚು. ಆದರೆ ಊರಾಡಲು[4] ಹೋಗುವಾಗ ಎಲ್ಲರೂ ಸೇರಿಯೇ ಹೋಗುವುದು ವಿಶೇಷ. ಕುಟುಂಬದಲ್ಲಿ ಸಂಪಾದನೆ-ಶ್ರಮದಲ್ಲಿ ಮಹಿಳೆ ಸಮನಾಗಿದ್ದರೂ ಸ್ಥಾನಮಾನದಲ್ಲಿ ಮಾತ್ರ ಸಮತೆ ಕಂಡುಬರುವುದಿಲ್ಲ. ಈ ಜನಾಂಗದಲ್ಲಿ ಬಹುಪತ್ನಿತ್ವ ಪದ್ಧತಿ ಅಲ್ಲಲ್ಲಿ ಕಂಡು ಬರುತ್ತದೆ. ಮೊದಲನೆಯ ಹೆಂಡತಿಗೆ ಮಕ್ಕಳಾಗದಿದ್ದಲ್ಲಿ, ಆಕೆ ಗುಣಮುಖವಾಗದ ರೋಗದಿಂದ ಬಳಲುತ್ತಿದ್ದರೆ, ಮೊದಲನೆಯ ಹೆಂಡತಿಯ ಅನುಮತಿ ಪಡೆದು ಹಿರಿಯರ ಸಮ್ಮುಖದಲ್ಲಿಯೆ ಮೂರು-ನಾಲ್ಕು ಹೆಣ್ಣನ್ನು ಮದುವೆಯಾದವರೂ ಇದ್ದಾರೆ. ಆದರೆ ಇತ್ತೀಚೆಗೆ ಇವು ವಿರಳ ಎನ್ನಬಹುದು. “ಮಕ್ಕಳಿರಲೆವ್ವ ಮನೆತುಂಬ” ಎಂಬನಾಣ್ಣುಡಿ ಬಹುರೂಪಿಗಳಿಗೆ ಒಪ್ಪುವಂತಹ ಮಾತು. ಹೆಚ್ಚು ಮಕ್ಕಳಿದ್ದಷ್ಟು ವೇಷಗಾರಿಕೆ, ಭಿಕ್ಷೆಬೇಡುವುದಕ್ಕೆ ಹೆಚ್ಚು ಅನುಕೂಲ ಎಂದು ಹೇಳುತ್ತಾರೆ. ವಯಸ್ಸಾದ ತಂದೆ-ತಾಯಿಯನ್ನು ಮಕ್ಕಳು ಸಾಕಿ ಸಲಹುತ್ತಾರೆ. ಎಲ್ಲಾ ಸಂದರ್ಭದಲ್ಲೂ ಸಿಂಧಿ-ಸೆರೆ, ಬಿಡಿ-ಸಿಗರೇಟು, ಗಾಂಜಾ ಸೇವನೆ ಸಾಮಾನ್ಯ.
ಮದುವೆ:
ಸಾಮಾಜಿಕ ಒಪ್ಪಿತ ಸಂಸ್ಥೆಯಾದ ಮದುವೆ ಬುಡ್ಗಜಂಗಮ ಜನಾಂಗದ ಕುಟುಂಬಕ್ಕೆ ಆಧಾರಸ್ತಂಬ. ಕುಟುಂಬದ ವಂಶಾಭಿವೃದ್ಧಿ, ಲೈಂಗಿಕಸುಖ, ಸಂತೋಷ ಮಾತ್ರ ಮದುವೆ ಎಂದು ಹೇಳಿದರೂ ಪವಿತ್ರಬಂಧನ, ಪ್ರೀತಿ, ಸ್ನೇಹ, ವಿಶ್ವಾಸವನ್ನು ಬೆಳೆಸುವ-ಬೆಸೆಯುವ ಸಂಬಂಧವಾಗಿದೆ. ಇನ್ನುಳಿದ ಜನಸಮೂಹಗಳಿಗಿಂತಲೂ ಈ ಅಲೆಮಾರಿ ಜನಪದ ವೃಂದಗಳಲ್ಲಿ ಮದುವೆ, ಅದಕ್ಕೆ ಸಂಬಂಧಿಸಿದ ಆಚರಣೆಗಳು ಇರುತ್ತವೆ.
ಬುಡ್ಗಜಂಗಮರು ರಕ್ತಸಂಬಂಧದಲ್ಲಿಯೇ ಹೆಣ್ಣು-ಗಂಡು ಹುಡುಕಿ ಸಂಬಂಧ ಬೆಳೆಸುವರು. ಸಂಬಂಧದಲ್ಲಿ ಹೆಣ್ಣು ಮಗು ಹುಟ್ಟಿದ ನಂತರ ಆ ಮಗು ಬೆಳೆಯುತ್ತಿದ್ದಂತೆಯೇ ಅದರ ಬಾಯಲ್ಲಿ ಸಕ್ಕರೆ ಹಾಕಿ ಇದು ನಮ್ಮ ಮನೆ ಸೊಸೆ ಎಂದು ಹೇಳಿ, ಮಗುವಿನ ತಂದೆ-ತಾಯಿ, ಸಂಬಂಧಿಕರಿಗೆ ಸಿಂಧಿ-ಸರಾಯಿ ಕುಡಿಸಿ ಬರುತ್ತಾರೆ. ಇದೊಂದು ರೀತಿಯಲ್ಲಿ “ಕನ್ಯಾ ನಿಶ್ಚಯ” ಆದಂತೆ. ಆ ಹೆಣ್ಣು ಮಗು ವಯಸ್ಸಿಗೆ ಬರುವವರೆಗೂ ಅದಕ್ಕೆ ವರ್ಷಕ್ಕೊಮ್ಮೆ ಬಟ್ಟೆ ತಂದು ಕೊಡುತ್ತಾ, ಅವಳ ತಂದೆ ತಾಯಿಗೆ ಸಿಂದಿ-ಸೆರೆ ಕುಡಿಸುತ್ತಾ ನಿರಂತರವಾಗಿ ಸಂಬಂಧ ಉಳಿಸಿಕೊಂಡು ಹೋಗಬೇಕೆಂಬ ವಾಡಿಕೆಯಿದೆ. ಕರುಳಬಳ್ಳಿಯ ಸಂಬಂಧ ಹೊರತು ಪಡಿಸಿ ಸಂಬಂಧ ಬೆಳೆಸ ಬಯಸಿದಾಗ ಊರಾಡಲು ಹೋದಾಗ ಪರಸ್ಪರ ಪರಿಚಯಿಸಿ ಹೆಣ್ಣು ಕೇಳುತ್ತಾರೆ. ಯಾಕೆಂದರೆ ಈ ಜನಾಂಗದಲ್ಲಿ ಗಂಡಿನವರೇ ಹೆಣ್ಣು ಹುಡುಕುತ್ತ ಹೋಗುವ ಪದ್ಧತಿ ಇದೆ. “ಬೆಡಗು” ಗುರುತಿಸಿಕೊಂಡು ಕನ್ಯೆ ತಂದುಕೊಳ್ಳುತ್ತಾರೆ. ಒಂದೇ ಬೆಡಗಿನಲ್ಲಿ ಮದುವೆ ನಡೆಯುವುದಿಲ್ಲ. ಅದು ಸಹೋದರ ಸಂಬಂಧವಾಗುತ್ತದೆ. ಇವರಲ್ಲಿ ವರ ಬಹುರೂಪಿಕಲೆಯಲ್ಲಿ, ಮಾತಿನಲ್ಲಿ ನಿಪುಣ ಒಳ್ಳೆಯ ಗುಣ ಇದ್ದರೆ ಸಾಕು, ಅವನು ಶ್ರೇಷ್ಠ ವರ; ಹುಡುಗಿಯಾದವಳು ಊರಾಡಿ ಭೀಕ್ಷೆ ತರುವಂತಿದ್ದರೆ ಸಾಕು. ಒಳ್ಳೆಯ ಬದುಕು ಮಾಡುವ ಹೆಣ್ಣು ಎನ್ನುತ್ತಾರೆ. ಮನೆ ಬಿಟ್ಟು ಹೊರಗೆ ಹೋಗದ ಪರೀಕ್ಷೆ ಕೂಡಾ ಇವರಲ್ಲಿ ವಿಶೇಷವೆ ಎನ್ನಬೇಕು. ಹೊಸಬೀಗಸ್ತನ ಇದ್ದಾಗ ಒಂದೆರಡೂರಿನ ಕ್ಯಾಂಪ್‌ಮುಗಿಯುವವರೆಗೆ ಹುಡುಗನ ಗುಣ, ನಡತೆಯನ್ನು ಪರೀಕ್ಷಿಸುತ್ತಾರೆ. ಅವರಿಗೆಲ್ಲ ಒಪ್ಪಿತವಾದರೆ, ಕುಲಬಾಂಧವರನ್ನೆಲ್ಲ ಸೇರಿಸಿ ಹೆಣ್ಣು ಕೊಡಲು ಒಪ್ಪಿಕೊಳ್ಳುತ್ತಾರೆ. ಅಂದೇ “ವೀಳ್ಯೆದೆಲೆ” ಕಾರ್ಯ ಮುಗಿಸಿ ಬಿಡುತ್ತಾರೆ. ಕನ್ಯೆಗೆ ಬಳೆ ಇಡಿಸಿ ಉಡಿ ತುಂಬುವರು. “ಹೆಣ್ಣು ಕೊಟ್ಟ” ಎಂದು ಒಬ್ಬರು “ಹೌದು” ಎಂದು ಹೆಣ್ಣಿನ ಕಡೆಯವ ಹೇಳುತ್ತಾನೆ. “ಆ ಹೆಣ್ಣನ್ನು ಮನೆಯ ಮಗಳಂತೆ ನೋಡಿಕೊಳ್ಳುತ್ತೇವೆ” ಎಂದು ಗಂಡಿನ ಕಡೆಯವರು ಒಪ್ಪಿಗೆ ಕೊಡುತ್ತಾರೆ. ನಂತರ ಹೆಣ್ಣು-ಗಂಡಿನ ಪಕ್ಷದವರು ಹಿರಿಯರಿಗೆ ಚಾಜತಲಾ ೨೫ ಹಾಗೂ ೨೧ ರೂಪಾಯಿ ಹಣ ಕೊಟ್ಟು ಹೆಂಡ ತರಿಸಿ ಊಟದ ವ್ಯವಸ್ಥೆ ಮಾಡುತ್ತಾರೆ.
ಇದಾದ ನಂತರ ತಮ್ಮ ಆರ್ಥಿಕ ಸಂಪಾದನೆಯ ದಿನಗಳನ್ನು ನೋಡಿಕೊಂಡು ಮದುವೆಯ ದಿನ ನಿರ್ಧರಿಸುತ್ತಾರೆ. ಈ ಸಂದರ್ಭದಲ್ಲಿ ಹೆಣ್ಣಿನವರ ಅಭಿಪ್ರಾಯಗಳಿಗೆ ಬಹಳಷ್ಟು ಬೆಲೆ ಕೊಡುತ್ತಾರೆ. ಬುಡ್ಗಜಂಗಮದಲ್ಲಿ ಈ ಮೊದಲು ವಾರದ ಮದುವೆಗಳು ನಡೆಯುತ್ತಿದ್ದವಂತೆ ಆದರೆ ಈಗ ಒಂದು ದಿನಕ್ಕೆ ಬಂದು ನಿಂತಿವೆ. ಅದರ ಆಚರಣೆಯ ಸ್ವರೂಪ ಇಂತಿದೆ:
ಡೇರೆಯ ಮುಂದೆ ಹಂದರ ಹಾಕುತ್ತಾರೆ. ಇದಕ್ಕೂ ಮೊದಲು ಡೇರೆಯ ಬಲಭಾಗದಲ್ಲಿ “ಹಾಲಗಂಬ”[5]ವನ್ನು ಮುತ್ತೈದೆಯರೊಂದಿಗೆ ನೆಡುತ್ತಾರೆ. ಹಂದರತಪ್ಲ, ಬಸರಿತಪ್ಲ, ತೆಂಗಿನ ಗರಿಗಳಿಂದ ಹಂದರ ಹಾಕಿ, ಅಲ್ಲಲ್ಲಿ ಮಾವಿನ ತಳಿರಿಂದ ಶೃಂಗರಿಸುತ್ತಾರೆ. ಆಗ ಕೆಲವರು ತತ್ವದ ಪದಗಳನ್ನು ಭಜನಾ ಶೈಲಿಯಲ್ಲಿ ಹೇಳುತ್ತಿರುತ್ತಾರೆ. ಆದರೆ ಯಾವುದೇ ಬಾಜಾ-ಭಜಂತ್ರಿ ಇವರ ಮದುವೆಯಲ್ಲಿ ಇಲ್ಲದಿರುವುದು ವಿಶೇಷ. ಎರಡೂ ಕಡೆಯ ಮುತ್ತೈದೆಯರು ಆರತಿಯ ಕಳಸ ತಯಾರಿಸಿರುತ್ತಾರೆ. ಇನ್ನೊಂದೆಡೆ ಮದುವೆಯ ಅಡುಗೆ ತಯಾರಿಸಲು ಒಲೆಯನ್ನು ತೋಡಿ ಗುಂಡಿಟ್ಟು, ಅದರ ಹಿಂದೆ ಅಥವಾ ಮುಂದೆ ಗಣಪತಿಯನ್ನಿಟ್ಟು ಪೂಜಿಸಿ ಆರತಿ ಬೆಳಗುತ್ತಾರೆ. ಅಲ್ಲಿ ತಯಾರಾದ ಮದುವೆಯೂಟ ಮೊದಲು ಗಣಪತಿಗೆ ಎಡೆ ಮಾಡಿ ಅರ್ಪಿಸುವರು. ಅಲೆಮಾರಿ ಜನಸಮೂಹಗಳು ಸಾಮಾನ್ಯವಾಗಿ ಹೆಣ್ಣು ದೇವತೆಯ ಆರಾಧಕರು. ಆದರೆ ಬುಡ್ಗಜಂಗಮರು ಗಣಪತಿಯನ್ನು ಪೂಜಿಸುತ್ತಿರುವುದು ಆಶ್ಚರ್ಯ ಯಾಕೆ ಅಂತಾ ಕೇಳಿದರೆ, ಆತ ವಿಘ್ನನಿವಾರಕ ಎನ್ನುತ್ತಾರೆ. ಇದರೊಟ್ಟಿಗೆ ಮುತ್ತೈದೆಯರಿಗೆ ಹಸಿರು ಬಳೆ ಹಾಕಿಸಿದ ಮೇಲೆ, ಉಳಿದವರೆಲ್ಲರಿಗೂ ಬಳೆ ತೊಡಿಸುತ್ತಾರೆ.
ಇವೆಲ್ಲ ಮುಂಜಾನೆ ಮುಗಿಯುತ್ತಿದ್ದಂತೆಯೇ ನಡೆದು, ಹೊತ್ತೇರಿದಂತೆ ಬಂಧು ಬಳಗದವರೆಲ್ಲ ಬೀಗರ ಮನೆಗೆ ಹೋಗುತ್ತಾರೆ. ಹೀಗೆ ಹೋಗುವಾಗ ಪರಿಯಾಣ (ಇಂದು ಮೊರ)ದಲ್ಲಿ ಮುತ್ತೈದೆಯರು ಎಲ್ಲಿ, ಅಡಿಕೆ, ಉತ್ಪತ್ತಿ, ಅರಿಷಿಣಬೊಟ್ಟು ೧೧ರಂತೆ ಹಾಕಿಕೊಂಡು ಜೊತೆಗೆ ೧೧, ಅಥವಾ ೨೫[6] ರೂ.ತೆರವು, ಸೀರೆ, ಕುಪ್ಪಸ ಇಟ್ಟುಕೊಂಡು ಭಜನೆ ಮಾಡುತ್ತಾ ಹೋಗುತ್ತಾರೆ. ಅಲ್ಲಿ “ಉಡಿ ತುಂಬುತ್ತಾರೆ. ಇದಕ್ಕೆ “ಉಡಿತುಂಬುವ ಜಂಬರ” ಎಂದು ಕರೆಯುತ್ತಾರೆ. ನಂತರ ಮದುಮಕ್ಕಳ ಕೈಗೆ ಅರಿಷಿಣಬೊಟ್ಟು ಕಟ್ಟುತ್ತಾರೆ. ಅನಂತರ ಅವರವರ ಚಪ್ಪರ/ ಡೇರೆಯಲ್ಲಿ ಅಲಂಕರಿಸುತ್ತಾರೆ. ಮದುಮಗ ಧೋತರ, ನಿಲುವಂಗಿ, ಜರದ ರುಮಾಲು, ಮೇಲೊಂದು ಕೋಟು; ಕನ್ಯೆ ಸೀರೆ, ರವಿಕೆ ತೊಟ್ಟು ಮುಸುಕಿನೊಂದಿಗೆ ಹಸಿಕಟ್ಟೆಯಲ್ಲಿಗೆ ಬರುತ್ತಾಳೆ. ಮದುಮಗನ ಕೈಯಲ್ಲಿ ಲಿಂಬೆಹಣ್ಣು ಸಿಕ್ಕಿಸಿದ ಖಡ್ಗವನ್ನು, ವಧುವಿನ ಕೈಯಲ್ಲಿ ಲಿಂಬೆಹಣ್ಣನ್ನು ಕೊಡವರು.
ಇದಾದ ನಂತರ ಹಸಿ ಕಟ್ಟೆಯಲ್ಲಿ ಕರಿಕಂಬಳಿಯ ಮೇಲೆ ಶಸಿ ಹೊಯ್ಯುತ್ತಾರೆ. ಇವರ ಕುಲದ ಹಿರಿಯರಾದ ಗಣಾಚಾರಿ, “ಮಹಾಂತಗಾರ” ಮತ್ತು ಕೆಲವು ಮುತ್ತೈದೆಯರು ಆಗಿರುತ್ತಾರೆ. ಇಲ್ಲಿ ಗಂಡಿನ ಕಡೆಯವರು ಭಜನೆಯೊಂದಿಗೆ ತಾಳಿ, ಬೆಳ್ಳಿಯ ಕಡಗ, ಕಾಲುಂಗುರ, ಅಕ್ಷತೆ ತಂದು ಇಡುವರು. ಮದುಮಗನನ್ನು ಕಳಸದೊಂದಿಗೆ ಭಜನೆ ಮಾಡುತ್ತ ಶಸಿಕಟ್ಟೆಗೆ ಬೀಗರಾದವರು ಹೊತ್ತುಕೊಂಡು ತರುವರು. ನಂತರ ಮದುಮಗಳನ್ನು ಕರೆತಂದು ಎಡಗಡೆ ಕೂಡಿಸುವರು. ನೆರೆದ ಹಿರಿಕ ಕುಲಬಾಂಧವರಿಗೆಲ್ಲ ತಾಂಬೂಲ ಹಂಚುವರು. ಐದು ಜನ ಮುತ್ತೈದೆಯರು ತಾಳಿ ಮುಟ್ಟಿದ ತರುವಾಯ ತಾಳಿ ಕಟ್ಟಿಸುವರು. ತಾವು ಉಳಿದ ಊರಿನಲ್ಲಿ ಸ್ವಾಮಿಗಳಿದ್ದರೆ ತಾಳಿ ಕಟ್ಟಿಸಲು ಆಮಂತ್ರಿಸುವರು. ಇಲ್ಲವಾದರೆ ರುದ್ರಾಕ್ಷಿ, ಗಣಾಚಾರಿ ಬೆಡಗಿನ ಹಿರಿಯ ತಾಳಿಕಟ್ಟಿಸುವನು. ನಂತರ ಅಕ್ಷತೆ ಹಾಕುವರು. ಮುತ್ತೈದೆಯರು ಉಡಿ ತುಂಬವರು. ಸೆರಗಿಗೆ ಗಂಟು ಹಾಕುವರು. ಬಂದವರೆಲ್ಲ ಊಟ ಮಾಡುವರು.
ಅಕ್ಕಿ ಕಾಳು ಹಾಕಿದ ನಂತರ ಮದುಮಕ್ಕಳು ಹೆಣ್ಣಿನ ಡೇರೆಯಲ್ಲಿಗೆ ಕಳಸ ಹಿಡಿದು ಬರುತ್ತಾರೆ. ಒಳಹೊಗುವಾಗ ಬಣ್ಣ ಬಣ್ಣದ ನೀರು, ಅನ್ನದುಂಡೆಯನ್ನು ನಿವಾಳಿಸಿ ಒಗೆಯುವುವರು. ಕಾಲಿಗೆ ಕೊಡ ನೀರು ಹಾಕಿ ನಮಿಸಿ, ಗಂಡು ಬಲಗಾಲನ್ನು ಹೆಣ್ಣು ಎಡಗಾಲನ್ನು ಒಳಗಿಟ್ಟು ಹೋಗುವರು. ಅಲ್ಲಿ ಮತ್ತೆ ಅಕ್ಷತೆ ಹಾಕಿ ಆರತಿ ಬೆಳಗುವರು. ಅಲ್ಲಿ ಅಡಕಿಯಾಟ, ಉಂಗುರದಾಟ ಹಚ್ಚಿ ಅವರಲ್ಲಿ ಆತ್ಮೀಯತೆ ಬರುವಂತೆ ಮಾಡುತ್ತಾರೆ. ಅಂದು ಅಳಿಯ ಮಾವನ ಮನೆಯಲ್ಲಿಯೇ ಇರುತ್ತಾನೆ. ಮರುದಿನ ಹೆಣ್ಣನ್ನು ಗಂಡನ ಮನೆ ತುಂಬಿಸಿಕೊಳ್ಳುತ್ತಾರೆ. ಬಂದ ಬೀಗರಿಗೆಲ್ಲ ಚೂಡಾ ಚಹಾದ ವ್ಯವಸ್ಥೆ ಮಾಡಿ ಹೆಣ್ಣಿನ ಮನೆ (ಡೇರೆ)ಯ ಮುಂದೆ ಒನಕೆಯನ್ನು ಅಡ್ಡಹಾಕಿ, ಅದರ ಮೇಲೆ ಮದುಮಕ್ಕಳನ್ನು ಕೂಡಿಸಿ ಅರಿಷಿಣ ಹಚ್ಚಿ, ಸ್ನಾನ ಮಾಡಿಸಿ, ಬೇರೆ ಬಟ್ಟೆ ತೊಡಿಸಿ, ಆರತಿ ಮಾಡಿ, ಉಡಿಯಕ್ಕಿ ಹಾಕಿ, ಕಳಸಹಿಡಿದು ಭಜನೆಯೊಂದಿಗೆ ಗಂಡಿನ ಡೇರೆಯತ್ತ ಕರೆದೊಯ್ಯುವರು. ಕುಲಬಾಂಧವರೆಲ್ಲರೂ ಈ ಮೊದಲೆ ಆಯೇರಿ (ಮುಯ್ಯ) ಮಾಡಿರುತ್ತಾರೆ. ಮದುಮಕ್ಕಳನ್ನು ಗಂಡಿನ ಡೇರಿಯತ್ತ ಕರೆತರುವ ಮೊದಲು ಹಂದರದ ಬಲಗಂಬದ ಹತ್ತಿರ ಸಗಣಿ ಸಾರಿಸಿದ ಗಡಿಗೆಯೊಂದನ್ನು ಇಟ್ಟು, ಅಕ್ಕಿ ತೊಳೆದ ನೀರನ್ನು ಅದರಲ್ಲಿ ತುಂಬಿರುತ್ತಾರೆ. ಅದಕ್ಕೆ ಕುಂಕುಮ, ಅರಿಷಿಣ ಹಚ್ಚಿ, ಹಂಗನೂಲು ಸುತ್ತಿ, ಕಂಕಣ ಕಟ್ಟಿ ಪೂಜಿಸುತ್ತಾರೆ. ಇದಕ್ಕೆ “ಕಲಕುಂಬ” (ಕುಂಭ) ಎನ್ನುತ್ತಾರೆ. ಇದು ಬುಡ್ಗಜಂಗಮರಿಗೆ ಕುಲದೇವತೆ ಎಂಬ ಭಾವನೆ. ಡೇರೆಯೊಳಗೆ ಹೋಗುವ ಮೊದಲು ಬಣ್ಣದ ನೀರಿನ ಅಥವಾ ಅನ್ನದುಂಡೆಯನ್ನು ನಿವಾಳಿಸಿ ಒಗೆದು ಆರತಿ ಎತ್ತಿ ಕರೆದುಕೊಳ್ಳುವರು.
“ಕಲಕುಂಡ” ಕ್ಕೆ ಮದುಮಗಳ ಉಡಿಯಕ್ಕಿಯಿಂದ ಚಿತ್ರಾನ್ನದ ಮೂರು ಎಡೆಗಳನ್ನು ಮಾಡುವರು. ಇದರೊಂದಿಗೆ ಹಿಟ್ಟು-ಬದನೆಕಾಯಿ ಪಲ್ಲೆ ಮಾಡುವರು. ಒಂದೆಡೆ ಮುತ್ತೈದೆಯರಿಗೆ, ಇನ್ನೊಂದೆಡೆ ಮದುಮಕ್ಕಳಿಗೆ, ಮತ್ತೊಂದೆಡೆ ಬೀಗ-ಬೀಗರಿಗೆ, ಪರಸ್ಪರ ಒಬ್ಬರಿಗೊಬ್ಬರು ತುತ್ತು ಮಾಡುವರು. ಇದಕ್ಕೆ “ಅನ್ನ ಪರೀಕ್ಷೆ” ಎಂದು ಕರೆಯುವುದು ರೂಢಿ. ದೈವಕ್ಕೂ ಊಟದ ವ್ಯವಸ್ಥೆ ಮಾಡಿರುತ್ತಾರೆ. ಇದನ್ನು ಕೆಲವಡೆ ಉಡಿಯಕ್ಕಿಯೂಟ ಎಂದು ಕರೆಯುತ್ತಾರೆ. ಮೂರನೆಯ ದಿನ “ಕಲಕುಂಬ”ವನ್ನು ವಿಸರ್ಜಿಸುವದು. ಮುತ್ತೈದೆಯರು ಗಂಡಸಿನ ಹಂದರದಲ್ಲಿ ನೀಲಾಂಜನ ಆರಿಸಿ ಆರತಿಯ ಬಟ್ಟಲನ್ನು ಬೆಳಗಿ ತೊಳೆಯುತ್ತಾರೆ. ಕುಂಬದ ನೀರನ್ನು ತೆಗೆದುಕೊಂಡು ಹಸಿರಿರುವ ಬನ್ನಿ ಅಥವಾ ಬೇವಿನಗಿಡಕ್ಕೆ ಸುರಿಯುತ್ತಾರೆ. ಇದನ್ನು “ನಾಗೋಲಿ” ಕಾರ್ಯಕ್ರಮ ಎನ್ನುವರು. ನಂತರ ಹಂದರ ಇಳಿಸುತ್ತಾರೆ. ಕುಲದೇವತೆಯ ಹೆಸರಿನಲ್ಲಿ ಬ್ಯಾಟಿ(ಕುರಿ)ಯನ್ನು ಮದುಮಗನಿಂದಲೇ ಕೊಯ್ಯಿಸುತ್ತಾರೆ. ಇದರಿಂದ ಮದುಮಕ್ಕಳಿಗೆ ಬರುವ ಕಂಟಕಗಳು ದೂರಾಗುತ್ತವೆ ಎನ್ನುತ್ತಾರೆ. ಕುರಿಯ ಮಾಂಸವನ್ನು ಎರಡೂ ಪಕ್ಷದವರು ಸಮ ಹಂಚಿಕೊಂಡು ಅವರ ಮನೆಯಲ್ಲಿ ಇವರು, ಇವರ ಮನೆಯಲ್ಲಿ ಅವರು ಊಟ ಮಾಡುವರು. ಸಿಂದಿ-ಸೆರೆ ಸಾಮಾನ್ಯ ಇದನ್ನು “ನಾಗೋಲಿ ಊಟ” ಎಂದು ಕರೆಯುತ್ತಾರೆ. ಇದಾದ ಮರುದಿನ ಮದುಮಕ್ಕಳು ಮುತ್ತೈದೆಯರೊಂದಿಗೆ ಆರತಿ ಹಿಡಿದು ಭಜನೆ ಮಾಡುತ್ತ ಹತ್ತಿರದ ಕೆರೆ ಅಥವಾ ಭಾವಿಗೆ ಹೋಗಿ ಐದು ಚಪ್ಪಟೆಯಾಕಾರದ ಕಲ್ಲುಗಳನ್ನು ತೊಳೆದು, ಕುಂಕುಮ, ವಿಭೂತಿ ಹಚ್ಚಿ ಹಂಗನೂಲ ಸುತ್ತಿ, ಎಲೆ, ಅಡಕೆಯಿಟ್ಟು ಪೂಜಿಸಿ, ಕಾಯಿ ಒಡೆದು ಫಳಾರ ಹಾಕುತ್ತಾರೆ. ಅಲ್ಲಿಂದ ಬರುವಾಗ ತುಂಬಿದ ಕೊಡ ಮದುಮಗಳು ಹೊತ್ತು ಗಂಡನ ಡೇರಿಯಲ್ಲಿಗೆ ತಂದರೆ ಅಲ್ಲಿಗೆ “ಮದುವೆಯ ಶಾಸ್ತ್ರ” ಮುಗಿಯುತ್ತವೆ ಎನ್ನುತ್ತಾರೆ. ಮರುದಿನ ಮದುವೆ ನಡೆದ ಡೇರೆಯನ್ನು ಕಿತ್ತಿ ಮತ್ತೊಂದು ಕಡೆ ಹಾಕುತ್ತಾರೆ. ಇದನ್ನು ಹೆಣ್ಣಿನ ಸೋದರಮಾವನೇ ಹಾಕುವ ಪದ್ಧತಿ ಇದೆ. ಇದಕ್ಕಾಗಿ ಸೋದರಮಾವನಿಗೆ ಸಿಂದಿ-ಸರಾಯಿ, ಮಾಂಸದಡಿಗೆ ಮಾಡಿ ಉಣಿಸುವರು. ಅಂದು ಮಕ್ಕಳಿಗೆ ಮೊದಲ ರಾತ್ರಿಯಾಗಿರುವುದರಿಂದ ಕುಲಬಾಂಧವರಿಗೆಲ್ಲ ಸಿಂದಿ-ಸೆರೆಯ ವ್ಯವಸ್ಥೆ ಇರುತ್ತದೆ. ಮರುದಿನ ಆ ಜೋಪಡಿಯನ್ನು ಕಿತ್ತಿ ಮತ್ತೊಂದೆಡೆ ಹಾಕುವರು. ಅನಂತರ ಒಂದು ಮಗು ಆಗುವವರೆಗೆ ಅಥವಾ ಮೂರು ವರ್ಷದ ವರೆಗೆ ಮಾವನ ಪರಿಸರದಲ್ಲಿಯೇ ಅಳಿಯ ಇರಬೇಕು ಹೆಣ್ಣು ಮಕ್ಕಳು ಗಂಡನ ಮನೆಗೆ ಹೋಗುವಾಗ ತಂದೆ-ತಾಯಿ “ಬಳೋಲಿ” ಯಾಗಿ ಕುರಿ, ಕೊಳ್ಳಿ, ಆಕಳು ಏನಾದರೊಂದನ್ನು, ಇದರೊಂದಿಗೆ ದಮ್ಮಡಿ, ಕೈಪೇಟಿ, ಜೋಳಿಗೆ, ಶಾಸ್ತ್ರಗಳು ಮುಗಿದ ಹಾಗೆ ಎನ್ನುತ್ತಾರೆ.
ಉಡುಕಿ
ಬುಡ್ಗಜಂಗಮರಲ್ಲಿ ವಿಧವೆ, ವಿಧುರನಿಗೆ ಮರುಮದುವೆಯ ಅವಕಾಶ ಕಲ್ಪಿಸಿರುವುದು ಆರೋಗ್ಯಕರ ಸಂಪ್ರದಾಯ ಎನ್ನಬೇಕು. ಗಂಡ ಸತ್ತ ಹೆಂಡತಿಗೆ, ಹೆಂಡತಿ ಸತ್ತ ಗಂಡಸರಿಗೆ ಮಾಡುವ ಮರುಮದುವೆಗೆ “ಉಡುಕಿ” ಎನ್ನುತ್ತಾರೆ. ಪರಸ್ಪರರು ಒಪ್ಪಿಕೊಂಡ ಕುಲದ ಹಿರಿಯರೆಲ್ಲರೂ ಸೇರಿ “ಉಡುಕಿ” ಕಾರಣ ಮಾಡುತ್ತಾರೆ. ಹತ್ತಿರದ ಯಾವುದಾದರೂ ಗುಡಿಯ ಮುಂದೆ ಮದುವೆ ಮಾಡುತ್ತಾರೆ. ನಂತರ ಇವರನ್ನು ಉಡುಕಿಗಂಡ, ಉಡುಕಿಹೆಂಡತಿ ಎಂದು ಕರೆಯುತ್ತಾರೆ. ಇವರ ಮದುವೆಗೆ ಮುತ್ತೈದೆಯರು, ಮಕ್ಕಳು ಭಾಗವಹಿಸುವುದಿಲ್ಲ. ಇವರು ಕೂಡಾ ಯಾರದೇ ಮದುವೆಯಲ್ಲಿ ಭಾಗವಹಿಸುವದಿಲ್ಲ. ಯಾವುದೇ ಜಾಜ ಮಾಡುವುದಿಲ್ಲ. ಉಡುಕಿ ಮದುವೆಗೆ ಬಂದ ಬಾಂಧವರಿಗೆಲ್ಲ ಕುಡಿತ, ಉಟೋಪಚಾರವನ್ನು ಮದುವೆಯಾಗುವ ಗಂಡ ಭರಿಸುತ್ತಾನೆ. ಬುಡ್ಗಜಂಗಮರಲ್ಲಿ ಬಾಲ್ಯವಿವಾಹಗಳು ಕಂಡುಬರುತ್ತವೆ. ಆಧುನಿಕ ಜಗತ್ತಿಗೆ ಒಗ್ಗಿಕೊಳ್ಳುತ್ತಿರುವ ಇವರಲ್ಲಿ ಸಾಂಪ್ರದಾಯಿಕ ಮದುವೆಗಳು ಕಡಿಮೆಯಾಗುತ್ತಲಿವೆ.
ಜನನ
“ಬುಡ್ಗಜಂಗಮ” ಜನಾಂಗದಲ್ಲಿ ಮಗುವಿನ ಜನನದ ಕಾಲದಲ್ಲಿ ಮಂತ್ರಸಾನಿ (ಸೂಲಗಿತ್ತಿ)ಯ ಪಾತ್ರ ಮಹತ್ತರವಾದುದು. ಹೆರಿಗೆಯ ಎಲ್ಲ ಕೆಲಸ ಇವಳದೇ ಆಗಿರುತ್ತದೆ. ಹೆರಿಗೆಯ ಸಮಯದಲ್ಲಿ ಬಿದ್ದ “ಪ್ಲಸೆಂಟಾ” ಮುಂತಾದ ಸತ್ತೆಯನ್ನು ಇವರು “ಕೊಲ್ಲು” ಎನ್ನುತ್ತಾರೆ. ಈ ಕೊಲ್ಲನ್ನು ಮಣ್ಣಿನ ಕುಡಿಕೆಯೊಂದರಲ್ಲಿ ಹಾಕಿ ಬಾಣಂತಿತಲೆಯ ಪಕ್ಕದಲ್ಲಿ ಹೊಕ್ಕಳು ಹುರಿ ಇಡುತ್ತಾಳೆ. ಮಗುವಿಗೆ ಸ್ನಾನ ಮಾಡಿಸಿದ ನಂತರ ಕೊಲ್ಲನ್ನು ಬಿಡಾರ ವಂಕರ ಗುಡಿಸಲಿಗೆ ಅನಿಸಿಕೊಂಡೇ ಮುಂದೆ ಹೂಳುತ್ತಾರೆ.
ಹುಟ್ಟಿದ ಮಗುವಿನ ಅಂಗಾಂಗಳೆಲ್ಲ ಚೆನ್ನಾಗಿದ್ದರೆ ಅದನ್ನು “ದೊರಕೊಲ್ಲು” ಎನ್ನುತ್ತಾರೆ. ಅಂಗಾಂಗಗಳು ಸರಿ ಇಲ್ಲದಿದ್ದರೆ ಅದನ್ನು “ದೊಂಗಕೊಲ್ಲು” ಎನ್ನುವರು. ಹೆರಿಗೆಯಾದ ನಂತರ ಸುತ್ತ ಮುತ್ತಲಿನ ಡೇರೆಯ ಹೆಂಗಸರು ಒಂದೊಂದು ಹಂಡೆ ನೀರು ಕಾಯಿಸಿಕೊಂಡು ಬರುತ್ತಾರೆ. “ಕೊಲ್ಲು” ಹೂಳಿರುವ ಸ್ಥಳದಲ್ಲಿ ಕಲ್ಲೊಂದನ್ನು ಹಾಕಿ ಬಾಣಂತಿಗೆ ಅದರ ಮೇಲೆ ಕೂಡಿಸಿ ಅರೆದ ಬೇವಿನ ತಪ್ಪಲು, ಅರಿಷಣ ಪುಡಿ ಮೈತುಂಬಹಚ್ಚಿ ಸ್ನಾನ ಮಾಡಿಸುತ್ತಾರೆ. ಅನಂತರ ಬಾಣಂತಿ ಸೂರ್ಯನಮಸ್ಕಾರ ಮಾಡಿ ಡೇರೆಯೊಳಗೆ ಬರುವಳು.
ನಾಮಕರಣ
ಮಗು ಜನಿಸಿದ ಮೂರನೆಯ ದಿನವೇ ನಾಮಕರಣದಿನ. ಹುಟ್ಟಿದ ಕೂಸು ಗಂಡಾಗಿದ್ದರೆ ಅಂದು ಬೇಟೆಯಾಡುವುದು ಕಡ್ಡಾಯ. ಹಾಗೂ ಕುಲಾಚಾರದಂತೆ ದೈವಕ್ಕೆ ಐವತ್ತು ರೂಪಾಯಿ, ಹೆಣ್ಣಾಗಿದ್ದರೆ ಇಪ್ಪತ್ತೈದು ರೂಪಾಯಿ “ಚಾರ್ಜ” ಕೊಡಬೇಕು. ಬಾಣಂತಿಗೆ ಅಂದು ಸರಾಯಿ ಕುಡಿಸಿ, ತಾವು ಕುಡಿದು ಹೆಸರಿಟ್ಟು ಮಾಂಸದಡಿಗೆ ಊಟ ಮಾಡುವರು.
ಮರಣ
ಬುಡ್ಗಜಂಗಮರ ಸಮುದಾಯದಲ್ಲಿ ಯಾರಾದರೂ ಸತ್ತರೆಂಬ ಸುದ್ದಿ ತಿಳಿದ ತಕ್ಷಣವೇ ಎಲ್ಲರೂ ತಮ್ಮ ವೃತ್ತಿಯನ್ನು ತೊರೆದು ಅಲ್ಲಿ ಸೇರುತ್ತಾರೆ. ಮದುವೆಯಾದ ಗಂಡಸು ಸತ್ತರೆ ಹೆಂಡತಿಯ ಎಡಗೈಯಿಂದ ಎಣ್ಣೆಯನ್ನು ಹಚ್ಚಿಸಿ ಶವಕ್ಕೆ ಸ್ನಾನ ಮಾಡಿಸುತ್ತಾರೆ. ನಂತರ ಡೇರೆಯ ಮುಂದೆ ಕಂಬವೊಂದಕ್ಕೆ ಆನಿಸಿ ಪದ್ಮಾಸನದಲ್ಲಿ ಕೂಡಿಸುತ್ತಾರೆ. ಕೈಯಲ್ಲಿ ವಿಭೂತಿ ಉಂಡೆಯನ್ನು, ಬಾಯಲ್ಲಿ ರುದ್ರಾಕ್ಷಿಯನ್ನು ಇಟ್ಟು ಮಗ್ಗುಲಲ್ಲಿ ದೀಪ ಹಚ್ಚಿ ಊದುಬತ್ತಿ ಹಚ್ಚುವರು.
ಈ ಜನಾಂಗದಲ್ಲಿ ಸತ್ತ ಸುದ್ದಿಯನ್ನು ಮುಖಾಮುಖಿಯಾಗಿ ಹಾಗೆಯೇ ಹೇಳುವಂತಿಲ್ಲ. ಮತ್ತೊಂದು ಕುಲದವರ ಮೂಲಕ ಹೇಳಿಸುವಂತಿಲ್ಲ. ಹಾಗೆ (ಮಾಡಿದರೆ) ದೈವಕ್ಕೆ ದಂಡ ಕಟ್ಟಬೇಕಾಗುತ್ತದೆ. ಸತ್ತ ಸುದ್ದಿಯನ್ನು ಸರಾಯಿ ಅಂಗಡಿಯಲ್ಲೊ, ಜಾತ್ರೆ-ಸಂತೆಯಲ್ಲೊ ಕರೆದೊಯ್ದು ಹೇಳಬೇಕೆಂಬ ಪದ್ದತಿ ಇದೆ. ಬುಡ್ಗಜಂಗಮರಲ್ಲಿ ಶವವನ್ನು ಹೂಳುವ ಪದ್ಧತಿ ಇದೆ. ಆ ಊರಿನ ಜಂಗಮರ ಸ್ಮಶಾನದಲ್ಲಿಯೇ ಹೂಳುತ್ತಾರೆ. ಕುಣಿಯನ್ನು ತಮ್ಮ ಜನಾಂಗದವರೇ ತೋಡಿಕೊಳ್ಳುತ್ತಾರೆ. ಶವವನ್ನು ಹಳೆ ಕೌದಿ/ಗೋಣಿ ಚೀಲದಲ್ಲಿ ಹಾಕಿ ಒಯ್ಯುತ್ತಾರೆ. ನಾಲ್ಕು ಮೂಲೆ ಹಿಡಿಯಲು ಬರುವಂತೆ ಅದನ್ನು ಹೊಲಿಯುತ್ತಾರೆ. ಇದಕ್ಕೆ “ಗಳ” ಎನ್ನುವರು. ಎಲ್ಲರೂ ಬಂದರೆಂದು ತಿಳಿದ ಮೇಲೆ ಶವಯಾತ್ರೆ ಹೊರಡುತ್ತದೆ. ಹೆಂಡತಿ ಸತ್ತಿದ್ದರೆ ಗಂಡ ಶವದ ಮುಂದೆ, ಗಂಡ ಸತ್ತಿದ್ದರೆ ಹಿರಿಯ ಮಗ ಮುಂದೆ ನಡೆಯುತ್ತಾರೆ. ವಿಧವೆ ಸತ್ತರೆ ಸಣ್ಣಮಗ ಮುಂದೆ ನಡೆಯಬೇಕು.
ಶವಯಾತ್ರೆಯಲ್ಲಿ ಕುಲಸ್ತನೊಬ್ಬ ಜಾಗಟೆ, ಗಂಟೆ ಬಾರಿಸುತ್ತ, ಶಂಖ ಊದುತ್ತಿದ್ದರೆ ಉಳಿದವರು ಹರಹರಾ ಶಿವ ಶಿವಾ ಮಹಾದೇವ ಎನ್ನುತ್ತಾ ಶವದ ಮುಂದೆ ನಡೆಯುತ್ತಾರೆ. ಸುಡಗಾಡು ಹತ್ತಿರ ಬಂದಾಗ ಶವವನ್ನು ಇಳಿಸುತ್ತಾರೆ. ಇದನ್ನು, “ದಿಂಪುಡುಕಳ್ಯಾ” ಎನ್ನುತ್ತಾರೆ. ಅಲ್ಲಿ ಗಂಡ-ಹೆಂಡತಿ, ಮಕ್ಕಳು, ಬಂಧುಗಳು ಹೆಣದ ಬಾಯಿಯಲ್ಲಿ ನೀರು ಬಿಡುತ್ತಾರೆ. ನಂತರ ಮತ್ತೆ ಶವಯಾತ್ರೆ ಆರಂಭಿಸುತ್ತಾರೆ. ಸ್ಮಶಾನ ಬಂದ ನಂತರ ಬಂಧು ಬಳಗದವರೆಲ್ಲರೂ ಕುಣಿಯ ಸುತ್ತ ಮೂರು ಸುತ್ತು ಹಾಕಿ ಕುಣಿಯಲ್ಲಿ ಅವರೆ ಹೂ, ತಪ್ಪಲು ಒಗೆಯುವರು. ನಂತರ ಉಪ್ಪು ಹಾಕುತ್ತಾರೆ. ಶವದ ಮೇಲಿನ ಬಟ್ಟೆ, ಹಾರ ತೆಗೆದು ಉತ್ತರಾಭಿಮುಖವಾಗಿ ಹೆಣವನ್ನು ಕುಣಿಯಲ್ಲಿ ಕೂಡಿಸಿ, ಹಿತ್ತಾಳೆ ತಂಬಿಗೆಯ ನೀರಲ್ಲಿ ವಿಭೂತಿ ಕಲಿಸಿ ಶವದ ಮೇಲೆ ಚಿಮುಕಿಸುವರು. ಎಲ್ಲರೂ ಅಂತಿಮ ದರ್ಶನ ಪಡೆದ ಮೇಲೆ, ಹಿರಿಯ ಮಗ ಮೊದಲು ಹಿಡಿಮಣ್ಣು ಹಾಕಿದ ಮೇಲೆ ಎಲ್ಲರೂ ಮಣ್ಣು ದಬ್ಬುವರು. ಮಣ್ಣನ್ನು ದಿಬ್ಬಮಾಡಿ ಮೇಲೆ ಒಂದು ಕಲ್ಲು ನೆಡುವರು. ಕುಲಗುರು ಮತ್ತೆ ಶಂಕ ಊದಿ, ಜಾಗಟೆ-ಗಂಟೆ ಬಾರಿಸಿ ಹರಹರಾ-ಶಿವಶಿವಾ ಮಹಾದೇವ ಎಂದು ಹರಕೆ ಕೊಡುತ್ತಾನೆ. ಆಗ ಆ ಕುಲಗುರು ಅವನ ಹಣೆಗೆ ಭಸ್ಮ ಹಚ್ಚಿ ಹರಸುತ್ತಾನೆ. ಹೀಗೆಯೇ ಎಲ್ಲರೂ ಆಶೀರ್ವಾದ ಪಡೆಯುತ್ತಾರೆ.
ಗಂಡ ಸತ್ತರೆ ವಿಧವೆ ಹೆಂಡತಿಯ ತಾಳೆಯನ್ನು ಗೋರಿಗೆ ಮುಟ್ಟಿ ಹರಿಯುತ್ತಾರೆ. ಅಲ್ಲಿಯೇ ಬಳೆ ಒಡೆಯುವರು. ಅವಳ ಮುಖ ಕಾಣದಂತೆ ಸೆರಗಿನಿಂದ ಮುಚ್ಚಿಕೊಂಡು ಡೇರೆಗೆ ಕರೆತರುತ್ತಾರೆ. ಸತ್ತವಳು ಹೆಂಡತಿಯಾಗಿದ್ದರೆ ಗಂಡನ ಉಡದಾರ ಹರಿದು ಹಾಕುತ್ತಾರೆ. ಗಂಡಸಿಗೆ ಹರೆ ಇರುವಾಗಲೇ ಹೆಂಡತಿ ಸತ್ತರೆ, ಸೆರಗಿನಲ್ಲಿ ಒಂದು ರೂಪಾಯಿ ನಾಲ್ಕಾಣೆ ಕಟ್ಟುವರು. ಇದು “ಉಡುಕಿ” ಮಾಡಿಕೊಳ್ಳಲು ಸೂಚನೆ. ನಂತರ ಎಲ್ಲರೂ ಹತ್ತಿರದ ನದಿ-ಕೆರೆ, ನಳದಲ್ಲಿ ನೀರುಮುಟ್ಟಿ ಹಿಂದಿರುಗಿ ನೋಡದೆ ಬರುತ್ತಾರೆ. ಬರುವಾಗಲೇ ಸರಾಯಿ ಅಂಗಡಿಗೆ ಹೋಗಿ ಕುಡಿದು ಬರುತ್ತಾರೆ. ಸತ್ತ ವ್ಯಕ್ತಿಯ ಹಿರಿಯ ಮಗನಿಗೂ ಸರಾಯಿ ಕುಡಿಸುತ್ತಾರೆ. ಇದನ್ನು “ಇಸಬಾಯಿ ತೊಳೆಸುವುದು” ಎನ್ನುತ್ತಾರೆ.
ದಿನಕರ್ಮ
ಮೂರನೆಯ ದಿನ ಮಾಡುವ ಕರ್ಮವೇ ದಿನಕರ್ಮ (ಮುರುಗೂಳು) ಪುಂಡಿಪಲ್ಯ, ಗುನುಗುಪಲ್ಯ ಮೊದಲಾದ ಹಸಿರುಪಲ್ಯ ಹರಿದು ತಂದು ವ್ಯಕ್ತಿ ಸತ್ತ ಸ್ಥಳದಲ್ಲಿ ಹಾಕುವರು. ಎಡಗೈಯಿಂದ ಕೋಳಿ ಪುಚ್ಚ ಕಿತ್ತಿ ಕೊಯ್ಯುವರು. ಯಾರಿಗೂ ಕಾಣದಂತೆ ಸತ್ತವರ ಸಂಬಂಧಿಕರು ಒಲೆ ಹೂಡಿ ಅಡುಗೆ ಮಾಡುತ್ತಾರೆ. ಇದರ ಜೊತೆಗೆ ಸತ್ತ ವ್ಯಕ್ತಿ ಇಷ್ಟಪಡುತ್ತಿದ್ದ ತಿಂಡಿ-ತಿನಿಸುಗಳನ್ನು ತಯಾರಿಸಿ ಬುಟ್ಟಿಯಲ್ಲಿ ಕಟ್ಟಿಕೊಂಡು ತಮ್ಮ ಕುಲಸ್ತನ ವಾದ್ಯವಾದನದೊಂದಿಗೆ ಸ್ಮಶಾನಕ್ಕೆ ಹೋಗುತ್ತಾರೆ. ಮೊದಲು ಹೆಣ ಇಳಿಸಿದ ಸ್ಥಳದಲ್ಲಿ ಸ್ವಲ್ಪ ನಿಂತು ಮತ್ತೆ ಮುಂದೆ ಹೋಗಿ ಗೋರಿಯ ಸುತ್ತು ಹಾಕಿ ಸ್ವಲ್ಪ ಕುಣಿ ತೆಗೆದು ತಂದ ಆಹಾರ ಪದಾರ್ಥವನ್ನೆಲ್ಲ ಎಡಗೈಯಿಂದ ನೀಡುವರು. ನಂತರ ಸ್ವಲ್ಪ ದೂರ ಹೋಗಿ ಕುಳಿತುಕೊಳ್ಳುತ್ತಾರೆ. ಹಕ್ಕಿಯೊಂದು ತಿಂದು ಹೋಗುವುದನ್ನು ಕಾಯುತ್ತಾರೆ. ಕಾಗೆಬಂದು ಮುಟ್ಟಿದರೆ ಒಳ್ಳೆಯದು ಅವರಿಗೆ ಸ್ವರ್ಗ ಸಿಗುತ್ತದೆ ಎಂದು ಹೇಳುತ್ತಾರೆ. ನಂತರ ವಿಧವೆಗೆ ಹೊಸ ಸೀರೆ ಉಡಿಸಿ ಡೇರೆಗೆ ಬರುತ್ತಾರೆ. ಬಿಡಾರವನ್ನು ಸಾರಿಸಿ ದೀಪ ಹಚ್ಚಿಡುತ್ತಾರೆ. ಇದೇ ಸಂದರ್ಭದಲ್ಲಿ ಹೆಣ್ಣು ಹೊತ್ತವರ ಭಾರ ಇಳಿಸುವ ಕಾರ್ಯಕ್ರಮವನ್ನು ಮಾಡಿ ಮುಗಿಸುತ್ತಾರೆ. ಅವರನ್ನು ಕರೆದು ಕರಕಿಯಿಂದ ಕೊಬ್ಬರಿ ಎಣ್ಣೆಯನ್ನು ಭುಜದ ಮೇಲಿಂದ ಕೆಳಕ್ಕೆ ಮೂರು ಸಲ ಹಚ್ಚಿದರೆ ಭಾರ ಇಳಿದಂತೆ ಅವರು ಅಲ್ಲಿಯೇ ಸ್ನಾನ ಮಾಡಿ ಊಟ ಮಾಡಿ ಹೋಗುತ್ತಾರೆ. ಐದನೇ ದಿನದ ಕಾರ್ಯವನ್ನು ಬಿಡಾರದಲ್ಲಿಯೇ ಮಾಡಿ ಎಲ್ಲರಿಗೂ ಸಸ್ಯಾಹಾರ ಊಟ ಮಾಡಿಸುತ್ತಾರೆ.
ಬುಡ್ಗಜಂಗಮರಲ್ಲಿ ಮಕ್ಕಳು, ಹರೆಯದ ಹೆಣ್ಣು, ಗಂಡು ಸತ್ತರೆ ಮಲಗಿಸಿ ಮಣ್ಣು ಕೊಡುವ ಪದ್ಧತಿ ಇದೆ. ಗರ್ಭಿಣಿ-ತೊನ್ನ ರೋಗದವರು ಸತ್ತರೆ ಕಿಚ್ಚು ಕೊಡುತ್ತಾರೆ.
ದೇವರು-ಧರ್ಮ-ಆಚರಣೆ
ಬುಡ್ಗಜಂಗಮರು ತಮ್ಮ ಸುಖಮಯ ಜೀವನಕ್ಕೆ ದೇವರು-ಧರ್ಮ-ನಂಬಿಕೊಂಡಿರುವ ಆಚರಣೆಗಳೇ ಕಾರಣ ಎಂದು ನಂಬಿದವರು ದೇವರು-ಧರ್ಮದ ಹೆಸರಿನಲ್ಲಿ ವ್ರತ, ನಿಯಮಗಳನ್ನು ಚಾಚೂ ತಪ್ಪದೇ ಆಚರಿಸಿ, ಹರಕೆಯ ರೂಪದಲ್ಲಿ ಪ್ರಾಣಿಬಲಿ ಕೊಟ್ಟು ದೇವರನ್ನು ಸಾಕ್ಷಾತ್ಕಾರಗೊಳಿಸಿಕೊಂಡು ಬಾಳಿ ಬದುಕಿದವರು.
ಈ ಜನಸಮುದಾಯ ನಂಬಿ ಆರಾಧಿಸುವ ದೇವತೆಗಳೆಂದರೆ ದುರಗಮ್ಮ, ಜಂಬಲಮ್ಮ, ಹುಲಿಗೆಮ್ಮ, ಸುಂಕಲಮ್ಮ, ಕೂಗಮ್ಮ, ಕೆಂಚಮ್ಮ ಮುಂತಾದ ಶಕ್ತಿ ದೇವತೆಗಳು, ಎರಡು/ಮೂರು ವರ್ಷಕ್ಕೊಮ್ಮೆ ಪ್ರಾಣಿ ಬಲಿ ನೀಡುವುದರಿಂದ ತಮ್ಮ ಸಂಕಷ್ಟಗಳು ದೂರಾದವೆಂದು ಹೇಳುತ್ತಾರೆ. ನಿಸರ್ಗ ಆರಾಧನೆಯನ್ನೇ ಹೆಚ್ಚು ನೆಚ್ಚಿದವರು. “ಜಂಬಲಮ್ಮ” ಎಂದು ಕರೆಯುವ “ಬನ್ನಿ” ಗಿಡವನ್ನು ತಮ್ಮ ಕುಲದೇವತೆ ಎನ್ನುವರು. ಶ್ರೀಶೈಲ ಮಲ್ಲಿಕಾರ್ಜುನ ಇವರ ಕುಲಗುರು, ಧರ್ಮದ ಗುರು, ಮನೆದೇವತೆ. ಕೆಲವರು ಸೋಮವಾರ-ಮಲ್ಲಿಕಾರ್ಜುನ ವಾರವೆಂದು ಕೆಲವು ಹೆಂಗಸರು-ಗಂಡಸರು ಉಪವಾಸ ಮಾಡುತ್ತಾರೆ. ತಮ್ಮ ಜನಾಂಗದಲ್ಲಿ ಮದುವೆ, ಮರಣ, ನ್ಯಾಯನಿರ್ಣಯ ಮುಂತಾದ ಸಂದರ್ಭದಲ್ಲೆಲ್ಲ ಬಂದ ಕಾಣಿಕೆ, ದಂಡದ ಹಣದ ಸ್ವಲ್ಪ ಭಾಗವನ್ನು ಈಗಲೂ ಪಂಚರಲ್ಲಿ ಯಾರಾದರೊಬ್ಬರು ಶ್ರೀಶೈಲಪೀಠಕ್ಕೆ ಕೊಟ್ಟು ಬರುತ್ತಾರೆ. ಬುಡ್ಗಜಂಗಮರು ಅಲೆಮಾರಿಗಳಾಗಿರುವುದರಿಂದ ಆಯಾ ಪ್ರದೇಶದ ಪ್ರಭಾವೀ ದೇವತೆಗಳನ್ನು ಆರಾಧಿಸುವದು ಕಂಡುಬರುತ್ತದೆ. ಅಚನೂರ ಹನುಮಪ್ಪ, ಧರ್ಮಸ್ಥಳದ ಮಂಜುನಾಥ, ಮುನಿರಾಬಾದ ಹುಲಿಗೆಮ್ಮ, ಬಳ್ಳಾರಿ ದುರಗಮ್ಮ, ಬಗಂದುರಿ, ಸವದತ್ತಿ ಯಲ್ಲಮ್ಮ, ಕಲಘಟಗಿ-ತಾಳಿಕೋಟಿ ದ್ಯಾಮವ್ವ ಹಾಗೂ ಮುಸ್ಲಿಂ ಪರಂಪರೆಯ ಯಂಕಂಚಿಯ ದಾವಲಮಲ್ಲಿಕ್‌, ಗೊರವಡಿಯ ಇಸ್ಮಾಯಿಲ್‌ಖಾದರಿ, ಗುಲಬುರ್ಗಾದ ಬಂದೇನವಾದ ದರ್ಗಾ, ಬೀಳಗಿ ದರ್ಗಾಕ್ಕೂ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ತಾವು ನಂಬಿದ ದೇವರುಗಳ ಭಾವಚಿತ್ರ ಮೂರ್ತಿಗಳನ್ನು ಡೇರೆಯಲ್ಲಿ ಹಾಕಿ ಪ್ರತಿ ವಾರ ಪೂಜಿಸುತ್ತಾರೆ. ಗಂಡು ದೇವತೆಗಳಿಗೆ ವಿಭೂತಿ-ಕುಂಕುಮ ಹಚ್ಚಿದರೆ, ಹೆಣ್ಣುದೇವತೆಗಳಿಗೆ ಭಂಡಾರ ಹಚ್ಚುತ್ತಾರೆ. ಮನೆಯ ಮಂದಿರೆಯಲ್ಲರೂ ಬೆಳಿಗ್ಗೆ ಹಣೆಗೆ ವಿಭೂತಿ ಧರಿಸುವುದನ್ನು ನೋಡಿದರೆ, ಇವರ ಮೇಲೆ ವೀರಶೈವ-ಲಿಂಗಾಯತ ಪರಿಣಾಮ ಹೆಚ್ಚು ಇದ್ದಂತೆ ಕಂಡು ಬರುತ್ತದೆ.
ಬಲಿಸಂಪ್ರದಾಯ ಆಚರಣೆಗೆ ಸಂಬಂಧಿಸಿದಂತೆ ಬುಡ್ಗಜಂಗಮರು ತಾವು ನೆಲೆ-ನಿಂತ ಭಾಗದಲ್ಲಿಯ ದೇವತೆಯ ಜಾತ್ರೆಯಲ್ಲಿ ಪಾಲ್ಗೊಳ್ಳುತ್ತಾರೆ. ಉದಾಹರಣೆಗಾಗಿ ಸಂಗನಾಳ ದುರಗಮ್ಮ, ಕುದುರೆ ಹುಸೇನಟಾಕಾ ಪೋತಿ, ಗದುಗಿನ ದಂಡಿನ ದುರಗಮ್ಮನಂತಹ-ಜಾತ್ರೆಗಳಿಗೆ ಹೋಗುತ್ತಾರೆ. ಉಳಿದವರಂತೆ ತಾವು ದೇವಿಗೆ ಉಡಿ ತುಂಬಿಸಿ, ಕಾಯಿ ಕರ್ಪೂರ ಕೊಟ್ಟು, ಕುಂಕುಮ ಭಂಡಾರ ಪಡೆಯುತ್ತಾರೆ. ನಂತರ ತಮ್ಮ ಡೇರಿಯಲ್ಲಿ ಕರಿಕಂಬಳಿಯೊಂದನ್ನು ಹಾಸಿ ಅದು ತಾಯಿಯ ಗದ್ದುಗೆಯೆಂದು, ಅಕ್ಕಿ, ಅಡಿಕೆ, ಅರಿಷಿಣ, ಕೊಂಬು, ಎಲಿ, ಹಸಿರು ಜಂಪರಖಣ, ಹಂಗನೂಲ, ಹೂ, ಕುಂಕುಮ, ಭಂಡಾರವನ್ನಿಟ್ಟು ಅಲ್ಲಿ ದೇವಿಗೆ ಉಡಿ ತುಂಬವರು. ಸುತ್ತಲೂ ಬೇವಿನತಪ್ಪಲು ಟೊಂಗೆ ಚುಚ್ಚಿ ನಡುವೆ “ಪೋತರಾಜ”ನನ್ನು ನಿಲ್ಲಿಸುವರು. ಹರಕೆಗೆ ತಂದ ಕುರಿ/ಕೋಳಿಯನ್ನು ಬಲಿ ಕೊಡುವರು. ಕುರಿ/ಕೋಳಿಯ ರುಂಡ ಕತ್ತರಿಸಿ ಬಲಗಾಲನ್ನು ಕೊಯ್ದು ಬಾಯಲ್ಲಿಟ್ಟು ದೇವಿಯ ಮುಂದಿಡುವರು. ಹರಿಯುವ ರಕ್ತವನ್ನು ದೇವಿಯ ಸುತ್ತ ಸಿಂಪಡಿಸುವರು. ನಂತರ ಬಲಿಕೊಟ್ಟ ಪ್ರಾಣಿಯ ಮಾಂಸವನ್ನು ಒಂದೆಡೆ ಅಡುಗೆ ಮಾಡಿ, ಬಂಧು-ಬಳಗ ಎಲ್ಲರೂ ಸೇರಿ ದೇವಿಗೆ ಎಡೆ ಹಿಡಿದು ಊಟ ಮಾಡುವರು. ಮರುದಿನ ತಲೆ, ಕಾಲಿನ ಅಡಿಗೆಮಾಡಿ ಊಟ ಮಾಡುವರು. ಇದನ್ನು “ಬ್ಯಾಟಿ ಮಾಡುವುದು” ಎಂದು ಕರೆಯುವರು. ಮೋಹರಂ ಹಾಗೂ ಉರುಸುಗಳಿಗೂ ಬುಡ್ಗಜಂಗಮರು ಹೋಗಿ ಪ್ರಾಣಿಬಲಿ ಕೊಟ್ಟು ಹರಕೆ ತೀರಿಸಿ ಬರುತ್ತಾರೆ. ಕುದುರೆಮೋತಿಯ “ಹುಸೇನಟಾಕಾ” ಯಂಕಂಚಿಯ “ದಾವಲಮಲ್ಲಿಕ್‌” ರಿಗೆ ಹೆಚ್ಚು ನಡೆದುಕೊಳ್ಳುತ್ತಾರೆ. ಭಿಕ್ಷೆಬೇಡಿ ಬದುಕುವವರಾದರೂ ಧಾರ್ಮಿಕ ಆಚರಣೆ, ಹಬ್ಬ-ಹರಿದಿನಗಳನ್ನು ಮಾತ್ರ ಸಂಭ್ರಮದಿಂದಲೇ ಮಾಡುವರು. ಇವೆಲ್ಲ ಎರಡು/ಮೂರು ವರ್ಷದ ಜಾತ್ರೆಗಳಾಗಿರುವುದರಿಂದ ಸಂಪಾದನೆಗೆ ಅನುಕೂಲವಾಗಿರುತ್ತದೆ.
ಬುಡ್ಗಜಂಗಮರಿಗೆ ತಮ್ಮದೇ ಆದ ಪ್ರತ್ಯೇಕ ದೇವರು-ಆಚರಣೆಗಳಿಲ್ಲ. ಎಲ್ಲದರಲ್ಲೂ ಹಿಂದೂ-ಮುಸ್ಲಿಂ ಧಾರ್ಮಿಕ ಪರಂಪರೆಯನ್ನೇ ಅನುಸರಿಸಿದ್ದಾರೆ. ಈ ಧಾರ್ಮಿಕ ಆಚರಣೆಗಳು ಅಲೆಮಾರಿ ಜನಪದ ಸಮುದಾಯಗಳು ಸಾಂಘಿಕವಾಗಿ ಬದುಕುವಂತೆ ಮಾಡಿವೆ. ಆಧುನಿಕ ಯುಗದಲ್ಲಿ ಇವರ ಧಾರ್ಮಿಕ ಆಚರಣೆ, ಸಂಪ್ರದಾಯಗಳು ಅಸಂಬದ್ಧ ಎನಿಸಿದರೂ ಅವೇ ಅವರ ಪಾಲಿಗೆ, ಬದುಕಿಗೆ ಮಿಣುಕು ದೀಪಗಳಾಗಿವೆ.
ಪ್ರತಿಯೊಬ್ಬರ ಟೆಂಟಿನಲ್ಲಿ ತಾವು ಆರಾಧಿಸುವ ದೇವಾನುದೇವತೆಗಳ ಭಾವಚಿತ್ರಗಳನ್ನು ಜೋತು ಹಾಕಿರುತ್ತಾರೆ. ಅವನ್ನೇ ನಂಬಿ ಬದುಕುತ್ತಿದ್ದಾರೆ.
ನ್ಯಾಯ ಪಂಚಾಯತಿ
ಬುಡ್ಗಜಂಗಮರು ಕಡು ಬಡವರು ಮತ್ತು ಅಲೆಮಾರಿ ಜನಾಂಗವಾಗಿರುವುದರಿಂದ ಆದಾಯ ತುಂಬಾನೆ ಕಡಿಮೆ. ಹಳ್ಳಿ ಹಳ್ಳಿಗೆ ತಿರುಗಿ ಬದುಕು ಸಾಗಿಸುತ್ತಿರುವ ಇವರಲ್ಲಿ ಕುಟುಂಬದ ಒಳ-ಹೊರಗೆ ಒಂದಿಲ್ಲ ಒಂದು ಜಗಳ ನಡದೇ ನಡೆಯುತ್ತವೆ. ಆದರೆ ಇದುವರೆಗೆ ಈ ಜನಸಮುದಾಯಗಳಲ್ಲಿ ಕೊಲೆ, ಸುಲಿಗೆ ನಡೆದಿಲ್ಲ. ಕೋರ್ಟು ಕಟ್ಟೆ ಹತ್ತಿದ ನಿದರ್ಶನಗಳು ದೊರೆತಿಲ್ಲ. ಇವರ ಕುಲಪಂಚಾಯತಿಯ ನ್ಯಾಯಪೀಠದಲ್ಲಿ ನಡೆಯುವ ನ್ಯಾಯ ನಿರ್ಣಯಗಳೇ ಅಂತಿಮ. ಅದೇ ಅವರ ಪಾಲಿನ ಹೈಕೋರ್ಟು-ಸುಪ್ರಿಮ್‌ಕೋರ್ಟ್‌ಆಗಿದೆ. ಇವರ ನ್ಯಾಯಪೀಠದಲ್ಲಿ ಜನಾಂಗದ ಹಿರಿಯರು ಪಂಚರಾಗಿರುತ್ತಾರೆ. ಕುಲದೈವದ ಹಿರಿಯರು ತಾವು ನೆಲೆಸಿರುವ ಸ್ಥಳದಲ್ಲಿಯೇ ಎಲ್ಲರನ್ನು ಕರೆದು ಬಯಲ ಪ್ರದೇಶದಲ್ಲಿ ದುಂಡಾಗಿ ಕುಳಿತು ನ್ಯಾಯದ ಕಟ್ಟೆ ನಡೆಯಿಸುತ್ತಾರೆ.
ಬುಡ್ಗಜಂಗಮ ಜನಾಂಗಗಳು ನ್ಯಾಯದ ಕಟ್ಟೆ ಮಾಡುವ ಕೆಲವು ಮುಖ್ಯ ಕೇಂದ್ರಗಳಿವೆ. ಸಂಕೋನಟ್ಟಿ (ಅಥಣಿ ತಾ||) ಬಿಜಾಪೂರ, ಸೋಲ್ಲಾಪೂರ, ಸಿಕಂದರ ಟಾಕಳಿಕೆ, ಜೇವರ್ಗಿ, ಕುದರಿಮೋತಿ, (ಯಲಬುರ್ಗಾ ತಾ||), ಯಡ್ರಾಮಿ, ಗುಲಬರ್ಗಾ, ಬಳ್ಳಾರಿ, ಹೊಸಪೇಟೆ, ಬೀದರ, ರಾಯಚೂರ, ನಿಡಗುಂದಿ ಮೊದಲಾದ ಪ್ರಮುಖ ಸ್ಥಳಗಳಲ್ಲಿ ನ್ಯಾಯ ಪಂಚಾಯತಿ ನಡೆಯಿಸುತ್ತಾರೆ. ಈ ಯಾವುದೇ ಒಂದು ಸ್ಥಳದಲ್ಲಿ ಎಲ್ಲಾ ಊರುಗಳಿಂದ ಬಂದು ಸೇರುತ್ತಾರೆ. ಉದಾ:  ಕುದರಿಮೋತಿಯಲ್ಲಿ ಎರಡು ವರ್ಷಕ್ಕೊಮ್ಮೆ ೧೦ ಸಾವಿರಕ್ಕೂ ಹೆಚ್ಚು ಜನ ಸೇರುತ್ತಾರೆ. ನ್ಯಾಯ ಪಂಚಾಯತಿಗೆ ೧೦೦ಕ್ಕೂ ಹೆಚ್ಚು ಜನರು ಇಲ್ಲಿ ಕೂಡುತ್ತಾರೆ. ನ್ಯಾಯ ನಿರ್ಣಯಿಸುವ ಹಿರೀಕರು ಮಾತ್ರ ಇಡೀ ಬುಡ್ಗಜಂಗಮ ಜನಾಂಗಕ್ಕೆ ಬೇಕಾದ ಒಳ್ಳೆಯ ವ್ಯಕ್ತಿಗಳಾಗಿರುತ್ತಾರೆ. ಜಾಣ ಮಾತುಗಾರರೂ ಆಗಿರುತ್ತಾರೆ. ನ್ಯಾಯ ನಡೆಯುವ ಮೊದಲು ಎರಡೂ ಪಾರ್ಟಿಯ ೫೦೦ ರಿಂದ ೫೦೦೦ ರೂಪಾಯಿಗಳೆಂದು ನಿರ್ಧರಿಸುತ್ತಾರೆ. ಕಡ್ಡಿ ಕಟ್ಟಿಸಿದ ಹಣವನ್ನು ವಾಲಿಕಾರನಾದ “ಯಡವಲಿ” ಕುಲದವನಲ್ಲಿ ಯಾರಾದವರೂ ಒಬ್ಬನ ಕೈಯಲ್ಲಿ ಹಣ ಕೊಡುವರು. “ಯಡವಲಿ”ಗೆ” “ಮಹಾಂತಗಾಡ” ಎಂದೂ ಕರೆಯುತ್ತಾರೆ. ನ್ಯಾಯ ಯಾರ ಕಡೆ ಆಗುತ್ತದೆಯೋ ಅವರಿಗೆ ಪಡೆದ “ಕಡ್ಡಿ” ಹಣವನ್ನು ಮರಳಿಸುತ್ತಾರೆ. ನ್ಯಾಯ ನಿರ್ಣಯದ ಹಂಡದ ಹಣವನ್ನು ಕುಲದೈವದ ಹಿರಿಯರಿಗೆ “ಗಡ್ಡದ ಚಾಜ” ಎಂದು ೫ ರಿಂದ ೧೦ ರೂ.ಗಳನ್ನು ಹಂಚುವರು. ಬುಡ್ಗಜಂಗಮ ಜನರು ಮರಳಿ ತಮ್ಮ ಊರಿಗೆ ಹೋದ ನಂತರ ಅಲ್ಲಿಯ “ಗಡ್ಡ (ಡ್ಡಿ)” ಜನರಿಗೆ ಹಂಚಬೇಕು. ಹಂಚದಿದ್ದರೆ ಅವರಿಗೆ ಮತ್ತೆ ದಂಡ ಹಾಕುವರು.
ನ್ಯಾಯ ಹೀಗೆಯೇ ಇರಬೇಕೆಂಬುದಕ್ಕೆ ಇವರಲ್ಲಿ ಯಾವುದೇ ಗ್ರಂಥ ಇರುವುದಿಲ್ಲ. ಇವರದೊಂದು ಅಲಿಖಿತ ಸಂವಿಧಾನ. ನ್ಯಾಯ-ಅನ್ಯಾಯವನ್ನು ಸರಿಯಾಗಿ ನಿರ್ಣಯಿಸುವರು. ಇವರಲ್ಲಿ ಬಾಲ್ಯ ವಿವಾಹಗಳೇ ಹೆಚ್ಚು ಇರುವುದರಿಂದ ಏನಾದರೂ ಸಮಸ್ಯೆ ಬಂದಲ್ಲಿ ಸರಿ ಪಡಿಸಿ ಎರಡೂ ಕುಟುಂಬದವರಿಗೂ ದಂಪತಿಗಳಿಗೂ ಬುದ್ದಿ ಹೇಳುತ್ತಾರೆ. ಆ ಹುಡುಗಿ ಮತ್ತೆ ಬಂದಾಗ ಯಾರಾದರೂ ಕರೆದುಕೊಂಡರೆ ಅವರಿಗೆ ದೈವದವರು ದಂಡ ಹಾಕುತ್ತಾರೆ. ತಂದೆ ನ್ಯಾಯದಲ್ಲಿ ತಪ್ಪಾಯಿತೆಂದು ಶರಣಾಗಬೇಕು. ಒಂದು ವೇಳೆ ತಪ್ಪು ಗಂಡಿನವರ ಕಡೆಯದಾಗಿದ್ದರೆ ದಂಡ ಅವರಿಗೆ ವಿಧಿಸುತ್ತಾರೆ. ನಂತರ ಆ ಹುಡುಗ-ಹುಡುಗಿಗೆ ಮದುವೆಯ ಸಿದ್ಧತೆ ಮಾಡುವರು. ಒಂದು ವೇಳೆ ಮದುವೆಯಾದ ಹೆಣ್ಣು ಬೇರೆ ಪುರುಷನ ಜೊತೆ ಅನೈತಿಕ ಸಂಬಂಧ ಇರಿಸಿಕೊಂಡದ್ದು ಕಂಡು ಬಂದರೆ ಇಬ್ಬರಿಗೂ ಛೀಮಾರಿ ಹಾಕಿ ಆ ವ್ಯಕ್ತಿಗೆ “ಕಡ್ಡಿ” ಹಾಕಿ ಹಣ ಸಮಾಜಕ್ಕೆ ಪಡೆಯುತ್ತಾರೆ. ಅವನೊಂದಿಗೆ ಬಾಳಲು ಆ ಹೆಣ್ಣನ್ನು ಬಿಟ್ಟು ಬಿಡುತ್ತಾರೆ. ಮಕ್ಕಳಿದ್ದರೆ ಮೊದಲಿನ ಗಂಡನ ಪಾಲಿಗೆ ಒಪ್ಪಿಸುತ್ತಾರೆ. ಇನ್ನು ಬೇರೆ ಜಾತಿಯ ಪುರುಷನೊಂದಿಗೆ ಸಂಬಂಧ ಇರಿಸಿಕೊಂಡಿದ್ದು ಕಂಡು ಬಂದರೆ “ಬುಡ್ಗಜಂಗಮ” ಸಮಾಜದಿಂದಲೇ ಬಹಿಷ್ಕಾರ ಹಾಕುತ್ತಾರೆ. ಆ ಹೆಣ್ಣಿನ ತಂದೆ-ತಾಯಿಯಿಂದ ಸಮಾಜದವರು ದಂಡ ವಸೂಲಿ ಮಾಡುತ್ತಾರೆ. ಒಂದು ವೇಳೆ ಬಹಳ ದಿನಗಳ ತರುವಾಯ ಹೆಣ್ಣು ಮಗಳು ಮರಳಿ ಬಂದರೆ ಎರಡು ಪಟ್ಟು ದಂಡ ಹಾಕಿ ತಪ್ಪಾಯಿತೆಂದು ಹೇಳಿಸಿ, ಕುಲದಲ್ಲಿ ಕರೆದು ಕೊಳ್ಳುತ್ತಾರೆ. ಗಂಡು ಏನಾದರೂ ಬುಡ್ಗಜಂಗಮ ಕುಲ ಬಿಟ್ಟು ಬೇರೆ ಹೆಣ್ಣನ್ನು ವರಿಸಿದರೆ ಅವನನ್ನು ಕುಲದಿಂದಲೇ ಬಹಿಷ್ಕಾರ ಹಾಕುತ್ತಾರೆ. ಪಂಚಾಯಿತಿಯಲ್ಲಿ ದಂಡ ಹಾಕಿ ಆ ಹೆಣ್ಣಿನ ಸಂಪರ್ಕ ಸಂಪೂರ್ಣ ಬಿಡುವಂತೆ ಎಚ್ಚರಿಸಿ ಕುಲದಲ್ಲಿ ಕರೆದುಕೊಳ್ಳುತ್ತಾರೆ. ಮದುವೆಯಾದ ಗಂಡು-ಹೆಣ್ಣಿನಲ್ಲಿ ಕೂಡಿ ಬಾಳದಷ್ಟು ಬಿರುಕು ಬಂದಾಗ ವಿಚ್ಛೇದನ ಪಡೆಯುತ್ತಾರೆ. ಗಂಡ ಕಟ್ಟಿದ ತಾಳಿ, ನತ್ತು ಬಿಚ್ಚಿ ಕೊಡಬೇಕಾಗುತ್ತದೆ. ಗಂಡು ಹೆಣ್ಣನ್ನು ಬಿಡಬೇಕಾದರೆ ಹೆಣ್ಣಿನ ಮೇಲಿನ ಅಪರಾಧವನ್ನು ನ್ಯಾಯ ಪಂಚಾಯಿತಿಯಲ್ಲಿ ತಿಳಿಸಬೇಕು. ಅದು ಸರಿ ಎನಿಸಿದರೆ ಗಂಡಿನ ಕಡೆಯಿಂದ ೨೫ ಪೈಸೆ ದಕ್ಷಿಣೆ ಇಟ್ಟುಕೊಂಡು ಆ ಹೆಣ್ಣಿನ ತಾಳಿ, ನತ್ತು ಪಡೆದು ಆಕೆಯನ್ನು ಬಿಟ್ಟುಬಿಡುತ್ತಾರೆ.
ಈ ರೀತಿಯಾಗಿರುವ ಬುಡ್ಗಜಂಗಮರ ನ್ಯಾಯ ಪಂಚಾಯಿತಿ ವಿಧಾನವನ್ನು ನೋಡಿದರೆ ಇಂದಿನ ಜಾಗತೀಕರಣ, ಕಂಪ್ಯೂಟರ್ ಯುಗಕ್ಕೆ ಹೋಲಿಸಿ ನೋಡಿದರೆ ಕೆಲವು ಬದಲಾವಣೆಗಳು ಅಗತ್ಯ ಎಂದೆನಿಸುತ್ತದೆ. ಕುಲದ ಒಳಗೆ-ಹೊರಗೆ ಹುಡುಗ-ಹುಡುಗಿ ಪ್ರೀತಿಸಿದರೆ ಒಪ್ಪಿ ಮದುವೆ ಮಾಡುವ, ಒಲ್ಲದ ಮದುವೆಗಳನ್ನು ಬಿಟ್ಟು ಬಿಡುವ, ವಿವಾಹ ವಿಚ್ಛೇದನ ಸರಳಗೊಳಿಸುವ, ದಂಡದಲ್ಲಿ ವಿನಾಯಿತಿ ಕೊಡುವ ಅಗತ್ಯ ಇದೆ. ಸಿಂದಿ-ಸೆರೆ ಸಂಸ್ಕೃತಿಗೆ ವಿದಾಯ ಹೇಳಬೇಕು. ಈ ನಿಟ್ಟಿನಲ್ಲಿ ಸಮಾಜದ ಮುಖಂಡರು ಚಿಂತಿಸಬೇಕಿದೆ. ನ್ಯಾಯಪೀಠಗಳು ಆಯಾ ಜನಾಂಗ ನೆಲೆ ನಿಂತಲ್ಲಿಯೇ ನಡೆಯುವಂತಾಗಬೇಕು. ಸ್ತ್ರೀಯ ವಿಷಯದಲ್ಲಿ ಕರುಣೆ, ಕನಿಕರ ತೋರಿ ನ್ಯಾಯ ನೀಡುವಂತಾಗಬೇಕು.
ಸಾಮಾಜಿಕ ವ್ಯವಹಾರಗಳಲ್ಲಿ ಪುರುಷರೇ ಪ್ರಮುಖ ಪಾತ್ರವಹಿಸುತ್ತಾರೆ. ಹೆಂಗಸರು ಮತ್ತು ಮಕ್ಕಳಿಗೆ ಭಾಗವಹಿಸಲು ಅವಕಾಶವನ್ನು ಬುಡ್ಗಜಂಗಮ ಸಮಾಜ ನೀಡಿರುವುದಿಲ್ಲ. ಕುಲಸಭೆ-ನ್ಯಾಯ ನಿರ್ಣಯಗಳು ನಡೆದ ಸಂದರ್ಭದಲ್ಲಿ ಇತರೆ ಯಾವುದೇ ವಿಚಾರವಿನಿಮಯಗಳ ಸಮಯದಲ್ಲಿ ಅದನ್ನು ದೂರದಲ್ಲಿ ನಿಂತು ಮಹಿಳೆಯರು ಮತ್ತು ಮಕ್ಕಳು ನೋಡಬಹುದೇ ವಿನಾ, ಭಾಗವಹಿಸಿ ಮಾತನಾಡುವುದಾಗಲಿ, ಅದರಲ್ಲೂ ಹೆಣ್ಣುಮಕ್ಕಳು ಸಾಕ್ಷಿ ಹೇಳುವುದಕ್ಕೆ ಅವಕಾಶ ಇಲ್ಲ. ಸಮಾಜದ ಮುಖಂಡಳಾಗಿ ಯಾವುದೇ ಸಭೆ-ಸಮಾರಂಭಗಳಲ್ಲಿ ಮಹಿಳೆ ಭಾಗವಹಿಸಬಾರೆಂಬ ನಿರ್ಬಂಧವು ಬುಡ್ಗಜಂಗಮ ಸಮಾಜದಲ್ಲಿದೆ.
ಬುಡ್ಗಜಂಗಮ ಸಮಾಜವು ಮಹಿಳೆಯನ್ನು ಗೌರವಿಸುವ ರೀತಿ ಸರಿಯಿಲ್ಲ. ಇದು ಬದಲಾಗಬೇಕಾದರೆ, ಆಧುನಿಕ ಪರಿಸರಕ್ಕೆ ಬುಡ್ಗಜಂಗಮ ಕುಟುಂಬ ಒಗ್ಗಿಕೊಂಡಲ್ಲಿ ತಂತಾನೆ ಸಮಾಜದ ನಿಯಮಾವಳಿಗಳು ಸಡಿಲಿಕೆಗೊಳ್ಳುತ್ತವೆ. ಇದರಿಂದ ಮಹಿಳೆಯ ಬದುಕು ಬದಲಾಗಬಹುದು.



[1]      ಶ್ರೀ ಪ್ರತಾಪೆ ಬಹುರೂಪಿ. ಬೆಳಗಾವಿ
[2]      ಸುಭದ್ರಮ್ಮ-ಬುಡ್ಗಜಂಗಮ-ಸಾ||ಗಬ್ಬೂರ
[3]      ಹೀಗೆ ದಾಟಿದರೆ ಮಗ-ಸೊಸೆಯ ಜೀವನದಲ್ಲಿ ಕೇಡಾಗುತ್ತದೆ ಎಂಬ ನಂಬಿಕೆ ಇದೆ ಎನ್ನುತ್ತಾರೆ. ಶ್ರೀಮತಿ: ಮಲ್ಲಮ್ಮ ಬುಡ್ಗಜಂಗಮ-ಗಬ್ಬೂರ.
[4]      ಊರಾಡುವುದು=ಎಂದರೆ ವೇಷ. ರೂಪ ಧರಿಸಿ ಕಲಾ ಪ್ರದರ್ಶನಕ್ಕೆ ಹೋಗುವುದು ಎಂದರ್ಥ.
[5]        ಹಾಲುಗಂಬ-ಹಾಲುಬರುವ ಗಿಡ ಅಂದರೆ, ಬಸರಿ, ಅತ್ತಿ ಗಿಡದ ಕಂಬವನ್ನು ಗಿಂಡಿ ಹಾಲು ಹಾಕಿ ನೆಡುವುದೇ ಹಾಲುಗಂಬ ಹಾಲು ಉಕ್ಕಿದಂತೆ ಅವರ ಬದುಕು ಸಮೃದ್ಧಗೊಳ್ಳಲೆಂಬ ನಂಬಿಕೆ.
[6]        ಈ ತೆರವು ೧೧೧ ರೂಪಾಯಿಯಿಂದ ೨೧೧, ೫೧೧ ಅಥವಾ ೫೨೫ ಆಗಿದ್ದು, ಚಾಜಕ್ಕೆ ಹೋಗುವಾಗ ಮೇಲಿನ ಹಣ ಮಾತ್ರ ಒಯ್ಯುತ್ತಾರೆ. ಅಯ್ಯೋ ೧೧ ರೂಪಾಯಿನಾ ಎಂದು ಹಾಸ್ಯ ಮಾಡುತ್ತಾರೆ. ನಂತರ ಉಳಿದದ್ದು ಒಪ್ಪಿಸುತ್ತಾರೆ.
ಬುಡ್ಗಜಂಗಮ ಸಮುದಾಯ : ಸಂಸ್ಕೃತಿ ಮಹಿಳೆ
ನಂಬಿಕೆ
“ನಂಬಿಕೆ” ಜೀವನದ ತಾಯಿಬೇರು ನಂಬಿಕೆಯ ನೆಲಗಟ್ಟಿನ ಮೇಲೆ ಸಂಸ್ಕೃತಿಯ ಕಟ್ಟಡ ನಿಂತಿದೆ. ನಂಬಿಕೆಗಳನ್ನು ಒಂದು ರೀತಿಯ ಆತ್ಮವಿಶ್ಲೇಷಣೆ, ಬುದ್ದಿಪೂರ್ವಕ ಕ್ರಿಯೆ; ವ್ಯಕ್ತಿಯ ಅನುಭವಗಳ ವಾಸ್ತವಿಕತೆ, ಮತ್ತು ಮೌಲ್ಯಗಳ ಇಲ್ಲವೆ ಧ್ಯೇಯ ಧೋರಣೆಗಳ ಒಂದು ಮಾನಸಿಕ ಸ್ಥಿತಿಯೆಂದೂ; ಒಂದು ಹೇಳಿಕೆಯ ಸತ್ಯಾಂಶದ ಬಗ್ಗೆ ಒಬ್ಬ ವ್ಯಕ್ತಿ ತಾಳುವ ಬುದ್ಧಿಯ ಕಸರತ್ತು ಎಂದೂ ಹೇಳಬಹುದು. ನಂಬಿಕೆಗಳಿಗೆ ತಾತ್ವಿಕ ಸಾಮಾಜಿಕ ಹಿನ್ನೆಲೆಯೂ ಧಾರ್ಮಿಕ ತಳಹದಿಯೂ ಇರುತ್ತದೆ. ನಂಬಿಕೆಗಳು ವ್ಯಕ್ತಿಗತವಾಗಿಯೂ ಸಾಮೂಹಿಕವಾಗಿಯೂ ಪ್ರಚಲಿತವಾಗಿರುತ್ತವೆ.”
ಸಮಾಜ, ಪರಿಸರ ಬದಲಾದಂತೆಲ್ಲ ಮನುಷ್ಯನ ಬುದಕು-ಸಂಸ್ಕೃತಿಯೂ ಬದಲಾವಣೆ ಹೊಂದುತ್ತದೆ. ಅದರೊಡಲಲ್ಲಿ ನಂಬಿಕೆಗಳು ಕೂಡಾ ಅಲ್ಪಸ್ವಲ್ಪ ಬದಲಾವಣೆಯಾಗುತ್ತ ಚಲಾವಣೆಯಲ್ಲಿರುತ್ತವೆ. ಬುಡ್ಗಜಂಗಮರ ಜೀವನದಲ್ಲಿ ನಂಬಿಕೆಗಳು ಅತ್ಯಂತ ಮಹತ್ವದ ಪಾತ್ರವಹಿಸಿವೆ. ಅವರ ಇಡೀ ಬದುಕು ನಿಂತಿರುವುದೇ ನಂಬಿಕೆಗಳ ತಳಹದಿಯ ಮೇಲೆ, ಕಂಬಗಳ ಆಧಾರದ ಮೇಲೆ ಜೀವಕ್ಕೆ ಉಸಿರಾಟ ಎಷ್ಟು ಅವಶ್ಯವೋ ಅಷ್ಟೆ ಅವಶ್ಯ ಈ ನಂಬಿಕೆಗಳು. ಇದು ಚಲಾವಣೆಯಲ್ಲಿರುವ ನಾಣ್ಯ ಇದ್ದಂತೆ. ಇದರಿಂದಾಗಿ ಬುಡ್ಗಜಂಗಮರು ಸಂಜೀವಿನಿಯಂತೆ ಅವುಗಳನ್ನು ಉಳಿಸಿ-ಬೆಳೆಸಿಕೊಂಡು ಜೀವನದಲ್ಲಿ ಬೆರೆಸಿಕೊಂಡಿದ್ದಾರೆ. ನಂಬಿಕೆಗಳು ಅವರ ಬದುಕಿನಲ್ಲಿ ಆಳವಾದ ತಾಯಿಬೇರಿನಂತೆ ಸೇರಿ, ಬುಡ್ಗಜಂಗಮರ ಜೀವನಕ್ಕೆ ಶಕ್ತಿ ನೀಡಿ, ಮಾರ್ಗದರ್ಶನ ನೀಡುವಂತೆ ಕಂಡು ಬರುತ್ತವೆ. ಈ ಸಮಾಜದ ಸರ್ವಸಮ್ಮತವಾದ ಅಲಿಖಿತ ಸಂವಿಧಾನ ಇದ್ದಂತೆ. ಒಂದು ಕಾಲದಲ್ಲಿ ವೈಯಕ್ತಿಕವಾಗಿ ಹುಟ್ಟಿಕೊಂಡ ನಂಬಿಕೆಗಳು ಸಾಮೂಹಿಕವಾಗಿ ಬೆಳೆದು ಉಳಿದುಕೊಂಡು ಬರುತ್ತವೆ. ಅವೇ ವಂಶಪಾರಂಪರಿಕವಾಗಿ ವರ್ಗಾವಣೆಗೊಳ್ಳುತ್ತವೆ. ಮೇಲು ನೋಟದಲ್ಲಿ ಇವು ಮೂಢನಂಬಿಕೆಗಳಂತೆ ಕಂಡು ಬಂದರೂ ಅವುಗಳ ಅಂತರ್ಯದಲ್ಲಿ ಒಂದು ಸಾಮಾಜಿಕ ನೀತಿ-ನಿಯಮ ಇದೆ ಎಂಬುದನ್ನು ಅಲ್ಲಗಳೆಯಲಾಗದು. ಜನನದಿಂದ ಮರಣದವರೆಗೆ ಮತ್ತು ಮರಣ ಸಂಸ್ಕಾರದ ನಂತರವೂ ವ್ಯಾಪಿಸಿಕೊಂಡಿರುವ ನಂಬಿಕೆಗಳು ಬುಡ್ಗಜಂಗಮರ ದೈನಂದಿನ ಬದುಕಿನಲ್ಲಿ ಹಾಸು ಹೊಕ್ಕಾಗಿವೆ. ಚಿಕ್ಕಮಕ್ಕಳು, ಹೆಂಗಸರು, ಗಂಡಸರು, ಮುದುಕರಾದಿಯಾಗಿ ನಂಬಿಕೆಗಳನ್ನು ತಮ್ಮ ಜೀವನಾವರ್ತದಲ್ಲಿ ಅನುಸರಿಸಿಕೊಂಡು ಬಂದಿದ್ದಾರೆ. ಈ ಎಲ್ಲ ಹಿನ್ನೆಲೆಯಲ್ಲಿ ಬುಡ್ಗಜಂಗಮರ ಜೀವನ ವಿಧಾನವನ್ನು ಸಾಂಸ್ಕೃತಿಕ ಬದುಕನ್ನು ರೂಪಿಸಿದ ನಂಬಿಕೆಗಳು ತುಂಬಾ ವಿಶಿಷ್ಟವಾಗಿವೆ.
ವಾಸ್ತವ್ಯ-ಡೇರೆ
· ಡೇರೆ ಹಾಕುವಾಗ ಅದರ ಮುಖ ಪೂರ್ವ/ಉತ್ತರ ದಿಕ್ಕಿಗೆ ಇರಬೇಕು
· ಡೇರೆಯಲ್ಲಿ ಕಾಗೆ/ಬಳವು ಹೊಕ್ಕರೆ ಬಾಗಿಲದಿಕ್ಕನ್ನು, ಇಲ್ಲ ಡೇರಿಯನ್ನು ಸ್ಥಳಾಂತರಿಸಬೇಕು.
· ವಾಸಿಯಾಗದ ರೋಗ ಬಂದಾಗ ಡೇರೆಯನ್ನು ಸ್ಥಳಾಂತರಿಸಬೇಕು.
· ಹೊಸ ಡೇರೆ ಹಾಕಿದಾಗ ಸಾಮಾನ್ಯವಾಗಿ ಪ್ರಾಣಿಬಲಿ ಕೊಡಬೇಕು. ಅಂದರೆ ಶಾಂತಿ ನೆಲೆಸುತ್ತದೆ.
ಮಕ್ಕಳು-ಜನನ
· ಅಮವಾಸ್ಯೆಯ ದಿನ ಮಕ್ಕಳು ಜನಿಸಿದರೆ ಅವರು ಮುಂದೆ ಕಳ್ಳರಾಗುತ್ತಾರೆ.
· ಖಾಲಿ ಜೋಳಿಗೆ ತೂಗಿದರೆ ಮಕ್ಕಳ ಹೊಟ್ಟೆ ನೋಯುತ್ತದೆ.
· ಕೂಸಿನ ಹಾಸಿಗೆ ತುಳಿದರೆ ಅವು ಕಿರಿ ಕಿರಿ ಮಾಡುತ್ತವೆ.
· ಮಲಗಿದ ಮಕ್ಕಳಿಗೆ ಮುತ್ತಿಡಬಾರದು. ಅವುಗಳ ಸತ್ತಂತೆ.
· ಮಲಗಿದ ಮಕ್ಕಳನ್ನು ದಾಟಬಾರದು. ಅವಕ್ಕೆ ಅಪಶಕುನವಾಗುತ್ತದೆ.
· ಮಕ್ಕಳಿದ್ದ ಡೇರೆಗೆ ಬರಿಗೈಯಿಂದ ಬರಬಾರದು.
· ಕೂಸಿನ ಸ್ನಾನದ ತರುವಾಯ ಉಪ್ಪು, ಮೆಣಸಿನಕಾಯಿ ತುಂಬಿ ನಿವಾಳಿಸಿ ಒಲೆಗೆ ಹಾಕಬೇಕು.
· ಮಕ್ಕಳು ಡೇರೆಯ ಒಳ ಹೊರಗೆ ಕಸಗೂಡಿಸಿದರೆ ಬೀಗರು ಬರುತ್ತಾರೆ.
· ಹೆಣ್ಣೇ ಹೆಚ್ಚು ಹುಟ್ಟುತ್ತಿದ್ದರೆ ಕೊನೆಯ ಮಗುವಿಗೆ “ಸಾಕಮ್ಮ” ಎಂದು ಹೆಸರಿಡಬೇಕು.
· ಅವಳಿ ಗಿಡ ಸುತ್ತಿ ಬಂದರೆ ಅವಳಿ ಮಕ್ಕಳಾಗುತ್ತವೆ.
· ಮಕ್ಕಳಿಗೆ ತಲೆ, ತಿಕದ ಮೇಲೆ ಹೊಡಯಬಾರದು.
· ಬಾಯಿ ಮೇಲೆ ಮಾಡಿ ಹುಟ್ಟಿದ ಮಕ್ಕಳು ಅಸಾಮಾನ್ಯರಾಗುತ್ತಾರೆ.
ಹೆಣ್ಣು
· ರವಿವಾರ ಮೈನೆರೆತ ಹೆಣ್ಣನ್ನು ಕಣ್ಣು ಕಟ್ಟಿ ಕಾಡಿನಲ್ಲಿ ಬಿಡಬೇಕು.
· ಮೈ ನೆರೆತ ಹೆಣ್ಣು ಐದು ದಿನಗಳವೆಗೆ ಅಡುಗೆಯ ಸಾಮಗ್ರಿ ಮತ್ತು ಕಸಬರಿಗೆ ಹಿಡಿಯಬಾರದು.
· ಮುಟ್ಟಾದವರನ್ನು ಮೂರು ದಿನ ಡೇರೆಯಲ್ಲಿ ಯಾರೂ ಮುಟ್ಟಿಸಿಕೊಳ್ಳಬಾರದು.
· ಹೆಣ್ಣು ಅವಳಿ ಬಾಳೆಹಣ್ಣು ತಿಂದರೆ ಅವಳಿ ಮಕ್ಕಳಾಗುತ್ತವೆ.
· ಹೆಣ್ಣು ನೋಡಲು ಬಂದಾಗ ಆಕೆ ಮುಟ್ಟಾಗಿದ್ದರೆ ಅವಳನ್ನು ಮಾಡಿಕೊಂಡರೆ ಗಂಡಿಗೆ ಕಂಟಕ ಬರುತ್ತದೆ.
· ಎರಡು ಸುಳಿ ಇರುವ ಹೆಣ್ಣನ್ನು ತಂದುಕೊಂಡರೆ ಗಂಡನ ಮನೆಗೆ ಅಪಶಕುನ.
ಮದುವೆ
· ಮದುವೆಯಲ್ಲಿ ಬಾಸಿಂಗಕ್ಕೆ ಏನಾದರೂ ತಾಕಿದರೆ ಮುಂದೆ ಅಪಶಕುನ
· ಮದುವೆಯಾದ ಐದನೆಯ ದಿನ ಡೇರೆಯನ್ನು ಸ್ಥಳಾಂತರಿಸಬೇಕು.
· ಮದುವೆ ಹೆಣ್ಣಿನ ಬಿಡಾರದ ಮುಂದೆ ನಡೆಯಬಾರದು.
· ಮದುವೆಯಲ್ಲಿ ಆರತಿ ಬೆಳಗುವಾಗ ಕಳಸದ ದೀಪ ಆರಬಾರದು.
· ಉಡುಕಿಯಾದವರು ಕಳಸ ಹಿಡಿಯಬಾರದು.
· ಮುತ್ತೈದೆ ನತ್ತು ಕಾಲುಂಗರ ಇಲ್ಲದೆ ಇರಬಾರದು.
· ಮೊದಲ ಸಲ ಬರುವ ಮದುಮಗಳು ಶುಕ್ರವಾರ ಬಂದರೆ ಲಕ್ಷ್ಮಿ ಬಂದಂತೆ.
· ಮದುವೆಯಾಗುವ ಸುರಗಿಯನ್ನು ತಾಕಿಸಬಾರದು.
· ಮದುವೆಗೆ ಹೋದವರು “ನಾಗೋಲಿ” ಮುಗಿಸದೆ (ಬೇಟೆಯ ರಕ್ತ ನೋಡದೇ) ಬರಬಾರದು. ಬಂದರೆ ಅಪಾಯ.
ಬಾಣಂತಿ
· ಹೆರಿಗೆಯಾದ ಐದನೆಯ ದಿನ ಡೇರೆಯನ್ನು ಸ್ಥಳಾಂತರಿಸಬೇಕು.
· ಬಾಣಂತಿ ಸಗಣೆ ದಾಟಿದರೆ ರೋಗ ಬರುತ್ತವೆ.
· ಹೆರಿಗೆಯಾದ ಐದನೆಯ(ಐದೇಶಿ) ದಿನ ಕೂಸಿನ ಹೊಟ್ಟೆಗೆ ಬರೆ ಹಾಕಬೇಕು. ಇದರಿಂದ ಮೂರ್ಛೆರೋಗ ಬರುವುದಿಲ್ಲ.
· ಬಾಣಂತಿಯ ಕಾಲು ದಾಟಿದರೆ ಅವಳ ಮೊಲೆಹಾಲು ಬತ್ತಿ ಹೋಗುತ್ತವೆ.
· ಬಾಣಂತಿ ಮಾಂಸ ಸೇವಿಸಿದರೆ ಹೆಚ್ಚು ಶಕ್ತಿ ಬರುತ್ತದೆ. ಮತ್ತು ಮೊಲೆಯಲ್ಲಿ ಹಾಲು ಬರುತ್ತವೆ.
· ಡೇರೆಯಲ್ಲಿ ದೆವ್ವ ಬರಬಾರದೆಂದು ಬಾಗಿಲಿಗೆ, ಪ್ರಾಣಿಗಳ ಬಲಿ ಇಟ್ಟು ಮಂತ್ರದ ಬೂದಿ ಡೇರೆ ಸುತ್ತ ಹಾಕುತ್ತಾರೆ.
ಪ್ರಯಾಣ
· ಊರಾಡಲು ಹೊರಟಾಗ ಬಳೆಗಾರ ಎದುರಾದರೆ ಶುಭ.
· ಕಲಾಪ್ರದರ್ಶನಕ್ಕೆ ಹೊರಟಾಗ ಸೂಳೆ ಎದುರು ಬಂದರೆ ಒಳ್ಳೆಯದು.
· ಹೊರಹೊರಟಾಗ ಗುದ್ದಲಿ, ಸಲಿಕೆ, ಪುಟ್ಟಿ, ಎದುರಾದರೆ ಅಪಶಕುನ.
· ಭಿಕ್ಷೆಗೆ ಹೊರಟಾಗ ಒಂಟಿಬ್ರಾಹ್ಮಣ, ಗಾಣಿಗ, ಕ್ಷೌರಿಕ ಎದುರು ಬಂದರೆ ಅಶುಭ.
· ಹೋಗುವಾಗ ಹೂಗಾರ, ವಿಧವೆ ಎದುರು ಬಂದರೆ ಲಾಭ.
· ಊರಾಡಲು ಹೊರಟಾಗ ಸತ್ತ ಸರ್ಪ, ಹೊಸ ಮಡಿಕೆ ಕಂಡರೆ ಮುಂದೆ ಹೋಗದೆ ಹಿಂತಿರುಗಬೇಕು.
· ಹೊರಗಡೆ ಹೊರಟಾಗ ನರಿ ಎದುರಾದರೆ, ಕಾಗೆ ಬಲ ಕಟ್ಟಿದರೆ ಒಳ್ಳೆಯದು.
· ಊರು ಕಿತ್ತಿ ಮುಂದಿನೂರಿಗೆ ಗುಳೆ ಹೊರಟಾಗ ಕಟ್ಟಿಗೆ, ಉಪ್ಪು ಒಯ್ಯಬಾರದು.
· ಪ್ರಯಾಣಕ್ಕೆ ಹೋಗುವಾಗ ಸಿಂದಿ ತುಂಬಿದ ಗೊಬ್ಬಿ ಎದುರಾದರೆ ಒಳ್ಳೆಯದು.
· ಊರು ಬಿಟ್ಟು ಹೊರಟಾಗ ಬೆಂಕಿ, ಚಟ್ಟ ಎದುರಾಗಬಾರದು.
ಸಾವು
· ಕುಲದಲ್ಲಿ ಯಾರಾದರೂ ಸತ್ತರೆ ಐದನೆಯ ದಿನಕ್ಕೆ ಊರು/ಡೇರೆಯನ್ನು ಬದಲಿಸಬೇಕು.
· ವ್ಯಕ್ತಿ ಪ್ರಾಣ ಬಿಟ್ಟ ತಕ್ಷಣ ಸ್ಥಳ ಬದಲಿಸಬೇಕು.
· ವ್ಯಕ್ತಿ ಸತ್ತ ತಕ್ಷಣ ಶವದ ಕೈ ಕಾಲು ಮಡಚಿ ಕೂಡಿಸಬೇಕು/ಮಲಗಿಸಬೇಕು.
· ಶವಸ್ನಾನಕ್ಕೆ ಸಂಬಂಧಿಕರು ಎಡಗೈಯಿಂದ ತಲೆಗೆ ಎಣ್ಣೆ, ಹಚ್ಚಿ ನೀರು ಹಾಕಬೇಕು.
· ಬಾಣಂತಿ ಸತ್ತರೆ ದೆವ್ವವಾಗುತ್ತಾಳೆ.
· ಶವವನ್ನು ಪೂರ್ವಾಭಿಮುಖವಾಗಿ ಹೂಳಬೇಕು.
· ಶವ ಹೊತ್ತು ಹೋಗುವಾಗ ಸುಡಗಾಡ ಸಮೀಪಿಸಿದಾಗ ಹೆಗಲಾರಿಸಿ ಮತ್ತೆ ಹೊತ್ತೊಯ್ಯಬೇಕು.
· ಶವಸಂಸ್ಕಾರದ ತರುವಾಯ ಬೇರೆ ದಾರಿಯಿಂದ ಡೇರೆಗೆ ಬರಬೇಕು.
· ಶವ ಎತ್ತಿದ ತಕ್ಷಣ ಜೀವ ಬಿಟ್ಟ ಸ್ಥಳದಲ್ಲಿ ದೀಪ ಹಚ್ಚಿಡಬೇಕು.
· ಶವಸಂಸ್ಕಾರದಲ್ಲಿ ತೊಡಗಿದವರು, ಡೇರೆಗೆ ಬಂದು ನೋಡಿ ಹೋಗಬೇಕು.
· ಅಮವಾಸ್ಯೆಯ ದಿನ ಸತ್ತರೆ ಅವರು ದೆವ್ವವಾಗುತ್ತಾರೆ.
· ಆಸೆ ಉಳಿಸಿಕೊಂಡು ಸತ್ತವರು ದೆವ್ವವಾಗುತ್ತಾರೆ.
· ಸತ್ತವರ ಬಟ್ಟೆಯನ್ನು ಸುಡಗಾಡಿಗೆ ತರಬಾರದು.
· ಸತ್ತವರ ಮನೆಯಲ್ಲಿ ಒಂದು ವರ್ಷದೊಳಗಾಗಿ ಶುಭಕಾರ್ಯ ನಡೆಯಬೇಕು.
· ಸಿಡಿಲು ಬಡಿದು, ಹಾವು ಕಚ್ಚಿ ಸತ್ತರೆ ಸ್ವರ್ಗ ಸಿಗುತ್ತದೆ.
· ಶವಸಂಸ್ಕಾರದ ತರುವಾಯ ಸ್ನಾನ ಮಾಡಿ ಡೇರೆಯೊಳಕ್ಕೆ ಬರಬೇಕು.
· ಕುಲಬಾಂಧವರು ತಮ್ಮ ಕುಲದಲ್ಲಿ ಯಾರಾದರೂ ಸತ್ತ ಸುದ್ದಿ ಕೇಳಿದರೆ ಶವಸಂಸ್ಕಾರದಲ್ಲಿ ಪಾಲ್ಗೊಳ್ಳಬೇಕು.
· ಶವಸಂಸ್ಕಾರಕ್ಕೆ ಬಂದ ಕುಲಬಾಂಧವರೆಲ್ಲ ಶವಸಂಸ್ಕಾರದ ತರುವಾಯ ನೇರವಾಗಿ ಸಿಂದಿ/ಸರಾಯಿ ಅಂಗಡಿಗೆ ಹೋಗಿ ಸತ್ತವರ ಸಂಬಂಧಿಗೆ ಹೆಂಡದಿಂದ ಬಾಯಿ ತೊಳೆಸಿ, ಕುಡಿದು ಡೇರೆಗೆ ಬರುವರು.
ವಾರ-ದೇವರು
· ಆಯಿತಾರ ಆಯ್ತು ಹೊಯ್ತು ಅಶುಭ.
· ಸೋಮವಾರ ಕುಲದೇವರ ವಾರ, ಒಳ್ಳೆಯ ದಿನ.
· ಮಂಗಳವಾರ ಮಗಳು ಊರಿಗೆ ಹೋಗಬಾರದು.
· ಗುರುವಾರ ಒಬ್ಬರು ಸತ್ತರೆ ಸತತವಾಗಿ ಮೂರು ಜನ ಸಾಯುತ್ತಾರೆ.
· ಶುಕ್ರವಾರದಂದು; ಲಕ್ಷ್ಮಿ ಬರುತ್ತಾಳೆ.
· ದೇವಸ್ಥಾನಕ್ಕೆ ಹೋದಾಗ ದೇವರ ಮೇಲಿನ ಹೂ ಬಲಕ್ಕೆ ಬಿದ್ದರೆ ಒಳ್ಳೆಯದು.
· ದೇವರು ಅತೃಪ್ತಿಯಾದರೆ ಜನಕ್ಕೆ ಕೆಡುಗಾಲ ಬರುತ್ತದೆ.
· ದೇವರಿಗೆ ಪ್ರಾಣಿಬಲಿ ನೀಡಿದರೆ ಶಾಂತಿಯಾಗುತ್ತದೆ.
ಊಟೋಪಚಾರ
· ಊಟ ಮಾಡುವಾಗ ಕೈತುತ್ತು ಕೆಳಗೆ ಬೀಳಬಾರದು.
· ಗಂಗಾಳದಲ್ಲಿ ನೋಣ ಬಿದ್ದರೆ ಮಾಂಸದ ಊಟ ದೊರೆಯುವುದು.
· ಊಟ ಮಾಡಿದ ತಕ್ಷಣ ಮಲಗಬಾರದು.
· ಊಟ ಮಾಡಿದ ಮೇಲೆ ಜಳಕ ಮಾಡಬಾರದು.
· ಹೆಂಡ ಕುಂತು ಕುಡಿಯಬೇಕು.
· ಮಾಂಸದ ಅಡುಗೆ ಊಟ ಮಾಡಿದ ಮೇಲೆ ಹಾಲು ಊಟ ಮಾಡಬಾರದು.
ನಿದ್ರೆ-ಕನಸು:
· ಉತ್ತರ ದಿಕ್ಕಿಗೆ ತಲೆಹಾಕಿ ಮಲಗಬಾರದು.
· ಚಿತ್ತ (ಅಂಗಾತ) ಮಲಗಿದರೆ ಕನಸು ಬೀಳುತ್ತವೆ.
· ಕನಸಿನಲ್ಲಿ ಊಟ ಮಾಡಿದರೆ ದರಿದ್ರತನ ದೊರೆಯುತ್ತದೆ.
· ಪೂರ್ವಕ್ಕೆ ತಲೆಹಾಕಿ ಮಲಗಬಾರದು.
· ಕನಸಿನಲ್ಲಿ ಊರಿಗೆ ಹೋದವರು ನಗುತ್ತ ಬಂದರೆ ಸಾಯುತ್ತಾರೆ.
· ಕನಸಿನಲ್ಲಿ ಮದುವೆಯಾದರೆ ಕೇಡುಗಾಲ.
· ಹಾಸಿಗೆ ತುಳಿದಾಡಿದರೆ ಕನಸು ಬೀಳುತ್ತವೆ.
· ಮಲಗುವಾಗ ತಲೆದಿಂಬಿನ ಹತ್ತಿರ ಕಸಬರಿಗೆ, ಚಪ್ಪಲಿ ಇಟ್ಟುಕೊಂಡು ಮಲಗಿದರೆ ದೆವ್ವ ಬರುವುದಿಲ್ಲ. ಕನಸು ಬೀಳುವುದಿಲ್ಲ.
· ಕನಸಿನಲ್ಲಿ ಕಟ್ಟಿಗೆ, ಬೆಂಕಿ ಕಂಡರೆ ಸಾವಿನ ಸೂಚನೆ.
· ಕನಸಿನಲ್ಲಿ ಹಾವು ಬಂದರೆ ಕುಲದೇವರು ಬಂದಂತೆ.
· ನಸುಕಿನಲ್ಲಿ ಬಿದ್ದ ಕನಸು ನನಸಾಗುತ್ತದೆ.
ವೇಷ:
· ರಾತ್ರಿ ವೇಷ ಹಾಕಬಾರದು.
· ರಾತ್ರಿ ವೇಷ ಹಾಕಬಾರದು.
· ಹೆಣ್ಣು ಬಣ್ಣ ಬಳಿದು ವೇಷ ಹಾಕಬಾರದು.
· ವೇಷ ಹಾಕಿದಾಗ, ಪೇಟೆ, ತಬಲಾ ಬಾರಿಸುವಾಗ ಚಪ್ಪಲಿ ಹಾಕಬಾರದು.
· ಕುಲಬಾಂಧವರು ಸತ್ತೆ ಸುದ್ದಿ ತಿಳಿದಾಗ ವೇಷ ಹಾಕಬಾರದು.
ಈ ರೀತಿಯಾಗಿ ಕಂಡು ಬರುವ ಬುಡ್ಗಜಂಗಮರ ಬದುಕಿನಲ್ಲಿಯ ನಂಬಿಕೆಗಳು ಅವರ ಬದುಕನ್ನು ನಿರೂಪಿಸಿವೆ. ನಿಯಂತ್ರಿಸಿವೆ. ಇಲ್ಲಿರುವ ನಂಬಿಕೆಗಳು ಇತರ ಜನಸಮೂಹದಲ್ಲೂ ಇಲ್ಲದಿಲ್ಲ. ಆದರೆ ಬುಡ್ಗಜಂಗಮರಿಗೆ ನಂಬಿಕೆಗಳು ಕಾನೂನು ಇದ್ದಂತೆ. ಧಾರ್ಮಿಕ, ಸಾಮಾಜಿಕ ಚೌಕಟ್ಟನ್ನು ಇವು ನಿರೂಪಿಸಿವೆ. ಆದರೆ ಹೆಣ್ಣು ಮಕ್ಕಳ ಕುರಿತಾದ ನಂಬಿಕೆಗಳು ತೀರ ಅವೈಜ್ಞಾನಿಕವಾಗಿವೆ. ಅವು ಅವರ ಬದುಕನ್ನು ಅಧಃಪತನಗೊಳಿಸುತ್ತವೆ. ಬದುಕಿನ ಬದಲಾವಣೆಯ ದೃಷ್ಟಿಯಿಂದ, ನಂಬಿಕೆಗಳಿಂದ ಮಹಿಳೆಯನ್ನು ಬಿಡುಗಡೆಗೊಳಿಸುವುದು ಅಗತ್ಯವಿದೆ.
ಹಾಡು:
ಹಾಡಿ, ಕಲಾಪ್ರದರ್ಶನ ನೀಡಿ ಬದುಕನ್ನು ರೂಪಿಸಿಕೊಂಡವರು ಬುಡ್ಗಜಂಗಮರು. ಹಾಡಿ ಬೇಡುತ್ತಲೇ ನಾಡನ್ನು ಕಂಡವರು. ಪುರುಷರಷ್ಟೇ ಪ್ರಧಾನ ಜನಪದ ಕಲೆ ಈ ಹೆಣ್ಣುಮಕ್ಕಳು ಹಾಡುವ ಜನಪದ ಹಾಡುಗಳು,-ಜನಾಕರ್ಷಣೀಯ ರೀತಿಯಲ್ಲಿ ಹಾಡುಗಳನ್ನು ಹಾಡಿ ಭಿಕ್ಷೆ ಬೇಡುವುದು, ಊರಿಂದ ಊರಿಗೆ ತಿರುಗುವುದು ಈ ಹೆಂಗಸರ ಮುಖ್ಯ ಕಸಬು. ಗಂಡಸರು ವೇಷ ಪ್ರದರ್ಶನಕ್ಕೆ ಹೋಗುವದಕ್ಕೂ ಮೊದಲು ಎಳಗೂಸುಗಳನ್ನು ಕಂಕುಳಲ್ಲಿ ಕಟ್ಟಿಕೊಂಡು ಭಿಕ್ಷೆಗೆ ಹೊರಡುತ್ತಾರೆ. ಹಳ್ಳಿಯಲ್ಲಿ ಒಕ್ಕಲಿಗರು, ಕೂಲಿ ಹೆಣ್ಣು ಮಕ್ಕಳು ಹೊಲಕ್ಕೆ ಹೋಗುವುದರಲ್ಲಿ ಭಿಕ್ಷಾಟನೆ ಮುಗಿಸುತ್ತಾರೆ. ಪ್ರತಿಯೊಂದು ಮನೆಯ ಮುಂದೆ ಒಂದು ಹಾಡನ್ನು ಹಾಡಿ, ಮತ್ತೊಂದು ಓಣಿಗೆ ಹೋಗುವಾಗ ಸರ್ವಜ್ಞನ ತ್ರಿಪದಿ ಹೇಳಿ, ಮತ್ತೆ ಹಾಡು ಆರಂಭಿಸುತ್ತಾರೆ.
ಬುಡ್ಗಜಂಗಮ ಹೆಣ್ಣು ಮಕ್ಕಳು ಪುರುಷರ ವಾದ್ಯಪರಿಕರಗಳಲ್ಲಿ ಕೈಪೇಟಿ ಮಾತ್ರ ಬಳಸಿಕೊಳ್ಳುತ್ತಾರೆ. ಸಹಕಲಾವಿದರು ದಮ್ಮಡಿ, ತಂಬೂರಿಯನ್ನು ತಾಳ, ಲಯ ಬದ್ಧವಾಗಿ ಬಾರಿಸುವುದನ್ನು ಕರಗತ ಮಾಡಿಕೊಂಡಿರುತ್ತಾರೆ. ಸುಮುಧರ ಕಂಠದಿಂದ ಜೋಡಿ ಕೋಗಿಲೆ ಹಾಡ ಹತ್ತಿದರೆ ಯಾರ ಕಿವಿಗಳಾದರೂ ಇಂಪನ್ನು ತಿರಸ್ಕರಿಸಲು ಸಾಧ್ಯವಿಲ್ಲ. ಹಳ್ಳಿಯ ಜನರಂತೂ ಇವರ ಹಾಡುಗಳನ್ನು ಕೇಳಿದಾಕ್ಷಣ ತಮ್ಮ ಕೆಲಸಗಳನ್ನು ಬಿಟ್ಟು ಬಂದು, ಹಾಡು ಕೇಳುವುದರಲ್ಲಿ ಮಕ್ಕಳೊಂದಿಗೆ ಮೈ ಮರೆಯುತ್ತಾರೆ. ಕೆಲವರಂತು ಮನೆಯ ಅಂಗಳದಲ್ಲಿ ಕರೆದು ಕೂಡಿಸಿ, ತಮಗೆ ಇಷ್ಟವಾದ ಹಾಡುಗಳನ್ನು ಪೂರ್ತಿ ಹಾಡಿಸಿ ಕೇಳುತ್ತಾರೆ. ಇವರ ಹಾಡುಗಳಲ್ಲಿ ಅಂತಹ ಭಕ್ತಿ, ನೀತಿ, ತತ್ವ, ಸಂದೇಶ ತುಂಬಿಕೊಂಡಿರುತ್ತವೆ. ದಾಸರ ಕೀರ್ತನೆಗಳೊಂದಿಗೆ “ಕಥನಗೀತೆ”ಗಳನ್ನು ಕೂಡಾ ಹಾಡುತ್ತಾರೆ. ಯಾವುದೇ ವಿದ್ವತ್ಪೂರ್ಣ ಸಂಗೀತ ಕಲಿತವರಲ್ಲ, ನಿಜ. ಆದರೆ ಜನಕ್ಕೆ ಅವರ ಹಾಡು ಮೋಡಿ ಮಾಡಿರುವುದಂತೂ ಸತ್ಯ. ಅನಕ್ಷರಸ್ಥರಾದ ಬುಡ್ಗಜಂಗಮರ ಹೆಣ್ಣು ಮಕ್ಕಳು ತಾವು ಹಾಡುವ ಹಾಡುಗಳೆಲ್ಲ ವಂಶಪಾರಂಪರ್ಯದಿಂದ ಬಂದವುಗಳು ಎನ್ನುತ್ತಾರೆ. ಬಾಲ್ಯದಲ್ಲಿರುವಾಗಲೇ ತಾಯಿಯೊಟ್ಟಿಗೆ ಹೋಗಿ, ಹಾಡು ಕೇಳಿ ಕಲಿತುಕೊಂಡಿರುತ್ತಾರೆ. ಇದೊಂದು ರೀತಿ ಅನುಕರುಣಾಶೀಲ ಕಲೆ. ಇವರು ಹೇಳುವ ಹಾಡುಗಳಲ್ಲಿ ವಿಷಯ, ಶೈಲಿಯನ್ನು ಕಾಣಬಹುದಾಗಿದೆ. “ಧ್ವನಿಯ ಏರಿಳಿತ, ರಾಗಗಳ ಅವರೋಹಣ ಆರೋಹಣದೊಂದಿಗೆ ಸುಶ್ರಾವ್ಯವಾಗಿ ಹಾಡುತ್ತಾರೆ. ಅವರ ಹಾಡುಗಳಲ್ಲಿ ಸಾಮಾಜಿಕ ನೀತಿ, ಭಕ್ತಿ, ತತ್ವಪದಗಳು ಹಾಗೂ ಕಥನಗೀತೆಗಳು ಕಂಡುಬರುತ್ತವೆ. ಆದರೆ ಅವರ ಹಾಡುಗಳನ್ನು ಸಾಹಿತ್ಯಿಕ, ಕಾವ್ಯಾತ್ಮಕವಾಗಿ ಅವಲೋಕಿಸಲಾಗದು. ಗೇಯಾತ್ಮಕ ಮತ್ತು ನೀತಿ, ತತ್ವ, ಭಕ್ತಿ ಪ್ರಧಾನತೆ ಇರುವುದನ್ನು ಗಮನಿಸಬೇಕು.
ಬುಡ್ಗಜಂಗಮರು ಬಡವರಾದರೂ ಕೂಡಾ ನೈತಿಕ ತಳಹದಿಯ ಮೇಲೆ ಬದುಕನ್ನು ಕಟ್ಟಿಕೊಂಡವರು. ಅವರ ಹಾಡುಗಳಲ್ಲಿ ನೀತಿಯೇ ಜೀವಾಳ ಎಂಬುದಕ್ಕೆ ಸಂಕೇತವಾಗಿ ಅನೇಕ ಹಾಡುಗಳನ್ನು ಹಾಡುತ್ತಾರೆ. ನಿದರ್ಶನಕ್ಕೆ ಒಂದು ಹಾಡನ್ನು ಗಮನಿಸಬಹುದಾಗಿದೆ.
“ಗಂಡನ ಮನೀಲಿ ಒಳ್ಳೆ ಬಾಳು ನೀ ಬಾಳಬೇಕವ್ವ
ಮುತ್ತೈದಿತ್ವ ತಂಗಿ ನಿನಗ ದೊರಿಯತಾದವ್ವ”  ||ಪ||
ಸಾವಿರ ಹಣ ಕೊಟ್ಟರ ಮುತ್ತೈದಿತನವ ಸಿಗುದಿಲ್ಲವ್ವ
ಸಾವಿರ ಹಣ ಕೊಟ್ಟರೆ ಮುತ್ತೈದಿತನವ ಸಿಗುದಿಲ್ಲವ
ನಾಗರನ ಕೊಟ್ಟರ ಮುತ್ತೈದಿತನವ ದೊರಕುದಿಲ್ಲವ್ವ
ನಾಗರನ ಕೊಟ್ಟರ ಮುತ್ತೈದಿತನವ ದೊರಕುದಿಲ್ಲವ್ವ  ||೧||
ಮನಿಯಲಿ ನಾದನಿ ಮೈದುನದೇರು ಇರಬೇಕವ್ವ
ಮನಿಯಲಿ ನಾದನಿ ಮೈದುನದೇರು ಇರಬೇಕವ್ವ
ಅವರ ಮಾತಿಗೆ ತಲಿಬಾಗಿ ನೀ ನಡಿಯಬೇಕವ್ವ
ಅವರ ಮಾತಿಗೆ ತಲಿಬಾಗಿ ನೀ ನಡಿಯಬೇಕವ್ವ ||೨|
ಅತ್ತಿಯೆಂದರ ಪಾರ್ವತಿಯಂತ ಪಾಲಿಸಿ ನಡಿಯವ್ವ
ಮಾವನಂದರ ಮಾದೇವಂತ ತಿಳಿದ ನಡಿಯವ್ವ ||೩||
ಹೀಗೆಯೇ ನುಡಿಗಳನ್ನು ಜೋಡಿಸಿ ಹಾಡುವುದುಂಟು. ಈ ತೆರನಾದ ಹಾಡುಗಳನ್ನು ಉತ್ತರ ಕರ್ನಾಟದಲ್ಲಿ ವೇಷ ಹಾಕುವ ಬುಡ್ಗಜಂಗಮರ ಹೆಣ್ಣುಮಕ್ಕಳು ಹಾಡುತ್ತಿರುವುದಾಗಿ ಹೇಳುತ್ತಾರೆ. ಹಾಡು ಒಂದೇ ಆಗಿದ್ದರೂ ಪ್ರಾದೇಶಿಕವಾಗಿ ಕೆಲವು ವ್ಯತ್ಯಾಸಗಳು ಕಂಡು ಬರುತ್ತವೆ. ಸಂಸಾರ ಜಂಜಾಟ ಕುರಿತ ಅಲೌಕಿಕ ಹಿನ್ನೆಲೆಯ ಅನೇಕ ಹಾಡುಗಳನ್ನು ಜನಾಂಗದ ಹೆಂಗಳೆಯರು ಹಾಡುತ್ತಾರೆ. ಈಗಾಗಲೇ ಈ ಕ್ಷೇತ್ರದಲ್ಲಿ ಸಂಶೋಧನೆ ಮಾಡಿದ ಸಂಶೋಧಕರು ಹಾಡುಗಳನ್ನು ಸಂಗ್ರಹಿಸಿದ್ದಾರೆ. ಅವು ಪ್ರಕಟಗೊಳ್ಳುವುದು ಅಗತ್ಯವಿದೆ.
ಹೆಣ್ಣು ಮಕ್ಕಳು ಬಳಸುವ ವಾದ್ಯ:
ಬುಡ್ಗಜಂಗಮ ಹೆಣ್ಣುಮಕ್ಕಳ ಪ್ರಮುಖ ವಾದ್ಯ ಎಂದರೆ “ದಮ್ಮಡಿ”, ಇದು ಹೆಣ್ಣು ಮಕ್ಕಳ ಪಾಲಿನ ಅಕ್ಷಯ ಪಾತ್ರೆ ಇದ್ದಂತೆ. ತವರು ಮನೆಯವರು ಮಗಳು ಗಂಡನ ಮನೆಗೆ ಹೋಗುವಾಗ ಕೊಡಲು ಏನೂ ಇಲ್ಲದಿದ್ದರೂ “ದಮ್ಮಡಿ”ಯನ್ನು ಕೊಟ್ಟು ಕಳಿಸುವುದನ್ನು ಮರೆಯಲಾರರು. ಯಾಕೆಂದರೆ ದುಡಿದು ಸಂಪಾದನೆ ಮಾಡಿ ಬದುಕಲು ಸಹಾಯವಾಗುತ್ತದೆ ಎಂಬ ಭಾವನೆ ಅವರದಾಗಿದೆ. ಇದು ಅವರ ಆಸ್ತಿಗಳಲ್ಲಿ ಒಂದು.
“ದಮ್ಮಡಿ” ವಾದ್ಯಕ್ಕೆ ಪ್ರಾದೇಶಿಕವಾಗಿ “ದಮಡಿ”, “ತಪ್ಪಟ”, “ತಮ್ಮಟಿ” ಎಂದೆಲ್ಲಾ ಕರೆಯುತ್ತಾರೆ. ದಮ್ಮಡಿಯನ್ನು ಬಹುರೂಪಿಗಳು ಪುರುಷರು ತಯಾರಿಸಿಕೊಡುತ್ತಾರೆ. ಸುಮಾರು ೫ರಿಂದ ೬ ಇಂಚು ವ್ಯಾಸದ ಕ್ಯಾದಗಿಯ ಪಡಗಕ್ಕೆ ಉಡದ ಚರ್ಮವನ್ನು ಬಿಗಿದು ಸಿದ್ಧಪಡಿಸಿಕೊಳ್ಳುತ್ತಾರೆ. ಇನ್ನು ಕೆಲವಡೆ ಎಳೆಯ ಕುರಿ/ಆಡಿನ ಚರ್ಮವನ್ನು ಡೋರರಿಂದ ತಂದು ತಯಾರಿಸಿಕೊಳ್ಳುವುದಾಗಿ ಹೇಳುತ್ತಾರೆ. ಆದರೆ ನಾದದ ಹೊಮ್ಮುವ ದೃಷ್ಟಿಯಿಂದ ಉಡದ ಚರ್ಮವೇ ಒಳ್ಳೆಯದೆನ್ನುತ್ತಾರೆ. ಪಡಗದ ಸುತ್ತ ಮಧ್ಯಭಾಗದಲ್ಲಿ ಅಲ್ಲಲ್ಲಿ ಎರಡರಂತೆ ಹುಲಗೆಜ್ಜೆಗಳನ್ನು ಕಟ್ಟಿರುತ್ತಾರೆ. ಬಲಗೈಯಿಂದ ದಮ್ಮಡಿ ಬಾರಿಸುವಾಗ ಎಡಗೈ ಬೆರಳಿಂದ ಮಧ್ಯದಲ್ಲಿ ಚಿಟಕಿ ಕೊಡುತ್ತಾರೆ. ಕೆಲವರು ಬಲಗೈ ಬೆರಳುಗಳನ್ನೆ ಬಳಸಿ ಗೆಜ್ಜೆ ಚಿಟಕಿ ಕೊಟ್ಟು ಒಳ್ಳೆಯ ನಾದ, ಲಯ ಹೊರಡಿಸುತ್ತಾರೆ. ಮಳೆಗಾಲ ಮತ್ತು ಚಳಿಗಾಲದಲ್ಲಿ ಚರ್ಮ ಒದ್ದೆಯಾಗಿ ತಂಪಾಗುವುದರಿಂದ ಊರ ಹತ್ತಿರ ಹೋಗಿ ಬೆಂಕಿ/ಉರಿಗೆ ದಮ್ಮಡಿಯನ್ನು ಕಾಯಿಸಿ ಧ್ವನಿ ಹೊರಡುವಂತೆ ಮಾಡಿಕೊಂಡು ಭಿಕ್ಷೆಗೆ ಹೋಗುವರು.
ದಮ್ಮಡಿಯೊಂದಿಗೆ ಅವರು ಬಳಸುವ ಮತ್ತೊಂದು ಪ್ರಮುಖ ವಾದ್ಯ ಪರಿಕರ ಎಂದರೆ ಕೈಪೇಟಿ, ಬುಡ್ಗಜಂಗಮರು “ಸ್ವರಪೆಟ್ಟಿಗೆ”, “ರಾಗಮಾಲಿ” ಎಂದು ಇದನ್ನು ಕರೆಯುತ್ತಾರೆ. ತಿದಿ ಒತ್ತಿ, ಧ್ವನಿ ಹೊರಡಿಸಿ ರಾಗಬದ್ಧವಾಗಿ ಅದಕ್ಕನುಗುಣವಾಗಿ ಧ್ವನಿ ಹೊಂದಿಸಿಕೊಂಡು ಅದರೊಂದಿಗೆ ಹಾಡುತ್ತಾರೆ. ಇದನ್ನು ಪಟ್ಟಣದಲ್ಲಿ ಕೊಂಡು ತಂದಿರುತ್ತಾರೆ.
“ತಂಬೂರಿ” ಈ ಕಲಾವಿದರು ಹಾಡುಗಾರಿಕೆಯಲ್ಲಿ ಬಳಸುವ ಮತ್ತೊಂದು ವಾದ್ಯ. ಅವರು ಇದನ್ನು “ತಂಬೂರಾ” “ತಾನಪುರಾ” ಎಂದೆಲ್ಲಾ ಕರೆಯುವುದುಂಟು. ನಾಲ್ಕು ತಂತಿಗಳನ್ನೊಳಗೊಂಡ ಶ್ರುತಿವಾದ್ಯ ಭಿಕ್ಷೆ ಬೇಡಲು ಹೋದಾಗ ಹಾಡುಗಳಿಗೆ ಪೂರಕವಾದ್ಯವಾಗಿ ಇದನ್ನು ಬಳಸುತ್ತಾರೆ. ಕೊರಳಲ್ಲಿ ಜೋತುಬಿಟ್ಟುಕೊಂಡು ಇಲ್ಲವೆ ತೊಡೆಯ ಮೇಲೆ ಇಟ್ಟುಕೊಂಡು ಬಾರಿಸುತ್ತಾರೆ. ಬಲಗೈ ಬೆರಳುಗಳಿಂದ ತಂತಿಗಳನ್ನು ಮೀಟಿ ನುಡಿಸುತ್ತಾರೆ. ಇತ್ತೀಚೆಗೆ ಇದು ಅಷ್ಟಾಗಿ ಬಳಕೆಯಲ್ಲಿ ಕಂಡು ಬರುವುದಿಲ್ಲ. ಆದರೆ ಬುರ‍್ರಕತೆಗೆ ಮಾತ್ರ ಹೇಳಿಮಾಡಿಸಿದ ವಾದ್ಯ ಹೌದು.
“ಗಗ್ಗರಿ” ಬುಡ್ಗಜಂಗಮ ಹೆಂಗಸರು ಬಳಸುವ ಮತ್ತೊಂದು ವಾದ್ಯಪರಿಕರ ತಂಬೂರಿ ಬಾರಿಸುವಾಗ ಎಡಗೈ ಹೆಬ್ಬೆರಳಿನಲ್ಲಿ ಗಗ್ಗರಿಯನ್ನು ಸಿಕ್ಕಿಸಿಕೊಂಡು ಬೆರಳಿನ ಚಲನೆಯಿಂದ ಬುರುಡೆಗೆ ಬಡಿದು ಹಾಡಿನ ಲಯಕ್ಕೆ ತಕ್ಕಂತೆ ಬಾರಿಸುತ್ತಾರೆ. ಗಗ್ಗರಿಯ ಲಯಬದ್ದಹಾಡು ಕೇಳುಗರಿಗೆ ಮೋಡಿ ಮಾಡುತ್ತದೆ.
ತಂಬೂರಿಯ ಬದಲಾಗಿ ಬಳಸಲಾಗುವ ಇನ್ನೊಂದು ವಾದ್ಯ ಪರಿಕರ ಎಂದರೆ “ಏಕತಾರಿ”. ಹಾಡ್ಗತೆಗಳನ್ನು ಹೇಳುವವರೇ ಈ ವಾದ್ಯವನ್ನು ನುಡಿಸುತ್ತಾರೆ. “ಏಕ” ಅಂದರೆ ಒಂದು, “ತಾರ” ಅಂದರೆ ತಂತಿ. ಒಂದೇ ತಂತಿ ಇರುವ ವಾದ್ಯವೇ “ಏಕತಾರಿ”. ದುಂಡಾಗಿ ಇರುವ ಕುಂಬಳಕಾಯಿಯ ಮೇಲ್ಭಾಗವನ್ನು ಸ್ವಲ್ಪ ಕೊರೆದು, ಕೆಳಕ್ಕೆ ತಾಕುವಂತೆ ಬಿದಿರಿನ ಕೋಲೊಂದನ್ನು ಸೇರಿಸಿ ಮೇಣ ಸವರುತ್ತಾರೆ. ಅದರ ತುದಿಗೆ ತೂತು ಕೊರೆದು ಬೆಣಿಯೊಂದನ್ನು ಸಿಕ್ಕಿಸುತ್ತಾರೆ. ತಳದಿಂದ ಕೋಲ ತುದಿಯ ಬೆಣಿಗೆ ತಂತಿಯನ್ನು ಕಟ್ಟಿ ಬೆಣೆಯಿಂದ ಬಿಗಿ ಮಾಡಲು ನಾದ ಹೊರಡುತ್ತದೆ. ಬಲಗೈಯಲ್ಲಿ ಹಿಡಿದು ತೋರು ಬೆರಳು ಮಧ್ಯದ ಬೆರಳನ್ನು ಮೇಲೆ ಕೆಳಗೆ ಮಾಡಿ ತಂತಿಯನ್ನು ಬಾರಿಸುತ್ತ ಹಾಡುತ್ತಾರೆ.
ಮದ್ದಳೆಯನ್ನು ಹೋಲುವ ಇನ್ನೊಂದು ವಾದ್ಯ “ಗುಮ್ಮಟೆ”. ಬಹುರೂಪಿ ಹೆಣ್ಣುಮಕ್ಕಳು ಹಾಡ್ಗತೆ ಹೇಳುವಾಗ ಬಳಸುವ ವಾದ್ಯವಾಗಿದೆ. ತೆಲುಗಿನಲ್ಲಿ ಇದನ್ನು “ಬುರ‍್ರ” ಎನ್ನುತ್ತಾರೆ. ಬುಡ್ಗಜಂಗಮರಿಗಿಂತ ಬುರ‍್ರಕಥಾ ಮೇಳದವರು ಈ ವಾದ್ಯವನ್ನು ಹೆಚ್ಚು-ಬಳಸುವುದುಂಟ. ಸಹ ಗಾಯಕಿ ಇದನ್ನು ನುಡಿಸುತ್ತಾಳೆ. ಪೊಳ್ಳು ಮರದಿಂದ ಮಾಡಲಾದ ಗುಮ್ಮಟೆ ಬಲಬದಿಗೆ ಚರ್ಮ ಬಿಗಿದಿರುತ್ತಾರೆ. ಎಡಬದಿ ಮಾತ್ರ ಖಾಲಿ ಇರುತ್ತದೆ. ಅದಕ್ಕೆ ಕಬ್ಬಿಣ ಅಥವಾ ಹಿತ್ತಾಳೆಯ ಕಟ್ಟನ್ನು ಹಾಕುತ್ತಾರೆ. ಬಲಭಾಗದ ಚರ್ಮದ ಹೊದಿಕೆಯನ್ನು ತೊಗಲಿನ ಬಾರುಗಳಿಂದ ಬಿಗಿದಿರುತ್ತಾರೆ. ಹಾಡಿಗೆ ತಕ್ಕಂತೆ ಸ್ವರ ಏರಿಳಿತ ಬದಲಾಯಿಸಲು ಮರದ ಬೆಣಿಗಳನ್ನು ಸಿಕ್ಕಿಸುತ್ತಾರೆ. ಖಾಲಿ ಇರುವ ವರ್ತುಳಾಕಾರದ ಎಡಬಾಯಿಯನ್ನು ಎಡಗೈಯಿಂದ ಮುಚ್ಚಿ-ತೆಗೆಯುವುದರಿಂದ ಅದೇ ಸಮಯದಲ್ಲಿ ಬಲಗಡೆಯ ಚರ್ಮದ ಭಾಗಕ್ಕೆ ಬಲಗೈಯಿಂದ ಬಾರಿಸುವುದರಿಂದ ವೈವಿಧ್ಯಮಯ ನಾದಸ್ವರ ಹೊರಡುತ್ತದೆ. ಚಾಕಚಕ್ಯತೆಯಿಂದ ಏಕಕಾಲದಲ್ಲಿ ಎರಡೂ ಕೈಗಳಿಂದ ಗುಮ್ಮಟೆ ಬಾರಿಸುವ ಕಲೆ ವಿಶಿಷ್ಟವಾದದ್ದು. ಹಾಡ್ಗತೆ ಹೇಳಲು ಪ್ರೇರಣೆ-ಕೇಳಲೂ ಆನಂದವನ್ನು ನೀಡುವ ಬಹುರೂಪಿಗಳ ಪಕ್ಕವಾದ್ಯ ಇದಾಗಿದೆ. ಈ ವಾದ್ಯ ಬಳಕೆ ರಾಯಚೂರ, ಬಳ್ಳಾರಿ ಜಿಲ್ಲೆಗಳಲ್ಲಿ ಹೆಚ್ಚು ಕಂಡು ಬರುತ್ತದೆ.
ತಂಬೂರಿ, ದಮ್ಮಡಿ, ಕೈಪೇಟಿ, ಬುಡ್ಗ ವಾದ್ಯಗಳನ್ನು ಹಿಡಿದು ಹಾಡಿ ಭಿಕ್ಷೆ ಬೇಡುವ ಪರಂಪರೆಯನ್ನು ಇಂದಿನ ಯುವತಿಯರು ಅನುಸರಿಸುತ್ತಿಲ್ಲ. ಅವೆಲ್ಲ ಜಂಗು ಹಿಡಿಯುತ್ತಲಿವೆ. ಇವರಲ್ಲಿ ಶೈಕ್ಷಣಿಕ ಪರಿಸರ, ವ್ಯಾಪಾರ, ಕೂಲಿ ಮಾಡುವ ಬದಲಾವಣೆ ಕಂಡು ಬರುತ್ತಲಿವೆ.
ವೃತ್ತಿಯಲ್ಲಿ ಬದಲಾವಣೆ:
ಬುಡ್ಗಜಂಗಮ ಸಮುದಾಯಗಳು ಇಂದು ಪಟ್ಟಣ ಪ್ರದೇಶಗಳಲ್ಲಿ ನೆಲೆ ನಿಂತು ತಮ್ಮದೇ ಆದ ಬಡಾವಣೆಗಳನ್ನು ಸರಕಾರದ ಸಹಾಯದಿಂದ ನಿರ್ಮಿಸಿಕೊಂಡಿದ್ದಾರೆ. ಈ ಜನಾಂಗ ಬಹುರೂಪಿ, ಬುರ‍್ರಕಥಾ, ಬಾಳಸಂತ, ಕುರುಮಾಮಾ ಮೊದಲಾದ ಅನುವಂಶಿಕ ವೃತ್ತಿಗಳನ್ನು ಬಿಟ್ಟು, ಆಧುನಿಕ ಯುಗದಲ್ಲಿ ಅನೇಕರಲ್ಲಿ ಕೂಲಿಕೆಲಸ ಮಾಡುತ್ತಿದ್ದಾರೆ. ಸ್ತ್ರೀಯರು ರುದ್ರಾಕ್ಷಿ, ಮಣಿ, ದೇವರಫೋಟೊ ಸಾಮಗ್ರಿಗಳನ್ನು ಮಾರುವ ವ್ಯಾಪಾರದಲ್ಲಿ ತೊಡಗಿಕೊಂಡಿರುವುದು ಕಂಡುಬರುತ್ತದೆ. ನಿತ್ಯ ಬದುಕುವುದಕ್ಕಾಗಿ ಹೋರಾಟ ಮಾಡಿದ ಬುಡ್ಗಜಂಗಮರ ಬದುಕು ಈಗ ಶೈಕ್ಷಣಿಕ-ಸಾಂಸ್ಕತಿಕ ಗಾಳಿ ಬೀಸುತ್ತಿರುವ ಹಿನ್ನೆಲೆಯಲ್ಲಿ ಬದಲಾವಣೆಯ ಹಂತದಲ್ಲಿದೆ.
ನಾನು ಕ್ಷೇತ್ರಕಾರ್ಯದಲ್ಲಿ ಹಲವಾರು ಊರುಗಳ ಅವರ ಬಿಡಾರಗಳಿಗೆ ತೆರಳಿ ವಿಚಾರಿಸಿದಾಗ ಹೆಣ್ಣು ಮಕ್ಕಳನ್ನು ಹಾಡುಗಾರಿಕೆ-ಭಿಕ್ಷಾಟನೆ ಬಿಡಿಸಿ ಬಾಲವಾಡಿ ಮತ್ತು ಪ್ರಾಥಮಿಕ ಶಾಲೆಗೆ ಕಳಿಸುತ್ತಿರುವುದನ್ನು ಕಂಡಿದ್ದೇನೆ. ಗಂಡು ಮಕ್ಕಳು ಕೂಡಾ ವೇಷಗಾರಿಕೆ-ಬೇಟೆಯನ್ನು ಮರೆತು ಎರಡಕ್ಷರ ಕಲಿಯುತ್ತಿರುವುದು ನಾಳಿನ ಈ ಜನಾಂಗಕ್ಕೆ ಬೆಳಕು ಬೀರುವ ದೀಪಗಳು ಎನ್ನಬಹುದು.
ಒಗಟು:
ಜನಪದ ಸಾಹಿತ್ಯದ ಪ್ರಮುಖ ಗದ್ದಪ್ರಕಾರಗಳಲ್ಲಿ ಒಂದಾದದ್ದು ಒಗಟು. ನಂಬಿಕೆ, ಆಚರಣೆಗಳಂತೆ ಒಗಟುಗಳು ಕೂಡಾ ಆಯಾ ಜನಾಂಗ, ಸಂಸ್ಕೃತಿಯ ಪ್ರತಿಬಿಂಬಗಳು, ವಿಚಾರ ಮಾಡಿ ಉತ್ತರಿಸುವ ಒಗಟು ಪ್ರಶ್ನೆರೂಪದ್ದು, ಪ್ರತಿಯಾಗಿ ಉತ್ತರ ನಿರೀಕ್ಷೆ ಇರುತ್ತದೆ.
ಬುಡ್ಗಜಂಗಮರಲ್ಲಿ ಪುರುಷರಿಗಿಂತ ಸ್ತ್ರೀಯರು ಮತ್ತು ಮಕ್ಕಳೇ ಒಗಟುಗಳನ್ನು ಹೇಳುವುದರಲ್ಲಿ ಜಾಣರು. ಇದೊಂದು ರೀತಿ ಹರಟೆ. ಕನ್ನಡ ಮತ್ತು ತೆಲುಗು ದ್ವಿಭಾಷಾ ಒಗಟುಗಳು ಇವರಲ್ಲಿ ಕಂಡು ಬರುತ್ತವೆ.
· ಸಾಗರದೊಳಗ ಸಾವಿರ ಕಣ್ಣಿನಹುಲಿ ಬಿದ್ದವೈತಿ (ಮೀನಿನ ಬಲೆ)
· ಬೆಳ್ಳಿ ಚಡಿ ನೆಲಕ್ಕೆ ಬಡಿ (ಸಿಂಬಳ)
· ಹುಲ್ಲಿನ ಪೆಂಡ್ಯಾಗ ಉಡ್ಯಾ ಹೊಳ್ಯಾಡತಿರತೈತಿ (ಹೇನು)
· ಗುಡ್ಡದ ಹಿಂದ ಗುಂಡ್ಕಲ್ಲ ಬಿದ್ದೈತಿ (ತುರುಬು)
· ಗಿಡ್ಡ ಗಿಡದಾಗ ಗಿಣಿ ಮುಕರ‍್ಯಾವ (ಮೆಣಸಿನಕಾಯಿ)
· ಅಪ್ಪ ಅಂದರ ಕೂಡತೈತಿ, ಅವ್ವ ಅಂದ್ರ ಕೂಡುದಿಲ್ಲ (ತುಟಿ)
· ದೇವರಮ್ಯಾಲ ಉಚ್ಚಿ ಹೊಯ್ತಾಳ ಬೋಳ ಮುಂಡಿ (ತೆಂಗು)
· ಇಟ ಗಿಂಡ್ಯಾಗ ಇಟಪ್ಪ ಕುಂತಾನ ಬಂದವರಿಗೆಲ್ಲ ಭಿಕ್ಷೆ ಕೊಡತಾನ (ಚೇಳು)
· ಅಲ್ಲಿ ಬುಳು ಬುಳು ಇಲ್ಲಿ ಬುಳು ಬುಳು ಕಲ್ಯಾಣತನ ಬುಳು ಬುಳು (ಆಡಿನ ಹಿಕ್ಕಿ)
· ಕುಬಸಾ ಕಳಿ, ಬಾಯಾಗ ಇಳಿ (ಬಾಳೆಹಣ್ಣು)
· ಬಂಡಿ ತಳಗ ಬ್ರಾಹ್ಮಣರ ಹೆಂಗಸು, ಬಂದವರಿಗೆಲ್ಲ ಭಿಕ್ಷಾ ನೀಡ್ತಾಳ (ಚೇಳು)
· ನಮ್ಮ ಮನಿ ಹೆಣ್ಣಿನಮಗಳಿಗೆ ಬೆನ್ನಹಿಂದ ಮೊಲಿ (ಮರ)
ತೆಲುಗು-ಕನ್ನಡ:
· ವಗದಾನಿ ಮೊಗಡಟ್ಟಿ, ವಗದಾನಿ ಕೈಯಪಟ್ಟಿ ವತ್ತೊತ್ತಿ ಪೆಟ್ಟಂಗ ಅಪ್ಪಪ್ಪ ನಸ್ತುಂದಿ, ತಾಲಮ್ಮ ಪೋತುಂದಿ.
· (ಒಬ್ಬವನ ಹೆಣ್ತಿನ ಒಬ್ಬಾವ ಕೈ ಹಿಡಿದು ಒತ್ತೊತ್ತಿ ಇಡುವಾಗ ಅಪ್ಪಪ್ಪ, ನೊಯ್ಯುವುದು, ತಡಿಯಮ್ಮ ಹೋಗ್ತತೈತಿ-ಬಳೆ)
· ವಂಕಂಟಿ ಪೋತಿನಮ್ಮ ಗಂಪಡ ಪಿಲ್ಲಲ್ಲ ಚೆಸ್ತಿನಮ್‌ನರಡು ಕಂಡ್ಲು ಪಾಪಿವರ-(ಈತಪಂಡ್ಲು)
· (ಹಳ್ಳದಗುಂಟ ಹೋದಿನಮ್ಮ, ಪುಟ್ಟಿ ತುಂಬ ಮಕ್ಕಳ ತಂದಿನಮ್ಮ, ಮನಿಷ್ಕಾರ ಕಣ್ಣು ಭಾರಿ ಕೆಟ್ಟಮ್ಮ (ಸಿಂದಿಹಣ್ಣು)
ಆಹಾರ ಸಂಸ್ಕೃತಿ:
ಭಾರತೀಯ ಆಹಾರ ಸಂಸ್ಕೃತಿಯಲ್ಲಿ ಸಸ್ಯಾಹಾರ, ಮಾಂಸಾಹಾರ ಎಂದು ಜನಾಂಗಿಕ ಹಿನ್ನೆಲೆಯಲ್ಲಿ ಎರಡು ವಿಧಾನಗಳನ್ನು ಗುರುತಿಸಬಹುದು. ಅಲೆಮಾರಿಗಳಾದ ಬುಡ್ಗಜಂಗಮರು ಮಾತ್ರ ಸಸ್ಯಾಹಾರಿ ಹಾಗೂ ಮಾಂಸಾಹಾರಿಗಳೂ ಹೌದು. ಬಹುರೂಪಿ ವೇಷ ಧರಿಸಿ ಭಿಕ್ಷೆಗೆ ಹೋಗುವುದರಿಂದ ಆಹಾರ ತಯಾರಿಸುವ ಪ್ರಸಂಗ ಕಡಿಮೆಯೇ ಎನ್ನಬೇಕು. ಹೆಣ್ಣುಮಕ್ಕಳು ಬೆಳಿಗ್ಗೆ ಸೂರ್ಯೋದಯದೊಂದಿಗೆ ಭಿಕ್ಷೆಗೆ ಹೋಗಿ ಬೇಡಿ ಜೋಳಿಗೆ ತಂದು ಸುರುವಿದಾಗಲೇ ಊಟ ಆರಂಭ ಎನ್ನಬೇಕು. ಇದು ಬೆಳಗಿನ ಸಸ್ಯಾಹಾರ ಊಟ. ಇನ್ನು ಸಂಜೆ ಕೆಲವರು ಸಸ್ಯಾಹಾರ ಮಾಡಿಕೊಂಡರೆ, ಕೆಲವರು ಬೇಟೆಯಾಡಿ ಪುರುಷರು ತಂದ ಅಡವಿಪ್ರಾಣಿ-ಪಕ್ಷಿಗಳ ಸಾರನ್ನು ಮಾಡುತ್ತಾರೆ. ತಾವು ಇಳಿದುಕೊಂಡ ಊರು/ಪಕ್ಕದ ಊರಿನಲ್ಲಿ ಸಂತೆಯಿದ್ದರೆ ಮಾಂಸ ಕೊಂಡು ತಂದು ಅಡುಗೆಮಾಡಿ ಊಟ ಮಾಡುವರು. ಮಳೆಗಾಲದಲ್ಲಿ ಮಾತ್ರ ಎರಡೂ ಹೊತ್ತು ಅಡುಗೆ ಮಾಡುವುದಾಗಿ ಹೇಳುತ್ತಾರೆ.
ಹೆಣ್ಣು ಮಕ್ಕಳಿಗೆ ಹೆರಿಗೆಯಾದಾಗ, ರೋಗ ಬಂದಾಗ ಮಾತ್ರ ಗಂಡಸರು ಅಡುಗೆ ಮಾಡುವ ಪದ್ಧತಿ ಇದೆ. ಉಳಿದ ಸಂದರ್ಭದಲ್ಲಿ ಹೆಣ್ಣುಮಕ್ಕಳಿಗೆ ಸಹಾಯಕರಾಗಿ ಕಟ್ಟಿಗೆ-ಕುಳ್ಳು, ನೀರು ತಂದಿಡುವ ಕೆಲಸ ಮಾಡುತ್ತಾರೆ. ಗಂಡಸರು-ಮಕ್ಕಳು ಊಟ ಮಾಡಿದ ಮೇಲೆ ಹೆಣ್ಣು ಮಕ್ಕಳು ಊಟ ಮಾಡಬೇಕು. ಅದು “ಗಂಡಬಿಟ್ಟ ಎಂಜಲನ್ನು” ಹೆಂಡತಿ ಊಟ ಮಾಡಬೇಕು. ಮಾಡುತ್ತಾರೆ. ಆದರೆ ಹೆಂಗಸರು ಬಿಟ್ಟ ಎಂಜಲನ್ನು ಯಾರು ಮಾಡುವುದಿಲ್ಲ. ಆ ಪದ್ಧತಿ ಇಲ್ಲ ಎನ್ನುತ್ತಾರೆ.
ಬಾಣಂತಿಯರಿಗೆ ಆರೋಗ್ಯದ ದೃಷ್ಟಿಯಿಂದ ಸಿಂದಿ, ಸೆರೆ ಕುಡಿಸುತ್ತಾರೆ. ಮಂತ್ರಸಾಲಿ (ಸೂಲಗಿತ್ತಿ)ಗೆ ಕೂಡಾ ಮದ್ಯ ಮಾಂಸದ ವ್ಯವಸ್ಥೆ ಮಾಡಿರುತ್ತಾರೆ.
ಬುಡ್ಗಜಂಗಮರು ಮಾಂಸಾಹಾರಿಗಳೂ ಆಗಿರುವುದರಿಂದ ಇವರು ತಮ್ಮ ಆಹಾರಕ್ಕಾಗಿ ಮೇಕೆ, ಕುರಿ, ಕೋಳಿಗಳನ್ನು ಸಾಕುತ್ತಾರೆ. ಹಾಗೂ ತಮ್ಮ ಬಿಡುವಿನ ವೇಳೆಯಲ್ಲಿ ಕೌಜುಗ, ಬುರ್ಲಿ, ಉಡ, ಅಳಿಲು, ಮುಂಗಲಿ, ಕಾಡುಇಲಿ, ಕಾಡುಬೆಕ್ಕು, ಪುನಗಬೆಕ್ಕು, ಏಡಿ, ಮೀನು, ನರಿ, ಮೊಲ, ಆಮೆ, ನೀರನಾಯಿ, ನೀರುಕೋಳಿ, ಕಾಡುಹಂದಿ ಮೊದಲಾದ ಪ್ರಾಣಿ-ಪಕ್ಷಿಗಳನ್ನು ಬೇಟೆಯಾಡಿ ಊಟ ಮಾಡುತ್ತಾರೆ. ಇವರಿಗೆ ವಾರದಲ್ಲಿ ಕನಿಷ್ಟ ಐದು ದಿನವಾದರೂ ರಾತ್ರಿ ಊಟಕ್ಕೆ ಮಾಂಸದ ಸಾರು ಬೇಕು.
ಆದರೆ ದನದ ಮತ್ತು ಹಂದಿ ಮಾಂಸವನ್ನು ಮಾತ್ರ ಎಂದೂ ಸೇವಿಸುವುದಿಲ್ಲ. ಈ ಜನಾಂಗದ ಆಹಾರಕ್ರಮದಲ್ಲಿ ಪ್ರಮುಖವಾದದ್ದು ಸೆರೆ. ಗಂಡಸರು, ಹೆಂಗಸರು, ಮಕ್ಕಳು ಮುದುಕರೆಲ್ಲರೂ ಕುಡಿಯುವುದು ಸಾಮಾನ್ಯ. ಶುಭ-ಅಶುಭ ಪ್ರತಿಯೊಂದು ಕಾರಣದಲ್ಲಿ ಮದ್ಯ ಕಡ್ಡಾಯವಾಗಿ ಬೇಕು. ಉತ್ತರ ಕರ್ನಾಟಕದಲ್ಲಿ ಸುತ್ತಾಡುವಾಗ ಭಿಕ್ಷೆಯಿಂದ ಪಡೆದ ರೊಟ್ಟಿ, ಡೇರೆಯಲ್ಲಿ ತಾವು ಅರೆದ ಖಾರಚಟ್ನಿ, ಕೆಲವೆಡೆ ಮುದ್ದೆ, ಅನ್ನ, ಸಾರು ಬುಡ್ಗಜಂಗಮರ ಆಹಾರವಾಗಿದೆ. ವೇಷ ಪ್ರದರ್ಶಿಸುವಾಗ ಚಾ-ತಿಂಡಿಯನ್ನು ಮುಟ್ಟದ ಇವರು ಈಗ ಯಾವಾಗ ಬೇಕೋ ಆವಾಗ ಚಾದಂಗಡಿಯಲ್ಲಿ ಚಾ-ತಿಂಡಿಯನ್ನು ಸೇವಿಸುತ್ತಾರೆ.
ಉಪಸಂಹಾರ:
ಬುಡಕಟ್ಟು ಜನಾಂಗಗಳಲ್ಲಿ ಒಂದಾಗಿರುವ ಅಲೆಮಾರಿ-ಅರೆಅಲೆಮಾರಿ ಜನಾಂಗವಾಗಿರುವ ಬುಡ್ಗಜಂಗಮರು ತುಂಬಾ ವಿಶಿಷ್ಟ ಸಾಂಸ್ಕೃತಿಕ ಭವ್ಯ ಪರಂಪರೆಯನ್ನು ಹೊಂದಿದವರು. ಬೇಟೆ, ಭಿಕ್ಷಾಟನೆ, ಅನೇಕ ವೇಷಪ್ರದರ್ಶನಗಳೇ ತಮ್ಮ ಪ್ರಮುಖ ವೃತ್ತಿಯೆಂದು ನಂಬಿ ಬದುಕುತ್ತ ಬಂದಿರುವ ಇವರು, ಈಗ ಪರಂಪರೆಯ ಬದುಕಿನ ಕೊಂಡಿಯನ್ನು ಕಳಚಿಕೊಂಡು ಆಧುನಿಕ ಪರಿಸರಕ್ಕೆ ಒಗ್ಗಿಕೊಳ್ಳುತ್ತಿದ್ದಾರೆಂದು ಕಲೆಯಲ್ಲಿ ಆಸಕ್ತಿ ಇಲ್ಲದ ಅನೇಕ ಪುರುಷರು, ಮಹಿಳೆಯರು ಶಿಕ್ಷಣ ಪಡೆದು ಸರಕಾರಿ ನೌಕರಿಯಲ್ಲಿದ್ದಾರೆ. ಎಳೆಯ ಮಕ್ಕಳು ಪ್ರಾಥಮಿಕ, ಪ್ರೌಢಶಾಲೆಯಲ್ಲಿ ಓದುತ್ತಿದ್ದಾರೆ. ಸರಕಾರ “ಪರಿಶಿಷ್ಟ ಜಾತಿಯೆಂದು” ಮೀಸಲಾತಿ ಕಲ್ಪಿಸಿರುವುದು ಇವರಿಗೆ ವರವಾಗಿ ಪರಿಣಮಿಸಿದೆ.
೧೯೯೩ರಲ್ಲಿ ಆರಂಭಗೊಂಡ “ಕರ್ನಾಟಕ ಬುಡ್ಗಜಂಗಮರ ಸಂಘವು” ಬುಡ್ಗಜಂಗಮರ ಬದುಕಿನ ಸಮಗ್ರ ಅಭಿವೃದ್ಧಿ ಕುರಿತು ಸದಾ ಹೋರಾಟ ಮಾಡುತ್ತಿದೆ. ಅವರಿಗೆ ಶೈಕ್ಷಣಿಕ ಸೌಲಭ್ಯ, ವಸತಿ, ಮತ್ತಿತರ ಯೋಜನೆಗಳ ಲಾಭ ಈ ಜನಾಂಗಕ್ಕೆ ತಲುಪುವಂತೆ ಮಾಡುತ್ತಿದೆ. ಆರ್ಥಿಕ ಭದ್ರತೆಯನ್ನು ಕಲ್ಪಿಸಲು ನಿರಂತರ ಪ್ರಯತ್ನಿಸುತ್ತಿದೆ. ಅನುವಂಶಿಕ ವೃತ್ತಿಗಳಿಂದ ದೂರ ಸರಿಯುವಂತೆ ಮಾಡಿ, ಸ್ವಾಭಿಮಾನದ ಬದುಕನ್ನು ಸಾಗಿಸಲು ಮಾರ್ಗದರ್ಶನ ನೀಡುತ್ತಲಿದೆ.
ಪರಿವರ್ತನೆಯ ಹಾದಿಯಲ್ಲಿ ಬುಡ್ಗಜಂಗಮರು:
ಹಲವು ಬಗೆಯ ವೇಷ ಹಾಕಿ ಬಹುರೂಪಿಗಳೆಂದು ಕರೆಯಲಾಗುವ ಬುಡ್ಗಜಂಗಮರು ಇಂದಿನ ಸಾಮಾಜಿಕ, ಶೈಕ್ಷಣಿಕ, ಸಾಂಸ್ಕೃತಿಕ ಬದುಕಿಗೆ ಒಗ್ಗಿಕೊಂಡು ಪರಿವರ್ತನೆಯ ಹಾದಿಯಲ್ಲಿರುವುದು ಕಂಡುಬರುತ್ತದೆ.
· ಹಿಂದಿನಂತೆ ಊರುರು ಭಿಕ್ಷೆಗೆ ಅಲೆಯುವ ಪದ್ಧತಿ ಕಡಿಮೆಯಾಗುತ್ತಲಿದೆ.
· ಟೆಂಡ್‌/ಡೇರೆಗಳ ಬದಲಾಗಿ ಸರಕಾರದ ನೆರವಿನಿಂದ ನವಗ್ರಾಮಗಳೆಂಬ ಆಶ್ರಯಮನೆ ಕಾಲನಿಗಳು ಆಗುತ್ತಲಿವೆ. (ದರೋಜಿ, ಗದಗ ಸುಡಗಾಡ ಸಿದ್ದರ ಕಾಲನಿ)
· ಯುವ ಜನಾಂಗ ಹೆಂಡ-ಸರಾಯಿ ಸಂಸ್ಕೃತಿಯಿಂದ ದೂರಾಗುತ್ತಿದೆ.
· ಶೈಕ್ಷಣಿಕವಾಗಿ ಕೆಲವರು ಉನ್ನತ ಹುದ್ದೆಗಳಲ್ಲಿದ್ದಾರೆ. ಈಗಿನ ಪೀಳಿಗೆ ಶಾಲೆಗೆ ಹೋಗುತ್ತಿರುವ ಪ್ರಮಾಣ ಹೆಚ್ಚುತ್ತಲಿದೆ.
· ಕುಲಕಸುಬಿಗೆ ತಿಲಾಂಜಲಿ ಹೇಳಿ ವ್ಯಾಪಾರ-ಕೂಲಿ ಕೆಲಸ ಮಾಡುತ್ತಿದ್ದಾರೆ. ಕೆಲವರು ಚಾಪೆ ಹಣೆಯುವ, ಪ್ಲಾಸ್ಟಿಕ್‌ಸಾಮಗ್ರಿ ಮಾರಾಟದಲ್ಲಿ ತೊಡಗಿದ್ದಾರೆ.
· ಪುರುಷರು ತಲೆಗೂದಲನ್ನು ತಾವೇ ಕತ್ತರಿಸಿಕೊಳ್ಳುವ, ತುರುಬು ಕಟ್ಟುವ ಪದ್ಧತಿಗೆ ವಿದಾಯ ಹೇಳಿದ್ದಾರೆ.
· ವೈವಾಹಿಕ ಸಂಬಂಧಗಳನ್ನು ಈಗ ಸುಡಗಾಡ ಸಿದ್ದರು, ಕುರ‍್ರುಮಾಮಾಗಳ ಜೊತೆ ಬೆಳೆಸುತ್ತಿದ್ದಾರೆ.
· ಬೇಟೆಯಾಡುವ ಪ್ರಕ್ರಿಯೆ ಬಿಡುತ್ತಿದ್ದಾರೆ.
· ಕರ್ನಾಟಕ ಬುಡ್ಗ ಜಂಗಮ ಸಂಘಟನೆಯ ಮೂಲಕ ಸಾಮಾಜಿಕ ನ್ಯಾಯ ಪಡೆದು ಪ್ರಗತಿಪಥದಲ್ಲಿದ್ದಾರೆ.
ಇದರೊಂದಿಗೆ ಜಾಗತೀಕರಣದ ಸಂದರ್ಭದಲ್ಲಿ ಬುಡ್ಗಜಂಗಮರು ತೀವ್ರಗತಿಯಲ್ಲಿ ಬದಲಾವಣೆ ಹೊಂದಬೇಕಿದೆ. ಹೆಣ್ಣೊಂದು ಕಲಿತರೆ ಶಾಲೆಯೊಂದು ತೆರೆದಂತೆ ಅವರ ಟೆಂಟ್‌ಗಳೇ ಶಾಲೆಗಳಾಗಬೇಕಿದೆ. ಮೂಢನಂಬಿಕೆ, ಸಂಪ್ರದಾಯಗಳನ್ನು ಹಂತ ಹಂತವಾಗಿ ತೊರೆಯಬೇಕು. ವೈಚಾರಿಕ, ವೈಜ್ಞಾನಿಕ ನೆಲೆಗಟ್ಟಿನ ಮೇಲೆ ಪುರುಷ-ಮಹಿಳೆ ಬದುಕನ್ನು ರೂಪಿಸಿಕೊಳ್ಳಬೇಕಿದೆ. ಮದುವೆ ಮತ್ತು ನ್ಯಾಯನಿರ್ಣಯ ವಿಷಯಗಳಲ್ಲಿ ಸರಳೀಕರಣ ಅಗತ್ಯ. ಇವರಲ್ಲಿಯೇ ಸ್ತ್ರೀ-ಪುರುಷರು ಕರಿಕೋಟು ತೊಡಬೇಕಿದೆ. ಕಂಡ-ಹೆಂಡ ಸಂಸ್ಕೃತಿಯಿಂದ ದೂರ ಬರಬೇಕಿದೆ. ಕುಟುಂಬ ಬಾಳಿಗೆ ಬೆಳಕಾಗುವ ಸ್ತ್ರೀಯನ್ನು ಪೇಟಿ, ಬುಡ್ಗ, ದಮ್ಮಡಿ, ಬಿಡಿಸಿ ವೀಣೆ, ಪಿಟೀಲು, ಭರತನಾಟ್ಯ ಕಲಿಯುವಂತೆ ಸ್ಪೂರ್ತಿ ನೀಡುವುದು ಅಗತ್ಯವಿದೆ. ಬದುಕಿಗಾಗಿ ದಿನವಿಡಿ ಹಾಡ್ಗತೆ ಹೇಳುತ್ತ, ಭಿಕ್ಷೆಬೇಡಿ ಜೀವನ ಸಾಗಿಸುವ ಮಹಿಳಾಲೋಕವೇ ತಮ್ಮ ಬದುಕಿನ ಬಗೆಗೆ ಹಾಡು-ಕತೆ ಬರೆಯುವಂತಹ ಪರಿಸರ ರೂಪಿಸಬೇಕಿದೆ. ಡಿಸೆಂಬರ್ ೧೮ ವಿಶ್ವ ಅಲೆಮಾರಿದಿನ ಹಾಗೂ ಮಾರ್ಚ್‌೮ರ ವಿಶ್ವ ಮಹಿಳಾ ದಿನಾಚರಣೆಗಳೆಂದು ಈ ಜನಾಂಗಗಳ ಬದುಕಿನ ಅವಲೋಕನ ನಡೆಯಬೇಕಿದೆ. ಈ ಅಲೆಮಾರಿ ಜನಾಂಗಗಳ ಮಹಿಳೆಯರು ಸಂಪೂರ್ಣ ಸಾಕ್ಷರರಾಗಿ ಶೈಕ್ಷಣಿಕ, ಸಾಮಾಜಿಕ, ರಾಜಕೀಯ ಮೊದಲಾದ ರಂಗಗಳಲ್ಲಿ ಪ್ರಮುಖ ಪಾತ್ರ ವಹಿಸಬೇಕಿದೆ. ಹೊಸ ಬದುಕನ್ನು ಕಟ್ಟಿ ಕೊಳ್ಳಬೇಕಿದೆ. ಇದಕ್ಕಾಗಿ ಜಾಗೃತಿ, ಹೋರಾಟ ನಿರಂತರ ನಡೆಯಬೇಕು.

ಬುಡ್ಗಜಂಗಮ ಸಮುದಾಯ : ಸಂಸ್ಕೃತಿ ಮಹಿಳೆ
ಜನಪದ ಸಾಹಿತ್ಯ ಅಧ್ಯಯನಗಳು ಆರಂಭಗೊಂಡ ಹಿನ್ನೆಲೆಯಲ್ಲಿ ಜನಾಂಗಿಕ ಸಾಂಸ್ಕೃತಿಕ ಅಧ್ಯಯನಗಳ ಯುಗವೇ ಆರಂಭವಾಯಿತೆನ್ನಬೇಕು. ಇದೇ ಸಂದರ್ಭದಲ್ಲಿ ಉಪ ಸಂಸ್ಕೃತಿಗಳ ಅಧ್ಯಯನವನ್ನೂ ಮರೆಯುವ ಹಾಗಿಲ್ಲ. ಸಂಸ್ಕೃತಿ ಕುರಿತ ಅಧ್ಯಯನದ ಸುಗ್ಗಿಯ ಕಾಲ ಇದು ಎನ್ನಬೇಕು?
[1]ಜಾನಪದ ಪ್ರಜ್ಞೆ ಜಾಗೃತವಾದಂತೆ ಸಂಶೋಧಕರಲ್ಲಿ ಜನಾಂಗಿಕ ಅಧ್ಯಯನ ಹೊಸ ಆಯಾಮ ಪಡೆಯುತ್ತ ಮುನ್ನಡೆಯಿತು. ನಮ್ಮ ಸಂಸ್ಕೃತಿಯ ಉಳಿವಿಗೂ, ಪರಂಪರಾಗತವಾದ ಸಾಂಸ್ಕೃತಿಕ ಸಂಪತ್ತಿನ ತಿಳಿವಿಗೂ ಈ ತೆರನಾದ ಅಧ್ಯಯನ ವಿಧಾನ ಅಗತ್ಯ.
ಜಾನಪದ, ಜೀವನದಷ್ಟೇ ವಿಶಾಲವಾದುದು. ಅದಕ್ಕೆ ಅನಂತ ಮುಖಗಳು. ದೈನಂದಿನ ಉಡುಗೆ-ತೊಡುಗೆ, ಊಟೋಪಚಾರ, ವೃತ್ತಿ, ಸಂಪ್ರದಾಯ, ನಂಬಿಕೆಗಳು, ಆಚರಣೆಗಳು, ಭಾಷೆ, ವೇಷ, ಹಾಡು, ಗಾದೆ, ಒಗಟು, ಕುಣಿತ ಮೊದಲಾದವುಗಳ ಸಂಗಮ “ಜನಪದ ಜೀವನ”
ಕರ್ನಾಟಕದಲ್ಲಿ ಕಂಡು ಬರುವ ಅಲೆಮಾರಿ ಜನಪದ ಸಮೂಹಗಳಲ್ಲೇ[2] ಅಲೆಮಾರಿ, ಅರೆ ಅಲೆಮಾರಿಗಳಾದ ಬುಡ್ಗಜಂಗಮರೂ ಒಬ್ಬರಾಗಿದ್ದಾರೆ. ಜನಪದ ಪ್ರದರ್ಶನ ಕಲೆಗಳಲ್ಲಿ ಲೌಕಿಕ ಮತ್ತು ಅಲೌಕಿಕ ಹಿನ್ನೆಲೆಯ ವೃತ್ತಿ ಕಲೆಗಳನ್ನು ಅವಲಂಭಿಸಿಯೇ ಬದುಕುವ ಜನಪದ ವೃಂದಗಳಿವೆ. ಬುಡ್ಗಜಂಗಮರು ಲೌಕಿಕ ವೃತ್ತಿ ಕಲೆಯ ಗುಂಪಿಗೆ ಸೇರಿದವರು. ಜನಪದ ಪ್ರದರ್ಶಕ ಕಲೆಗಳಲ್ಲಿ ಧರ್ಮ ಪ್ರಸಾರ ಕಂಡು ಬಂದರೂ ಮನರಂಜನೆಯೊಂದಿಗೆ ಸಂಪಾದನೆಯೂ ಮುಖ್ಯವಾಗಿರುತ್ತದೆ. ಅದರಿಂದಲೇ ಅವರ ಬದುಕು ಸಾಗುತ್ತದೆ. ಬುಡ್ಗಜಂಗಮರು ಮಾತ್ರ ಜೀವನ ನಿರ್ವಹಣೆಗಾಗಿ ತಲತಲಾಂತರವಾಗಿ ವೇಷ ಹಾಕುವುದನ್ನೇ ಮೂಲವೃತ್ತಿಯನ್ನಾಗಿ ಅನುಸರಿಸಿಕೊಂಡು ಬಂದವರಾಗಿದ್ದಾರೆ. ಸ್ತ್ರೀ ಸಂಸ್ಕೃತಿಯ ನೆಲೆಯಲ್ಲಿ ಇಡೀ ಬುಡ್ಗ ಜಂಗಮ ಸಂಸ್ಕೃತಿಯನ್ನು ಇಲ್ಲಿ ವಿವೇಚಿಸುವುದು ಈ ಪ್ರಬಂಧದ ಆಶಯವಾಗಿದೆ.
ಹಳ್ಳಿಯಿಂದ ಹಳ್ಳಿಗೆ ತಿರುಗಿ ವೇಷ ಪ್ರದರ್ಶಿಸಿ, ಅದಕ್ಕೆ ಪ್ರತಿಯಾಗಿ ಭಿಕ್ಷೆ ಪಡೆದು ಅದರಿಂದಲೇ ಜೀವನ ನಡೆಸುವ ಜನಾಂಗ ಇದು. ಪ್ರತಿಯೊಂದು ಊರಿನಲ್ಲಿ ಹತ್ತು-ಹನ್ನೆರಡು ದಿನ ವಸತಿ ಇದ್ದು, ದಿನಕ್ಕೊಂದು ರೂಪ, ವೇಷ ಹಾಕಿ, ಓಣಿ ಓಣಿ, ಮನೆ ತಿರುಗಾಡಿ ಸಂಭಾಷಣೆ ಹಾಗೂ ಹಾಡುಗಳ ಮೂಲಕ ಜನಪದರನ್ನು ರಂಜಿಸುತ್ತಾರೆ. ಇವರ ಪ್ರದರ್ಶನದಲ್ಲಿ ನೀತಿ, ತತ್ವ, ಧರ್ಮದ ಸಂದೇಶ ಇರುವುದಿಲ್ಲ. ಜನಸಾಮಾನ್ಯರಲ್ಲಿ ಸಾಂಸ್ಕೃತಿಕ, ಧಾರ್ಮಿಕ, ಪೌರಾಣಿಕ ಜಾಗೃತಿಯನ್ನುಂಟು ಮಾಡುವ ರೂವಾರಿಗಳು ಬುಡ್ಗಜಂಗಮರಾಗಿದ್ದರೆಂದರೆ ತಪ್ಪೇನಿಲ್ಲ. ಅವರಾಡುವ ಭಿಕ್ಷೆಯನ್ನು “ಧರ್ಮದ ಭಿಕ್ಷೆ” ಎಂದೇ ಕರೆಯುತ್ತಾರೆ. ಕಾಳು ಕಡಿ, ಬಟ್ಟೆ-ಬರೆ, ಹಣ, ದನ-ಕರುಗಳನ್ನು ದಾನವಾಗಿ ಪಡೆಯುವರು. ಲೌಕಿಕ ವೃತ್ತಿ ಕಲಾವಿದರಾದ ಇವರು ಕರ್ನಾಟಕದಲ್ಲೆಡೆ ಕಂಡು ಬರುತ್ತಾರೆ. ಬುಡ್ಗಜಂಗಮ ಜನಾಂಗದಲ್ಲಿ ಪುರುಷರು ಪ್ರತಿದಿನ ಮುಂಜಾನೆಯಿಂದ ಮಧ್ಯಾಹ್ನದವರೆಗೆ ವೇಷ ಪ್ರದರ್ಶಿಸಿದರೆ, ಹೆಣ್ಣು ಮಕ್ಕಳು ಮತ್ತು ಸಣ್ಣ ಮಕ್ಕಳು ಕೈಯಲ್ಲಿ ದಮ್ಮಡಿ ಅಥವಾ ಕೈಪೇಟಿ ಹಿಡಿದು ತಾವು ನೆಲೆ ನಿಂತಿರುವ ಮತ್ತು ಸಮೀಪ ಇರುವ ಊರುಗಳಿಗೆ ಹೋಗಿ ಹಾಡು, ಕಥೆ ಹೇಳಿ ಭಿಕ್ಷೆ ಪಡೆಯುತ್ತಾರೆ. ಕುಟುಂಬದವರೆಲ್ಲರೂ ಕಲೆಯನ್ನು ಕರಗತ ಮಾಡಿಕೊಂಡಿರುವ ಜನಸಮೂಹ ಇದಾಗಿದೆ. ಇದು ಅಲೆಮಾರಿ ಜನಪದ ವೃಂದಗಳ ವೈಶಿಷ್ಯವೂ ಹೌದು.
ಒಂದು ಊರಿನಿಂದ ಇನ್ನೊಂದು ಊರಿಗೆ ದನ ಕರುಗಳ, ಎತ್ತು, ಕತ್ತೆ, ಕುದುರೆಗಳ ಮೇಲೆ ತಮ್ಮ ಸಂಸಾರದ ಸರಕು-ಸರಂಜಾಮುಗಳನ್ನು ಹೇರಿಕೊಂಡು ಅಥವಾ ತಾವೇ ಹೊತ್ತುಕೊಂಡು ಬಂದು ಊರ ಹೊರಗಿನ ಬಯಲಿನಲ್ಲಿ “ಬಿಡಾರ”[3] ಹೂಡಿಕೊಂಡು ವಾಸಮಾಡುವರು. ಒಂದೊಂದು ತಂಡದಲ್ಲಿ ನಾಲ್ಕೈದು ಕುಟುಂಬಗಳಿರುತ್ತವೆ. ವೇಷ ಪ್ರದರ್ಶನ ಒಟ್ಟಿಗೆ ಇದ್ದರೆ ವಸತಿ ಮಾತ್ರ ಪ್ರತ್ಯೇಕವಾಗಿರುವುದು ಈ ಜನಾಂಗದ ಮತ್ತೊಂದು ವಿಶೇಷ. ಆಧುನೀಕರಣ ಪರಿಣಾಮದಿಂದ ವೇಷ ಪ್ರದರ್ಶನ ಕುಟುಂಬ ಇಂದು ತುಂಬಾ ವಿರಳವಾಗುತ್ತಲಿದೆ.
ಬುಡ್ಗಜಂಗಮ ಪದ:
“ಬುಡ್ಗಜಂಗಮ” ಪದಕ್ಕೆ ಮೊದಲು ಬಹುರೂಪಿ, ವೇಷಗಾರ ಪದ ಹೆಚ್ಚು ಪ್ರಚಲಿತ ಇದ್ದವು. ಶರಣರ ವಚನಗಳಲ್ಲಿ ಮತ್ತು ಸಾಹಿತ್ಯ ಕೃತಿಗಳಲ್ಲಿ “ಬಹುರೂಪ” ಭೈರೂಪ, ವೇಷಧಾರಿ ಮುಂತಾದ ಪದಗಳು ಯಾವುದೇ ವ್ಯತ್ಯಾಸ ಇಲ್ಲದೆ ಬಳಸಲ್ಪಟ್ಟಿವೆ. ಶಬ್ದಕೋಶದಲ್ಲಿ “ಬಹುರೂಪಿ” ಪದದ ಅರ್ಥ ಹಲವು ಬಗೆ, “ಸೋಗು ಹಾಕುವ” “ವೇಷಕಾರ” “ನಟ”, “ಜಾತಿಗಾರ”[4]  ಎಂದಿದೆ.
“ಬಹುರೂಪ”ಯಷ್ಟೇ ಪ್ರಚಲಿತವಿರುವ ಪದ “ವೇಷಗಾರರು” ಎಂಬುದು. ಇದೊಂದು ವೃತ್ತಿ ಸೂಚಕ ಪದ. ಕಂಚುಗಾರ, ಬಳೆಗಾರ, ಕಂಬಾರ, ಕುಂಬಾರ, ಹೂಗಾರ ಪದಗಳಂತೆ ವೇಷಧರಿಇಸುವ ಜನಾಂಗ. ದಿನಕ್ಕೊಂದು ವೇಷ, ರೂಪ ಹಾಕುವ ಕಾರಣದಿಂದ “ಬಹುರೂಪಿ” ಪದ ಬಂದಿದೆ. ಭಕ್ತಿಯ ಆಂದೋಲನದ ೧೨ನೆಯ ಶತಮಾನದಲ್ಲಿ ಶರಣರು ಧರ್ಮ ಪ್ರಚಾರಕ್ಕಾಗಿ ಈ ಕಲೆಯನ್ನು ಬಳಸಿಕೊಂಡಂತೆ ಕಂಡು ಬರುತ್ತದೆ. ಬಹುರೂಪಿ ಚೌಡಯ್ಯನೆಂಬ ಶರಣನೇ ಇದ್ದುದಾಗಿ ತಿಳಿದು ಬರುತ್ತದೆ. ಚೌಡಯ್ಯ ಬಹುರೂಪಿ ಕಲೆಯಲ್ಲಿ ನಿರತನಾಗಿದ್ದನು. ಆಗಲೂ ಕೂಡಾ ಇದು ವೃತ್ತಿ ಸೂಚಕವಾಗಿತ್ತು. ಬಹುರೂಪಿ ಕಲೆಗಾರಿಕೆಯನ್ನು ಕಾಯಕವನ್ನಾಗಿ ಮಾಡಿಕೊಂಡಿದ್ದ ಚೌಡಯ್ಯನು ಶಿವನ ಲೀಲೆಗಳ ರೂಪ (ವೇಷ) ಹಾಕಿ ಕುಣಿಯುತ್ತಿದ್ದನು.[5] ಅಂದಿನಿಂದಲೇ ನಮ್ಮ ಪರಂಪರೆ ಮುಂದುವರಿದಿದೆ ಎಂಬುದಾಗಿಯೂ ಕೆಲವು ಕಲಾವಿದರು, ಅನುಭವಿಕರು ಹೇಳುತ್ತಾರೆ.[6] ಆದರೆ ಸಾಮಾನ್ಯವಾಗಿ ಹೆಚ್ಚು ಕಲಾವಿದರು ತಮ್ಮದು ಕ್ಷತ್ರಿಯ ವಂಶವೆಂದು ಹೇಳಿಕೊಳ್ಳುತ್ತಾರೆ.[7] ವರ್ಣವಾಗಿದ್ದ ಈ ಜನಾಂಗ ಕಾರಣಾಂತರಗಳಿಂದ ಬಹುರೂಪ, ವೇಷಧರಿಸಿ ಈ ವೃತ್ತಿಯನ್ನು ಅವಲಂಬಿಸಿ ಉಳಿದು ಬಂದಂತೆ ತೋರುತ್ತದೆ.
ಬುಡ್ಗಜಂಗಮ ಪದನಿಷ್ಪತ್ತಿ-ಅರ್ಥ ವಿವರಣೆ:
ಬುಡ್ಗಜಂಗಾಲ (ಜಂಗಮ) ಪದನಿಷ್ಪತ್ತಿ ಕುರಿತು ಏಕಾಭಿಪ್ರಾಯ ಇಲ್ಲ. ಪ್ರೊ. ಬಿ.ರಾಮರಾಜು ಅವರು ತಮ್ಮ “ತೆಲಗು ಜಾನಪದ ಗೇಯಸಾಹಿತ್ಯಂ” ಎಂಬ ಪ್ರಸ್ತಕದಲ್ಲಿ “ಬುಡಿಗೆ ಎಂಬ ವಾದ್ಯವನ್ನು ನುಡಿಸುತ್ತಾ ಕಥೆ ಹೇಳುವ ಜನರನ್ನು “ಬುಡ್ಗ ಜಂಗಾಲು” ಎಂದು ಕರೆದಿದ್ದಾರೆ. ಮರುವೂರು ಕೋದಂಡರಾಮರೆಡ್ಡಿಯವರು ಬರೆದ ಮಾಂಡಲಿಕ ಪದಕೋಶಂ ಕೃತಿಯಲ್ಲಿ “ತಂದಾನಾ” ಕಥೆಗಳನ್ನು ಹೇಳಿ ಜೀವಿಸುವ ಬುರ‍್ರ ಕಥೆಯವರು ಹಾಗೂ “ಬುಡಗೇಲು” ವಾದ್ಯವನ್ನು ನುಡಿಸುತ್ತಾ ಭಿಕ್ಷೆ ಎತ್ತುವವರೇ “ಬುಡ್ಗಜಂಗಾಲರು” ಎಂದು ತಿಳಿಸಿದ್ದಾರೆ. ಯಳನಾಡು ಅಂಜನಪ್ಪ ಅವರು ಹಗಲುವೇಷ ಹಾಕುವ ಜನರನ್ನು “ಬುಡ್ಗಜಂಗಾಲರು” ಎಂದು ತಿಳಿಸಿದ್ದಾರೆ. ಯಳನಾಡು ಅಂಜನಪ್ಪ ಅವರು ಹಗಲುವೇಷ ಹಾಕುವ ಜನರನ್ನು “ಬುಡ್ಗ ಜಂಗಾಲರು” ಎಂದು ಹಗಲುವೇಷದವರ “ಸಂಸ್ಕೃತಿ” ಕೃತಿಯಲ್ಲಿ ದಾಖಲಿಸಿದ್ದಾರೆ.
ಬೇಡ ಮತ್ತು ಬುಡ ಎರಡೂ ಪದಗಳು ಅಚ್ಚಗನ್ನಡದ್ದಾಗಿರುವುದರಿಂದ ಇವರು ಮೂಲ ಕರ್ನಾಟಕದವರೇ ಆಗಿರಬಹುದು. ಬೇಡ ಎಂದರೆ ಬೇಟೆಯಾಡುವವರು, ಜಂಗಮ ಎಂಬುದು ಜಂಗಾಲದಿಂದ ಬಂದುದು. “ಜಂಗಾಲ” ಎಂಬುದು ಜಂಗಲ್, ಅಡವಿ, ಕಾಡು ಎಂದರ್ಥ. ಕಾಡಾಡಿಗಳಾಗಿದ್ದ ಬೇಡ ಜಂಗಾಲರು ಹೊಟ್ಟೆಪಾಡಿಗಾಗಿ ಗ್ರಾಮದತ್ತ ಸಂಚಾರ ಆರಂಭಿಸಿದಾಗ ಜನರು ಇವರನ್ನು ಬೇಡ ಜಂಗಮರು, ಬುಡ್ಗ ಜಂಗಮ (ಜಂಗಾಲ)ರು ಎಂದೆಲ್ಲ ಕರೆದಿದ್ದಾರೆ.
ಬುಡ್ಗಜಂಗಮ ಪರ್ಯಾಯ ನಾಮಾವಳಿಗಳು:
ಕರ್ನಾಟಕದ ಜನಪದ ಕಲಾಪರಂಪರೆಯಲ್ಲಿ ಬುಡ್ಗಜಂಗಮರದು ವಿಶಿಷ್ಟವಾದ ಸಾಂಸ್ಕೃತಿಕ ಪರಂಪರೆ ಹೊಂದಿರುವ ಜನಾಂಗ. ಇವರಿಗೆ ಬುಡ್ಗಜಂಗಮ, ವೇಷಗಾರ, “ಬಹುರೂಪಿ” ಎಂಬ ಹೆಸರಲ್ಲದೆ, ಪ್ರಾದೇಶಿಕವಾಗಿ ಇವರಿಗೆ ಬೇರೆ ಬೇರೆ ಹೆಸರುಗಳಿರುವುದು ಕಂಡು ಬರುತ್ತದೆ. “ವೇಷಧಾರಿ”, “ಯಾಸಗಾರ”, “ಯಾಸೇಗಾರ”, “ಯಾಸಗೇರ” , “ಶಂಖದಯ್ಯಗಳು”, “ಭೈರೂಪಗಾರ”, “ಸನ್ಯಾಸಿ, “ಜಾತಿಗಾರ”, “ಹಗಲುವೇಷದವರು”, “ಬಿಂಗಿ”, “ಬಂಗೇರ”, “ಭಾಗವತ”, “ಹರಿದಾಸರು”, “ರಾಮಲೀಲಾದವರು”, “ಭಟ್ಟರಾಜರು”, “ರೂವಾರಿ”ಗಳು ಎಂದೆಲ್ಲಾ ಕರೆಯುವುದು ವಾಡಿಕೆ.
ಬೀದರ, ಬೆಳಗಾವಿ ಮತ್ತು ವಿಜಾಪುರ ಜಿಲ್ಲೆಗಳಲ್ಲಿ ವೇಷಗಾರರನ್ನು “ಬಹುರೂಪಿ” “ಭೈರೂಪಿ” “ಭೈರೂಪಗಾರ” ಎಂದು ಕರೆಯುತ್ತಾರೆ. ಧಾರವಾಡ ಜಿಲ್ಲೆಯ ಗ್ರಾಮಾಂತರ ಪ್ರದೇಶದಲ್ಲಿ ವೇಷಗಾರರನ್ನು “ಯಾಸಗಾರ”, “ಯಾಸಗೇರ” ಎಂದು ಕರೆಯುವುದುಂಟು. ಗದಗ ಜಿಲ್ಲೆಯ ಕೆಲವೆಡೆ “ಜಾತಿಗಾರ” ಎಂದು ಕರೆಯುವುದು ಕಂಡು ಬರುತ್ತದೆ. ಬೀದರ, ಗುಲಬರ್ಗಾ ಮತ್ತು ಬೆಳಗಾವಿ ಜಿಲ್ಲೆಯ ಕೆಲವೆಡೆ ಮುಸ್ಲಿಂ ಜನಾಂಗದವರೂ ಕೂಡಾ ಬಹುರೂಪಿ ವೇಷಹಾಕಿ ಕಲೆ ಪ್ರದರ್ಶನ ನೀಡುತ್ತಿರುವುದರಿಂದ ಅವರನ್ನೂ ಕೂಡಾ “ಜಾತಿಗಾರ” ಎಂದೇ ಕರೆಯಲಾಗುತ್ತದೆ. ಆದರೆ ಅವರು “ಬುಡ್ಗಜಂಗಮ” ಜನಾಂಗಕ್ಕೆ ಸಂಬಂಧಿಸಿದವರಲ್ಲ ಎಂಬುದನ್ನು ಗಮನಿಸಬೇಕು. ದಕ್ಷಿಣ ಕರ್ನಾಟಕದ ಕಡೆ “ವೇಷಧಾರಿ”, “ಹರಿದಾಸರು”, “ಭಟ್ಟರಾಜ”ರೆಂದು ಕರೆಯುತ್ತಾರೆ. ಕೆಲವೆಡೆ “ನಾಟಕದವರು” ಎನ್ನುತ್ತಾರೆ.
ಮೂಲ ಆಂಧ್ರದ ನಾಡಿನಿಂದ ಕರ್ನಾಟಕಕ್ಕೆ ಬಂದು ನೆಲೆನಿಂತ ಈ ಅಲೆಮಾರಿಗಳಾದ ಬುಡ್ಗಜಂಗಮರನ್ನು ಬಳ್ಳಾರಿ, ರಾಯಚೂರ ಜಿಲ್ಲೆಗಳಲ್ಲಿ “ಬುರ‍್ರಕಥೆ” ಹೇಳುವವರೆಂದು ಕರೆಯುತ್ತಾರೆ.[8] “ಬುರ‍್ರ” (ಬುರುಡೆ) ಎಂಬ ವಾದ್ಯವನ್ನು ಹಿಡಿದು, ಹಾಡು, ಕತೆ ಹೇಳುತ್ತ ಊರಾಡುವ ಮೇಳದವರು ಇವರಾಗಿದ್ದಾರೆ. ತುಮಕೂರ, ಚಿತ್ರದುರ್ಗ, ಕೋಲಾರ ಜಿಲ್ಲೆ ಕೆಲವೆಡೆ ಇವರನ್ನು ಬಾಳಸಂತರು, “ಬುಡ್ಗಜಂಗಮ”, “ಬುಡಗಜಂಗಾಲರು” ಎನ್ನುತ್ತಾರೆ.
ಕಥಾ ಪ್ರಧಾನವಾದ ಹಾಡುಗಳಿಗೆ ಬಳಸುವ “ಗುಮ್ಮಟೆ” (ಗುಮಟೆ)ಗಳನ್ನು ಆಂಧ್ರದಲ್ಲಿ “ಗುಮ್ಮೆತಲು”, “ಬಡಿಗೆಲು”, “ಬುರ‍್ರಲು”, “ಡಕ್ಕೀಲು” “ಡಿಕ್ಕಿಲು” ಎನ್ನುತ್ತಾರೆ. ಈ ಬುಡಿಗೆಗಳನ್ನು ಉಪಯೋಗಿಸಿ ಹಾಡ್ಗತೆ ಹೇಳುವವರನ್ನು “ಬುಡಿಗೆ ಜಂಗಮಲು” “ಬುಡ್ಗಜಂಗಮುಲು” ಎನ್ನುವುದುಂಟು.
ನಮ್ಮ ನೆರೆಯ ರಾಜ್ಯಗಳಾದ ಮಹಾರಾಷ್ಟ್ರದಲ್ಲಿ “ಸೊಂಗವಾಲ”, “ಬಹುರೂಪಿ”[9]  ರಾಮಲೀಲಾದವರೆಂದರೆ, ಆಂಧ್ರದಲ್ಲಿ “ಪಗಟಿ ವೇಷಗಾರ್ಲು “ಪಗಟಿ ವೇಷಗಾಳು” ಬಹುರೂಪುಡು[10]ಎಂಬ ಮುಂತಾದ ಹೆಸರುಗಳಿಂದ ಕರೆಯುತ್ತಾರೆ. ತಮಿಳುನಾಡಿನಲ್ಲಿ “ಪಗಲುವೇಷಂ” ಎಂದು ಕರೆಯುವರು.
ಬುಡ್ಗಜಂಗಮರನ್ನು ಯಾವುದೇ ಹೆಸರಿನಿಂದ ಪ್ರಾದೇಶಿಕವಾಗಿ ಕರೆದರೂ ರೂಪ ಬಹು ಆದರೂ, ವೃತ್ತಿ, ಜಾತಿ ಒಂದೇ ಎನ್ನಬೇಕು. ಅವರು ಹಾಕುವ ವೇಷ ಹಲವಾದರೂ ಬದುಕು ಒಂದೇಯಾಗಿದೆ. ಕ್ಷೇತ್ರಕಾರ್ಯದಲ್ಲಿ ಕೆಲವು ಹಿರಿಯರು ತಮ್ಮದು ಕಬ್ಬಲಿಗ, ಅಂಬಿಗ, ಗಂಗಾಕುಲವೆಂದು ಹೇಳುತ್ತಾರೆ. ಆದರೆ ವಾಸ್ತವಿಕವಾಗಿ ಅಂಬಿಗರನ್ನು ಹೋಗಿ ಕೇಳಿದರೆ “ಅವರಿಗೆ ನಮಗೆ ಯಾವುದೇ ಸಂಬಂಧ ಇಲ್ಲ” ಎನ್ನುತ್ತಾರೆ. ಕೆಲವರು “ಸುಡಗಾಡುಸಿದ್ದರು” ತಾವು ಮೂಲ ಒಂದೇ ಕುಲಕ್ಕೆ ಸೇರಿದವರು ಎನ್ನುತ್ತಾರೆ.[11]
ಕರ್ನಾಟಕ ಸರಕಾರದ ಹಾವನೂರ ವರದಿಯಲ್ಲಿ ಮಾತ್ರ “ವೇಷಗಾರರನ್ನು” ಬಹುರೂಪಿಗಳೆಂದು ಗುರುತಿಸಿ ಹಿಂದುಳಿದ ಜಾತಿಯ ಪಟ್ಟಿಯಲ್ಲಿ ಸೇರಿಸಿದ್ದಾರೆ. ಹಾಗೂ ೧೯೫೧-೫೨-೫೩ನೇ ಸಾಲಿನಲ್ಲಿ ಮುಂಬೈ ಸರಕಾರ ಹಿಂದುಳಿದ ವರ್ಗಗಳ ವಿಭಾಗವು ಸಿದ್ಧಪಡಿಸಿದ ವಾರ್ಷಿಕ ವರದಿಯಲ್ಲಿ ಇತರೆ ಹಿಂದುಳಿದ ವರ್ಗಗಳ ಪಟ್ಟಿಗೆ “ಬಹುರೂಪಿ” ಜನಸಮುದಾಯವನ್ನು ಸೇರಿಸಿದ್ದಾರೆ.[12]ಅನೇಕ ಪಂಗಡಗಳಿರುವ, ವೃತ್ತಿಯಲ್ಲಿ ತೊಡಗಿಕೊಂಡಿರುವ ಬುಡ್ಗಜಂಗಮರ ಮೂಲದ ವಿಷಯದಲ್ಲಿ ಏಕಾಭಿಪ್ರಾಯ ಪ್ರಾಪ್ತವಾಗಿಲ್ಲ. ಸಾಂಸ್ಕೃತಿಕ ಅಧ್ಯಯನದ ಸಂದರ್ಭದಲ್ಲಿ ಅವೆಲ್ಲ ಗೌಣ. ಅವರ ಬದುಕಿನ ವಿಧಾನವೇ ಅತ್ಯಂತ ಮಹತ್ವದ್ದು.
ನೆಲೆಸಿರುವ ಪ್ರದೇಶ
ಬುಡ್ಗಜಂಗಮರದ್ದು ಅಲೆಮಾರಿ ಬದುಕು ಆಗಿರುವುದರಿಂದ, ಸ್ಥಿರವಾಗಿ ಒಂದೆಡೆ ನೆಲೆಸಿರುವ ಊರು, ಪ್ರದೇಶ ಗುರುತಿಸುವುದು ಕಷ್ಟ. ಆದರೂ ವೇಷ ಪ್ರದರ್ಶಿಸಿ ಭಿಕ್ಷಾಟನೆಗಾಗಿ ನೆಲೆನಿಂತಿರುವ ಪ್ರದೇಶವೆಂದರೆ ಉತ್ತರ ಕರ್ನಾಟಕವೇ ಎನ್ನಬೇಕು. ಕರ್ನಾಟಕದ ಉಳಿದ ಭಾಗದಲ್ಲಿ ಮೂಲ ಕಲೆಯ ಬದುಕನ್ನು ಇವರು ಉಳಿಸಿಕೊಂಡಿಲ್ಲ. ಈ ಗಾಳಿ ಉತ್ತರ ಕರ್ನಾಟಕದಲ್ಲಿಯೂ ಬೀಸದೆ ಇಲ್ಲ. ಆಧುನೀಕರಣದಿಂದಾಗಿ ಯಾವುದೇ ಹಳ್ಳಿಗೆ ಹೋದರೂ ಮತ್ತೆ ತಮ್ಮ ಊರಿಗೆ ಮರಳಿ ಬರುತ್ತಾರೆ. ಸಂಚಾರಿಗಳಾದ ಇವರು ಕಲಾ ಪ್ರದರ್ಶನಕ್ಕೆ, ಭಿಕ್ಷಾಟನೆಗಾಗಿ ಕೆಲವೊಂದು ಗ್ರಾಮಗಳನ್ನು ಆಯ್ಕೆ ಮಾಡಿ ಹಂಚಿಕೊಂಡಿರುತ್ತಾರೆ. ತಮ್ಮದಲ್ಲದ ಪ್ರದೇಶದಲ್ಲಿ ಪುರುಷ ಕಲಾಮೇಳ ಪ್ರದರ್ಶನವಾಗಲಿ ಮಹಿಳಾ ಭಿಕ್ಷಾಟನೆಯಾಗಲಿ ಮಾಡುವಂತಿಲ್ಲ. ಹಾಗೆ ಮಾಡಿದ್ದು ಕಂಡು ಬಂದರೆ ದಂಡ ತಪ್ಪಿದ್ದಲ್ಲ. ಬರಗಾಲ ಅಥವಾ ಇನ್ನಾವುದೇ ಕಾರಣದಿಂದ ಹಂಚಿಕೆಯಾದ ಹಳ್ಳಿಯಲ್ಲಿ ಕಲೆಪ್ರದರ್ಶನ ಸಾಧ್ಯವಿಲ್ಲವೆಂದು ಖಚಿತವಾದಾಗ, ಇನ್ನೊಂದು ಹಳ್ಳಿಯವರ ಅನುಮತಿ ಪಡೆದು ಕಲಾ ಪ್ರದರ್ಶನಕ್ಕೆ ಹೋಗುತ್ತಾರೆ.
ಕ್ಷೇತ್ರಕಾರ್ಯದಲ್ಲಿ ವರದಿ ಮಾಡಿಕೊಂಡಂತೆ ಬುಡ್ಗಜಂಗಮರು ತಾತ್ಕಾಲಿಕವಾಗಿ ನೆಲೆನಿಂತ ಊರುಗಳು ಇಂತಿವೆ. ಗದಗ ಜಿಲ್ಲೆಯ ಮೇವುಂಡಿ, ಲಕ್ಷ್ಮೇಶ್ವರ, ಶ್ರೀಮಂತಗಡ, ಧಾರವಾಡ ಜಿಲ್ಲೆಯ ಅದರಗುಂಚಿ, ಕಲಘಟಗಿ ತಾ|| ದುಮ್ಮವಾಡ, ಹಾವೇರಿ ಜಿಲ್ಲೆಯ ಗುತ್ತಲ, ಬಾಲೆಹೊಸೂರು, ಹಳ್ಳೂರ, ಹಿರೆಕೆರೂರ ತಾ|| ಹಳ್ಳೂರ, ಬೆಳಗಾವಿ ಜಿಲ್ಲೆಯ ಕಣಬರಗಿ, ಪೀರನವಾಡಿ, ಮಾರಿಹಾಳ, ಪಾಮಲದಿನ್ನಿ, ಗೋಕಾಕ ತಾ|| ಅರಭಾವಿ, ಘಟಪ್ರಭಾ, ಅಥಣಿ ತಾ|| ಸಂಕಾನಟ್ಟಿ ಸೌದತ್ತಿ || ಯರಝರ್ವಿ, ಬೈಲಹೊಂಗಲ ತಾ|| ಇಂದಿರಾನಗರ ವಕ್ಕುಂದ, ಬಿಜಾಪುರ ಜಿಲ್ಲೆಯ ವಿಜಾಪುರ, ಬಸವನಬಾಗೇವಾಡಿ, ಮುದ್ದೇಬಿಹಾಳ ತಾ|| ತಾಳಿಕೋಟೆ, ಹುನುಗುಂದ ತಾ|| ಬಯ್ಯಾಪುರ, ಗುಡೂರ, ಬಾಗಲಕೋಟ, ಮುಧೋಳ, ಬಳ್ಳಾರಿ ಜಿಲ್ಲೆಯ ಬಳ್ಳಾರಿ, ಹೊಸಪೇಟೆ, ಸಿರಗುಪ್ಪ ತಾ|| ಬಲಕುಂದಿ, ಮಲ್ಯಾಪೂರ, ಸಂಡೂರ ತಾ|| ಹಳೆದರೋಜಿ, ಕೂಡ್ಲಿಗಿ, ತಾ|| ನಾಣ್ಯಾಪುರ, ಹಗರಿಬೊಮ್ಮನಹಳ್ಳಿ, ಹಂಪಾಪಟ್ಟಣ, ಹೂವಿನಹಡಗಲಿ, ಹರಪನಹಳ್ಳಿ, ರಾಯಚೂರ ಜಿಲ್ಲೆಯ ರಾಯಚೂರು, ಮಾನ್ವಿ, ಮಾನ್ವಿ ತಾ|| ಸಿರವಾರ, ಕವತಾಳ, ಸಿಂಧನೂರ ತಾ|| ಯಾಪಲಪರವಿ, ದೇವದುರ್ಗ ತಾ|| ಮಾರಾಟಂ, ಸದಕಲಗಟ್ಟು, ಹಾಕುಲಕುಂಪಿ, ಲಿಂಗಸೂರು ತಾ|| ಛಾವಣಿ, ಬಯ್ಯಾಪುರ, ಕೊಪ್ಪಳ. ಜಿಲ್ಲೆಯ ಕಿನ್ನಾಳ ಕುಷ್ಟಗಿ ತಾ|| ಹನಮಸಾಗರ, ಚಳಗೇರಿ, ಗುಲಬರ್ಗಾ ಜಿಲ್ಲೆಯ ಗುಲಬರ್ಗಾ, ಸುರಪುರ ತಾ|| ಮಾಳೂರ, ಶಹಪುರ ತಾ|| ಶಾರದಳ್ಳಿ, ಚಿಂಚೋಳಿ ತಾ|| ಮಾಲಾಪುರ, ಜೇವರ್ಗಿ ತಾ|| ಯಡ್ರಾಮಿ, ಬೀದರ ಜಿಲ್ಲೆಯ ಲಿಯಾಸಪುರ, ಔರಾದ ತಾ|| ಬೋರಾಳ, ಚಿಂತರೆ, ಹುಮನಾಬಾದ ತಾ|| ಚಿಟಗುಪ್ಪ, ಭಾಲ್ಕಿ ತಾ|| ಯಮ್ಮಿಗನೂರ, ಮೊಣಕಾಲ್ಮೂರು ತಾ|| ರಾಮಾಪುರ, ಕಂಪಳದೇವರಟ್ಟಿ ಹಾಗೂ ಚಳ್ಳಕೆರೆ ಮತ್ತು ಶಿವಮೊಗ್ಗ, ಸಾಗರ, ಕಾರವಾರ ಜಿಲ್ಲೆಯ ಮುಂಡಗೋಳ, ಶಿರ್ಶಿಯಲ್ಲಿ ಕಾಣಸಿಗುತ್ತಾರೆ. ಆದರೆ ಕಾಲ ಕಳೆದಂತೆ ಬುಡ್ಗಜಂಗಮರು ಸ್ಥಳಾಂತರವಾಗಿ ನೆಲೆಸುತ್ತಿರುವುದು ಕಂಡು ಬರುತ್ತದೆ. ಒಂದು ಸಲ ಒಂದು ಊರೆಂದು ಹೇಳಿದವರು ಮತ್ತೊಂದು ಸಲ ಇನ್ನೊಂದು ಊರಿನ ಹೆಸರನ್ನು ಹೇಳುತ್ತಾರೆ. ಇದು ಅವರ ವೃತ್ತಿಗೆ ಸಂಬಂಧಿಸಿದ್ದು ನಿಜವೆಂದೆನಿಸದಿರದು.
ಜನಸಂಖ್ಯೆ:
ಬುಡ್ಗಜಂಗಮರು ಅಲೆಮಾರಿಗಳಾಗಿರುವುದರಿಂದ ಅವರ ಜನಂಖ್ಯೆಯನ್ನು ನಿಖರವಾಗಿ ಹೇಳಲು ಬರುವುದಿಲ್ಲ. ಜನಗಣತಿಯಲ್ಲಿ ಸಂಪೂರ್ಣವಾಗಿ ದಾಖಲಾಗಿಲ್ಲ. ಆದರೆ ಹಾವನೂರ ವರದಿಯಲ್ಲಿ[13] ಜಾತಿಗಳನ್ನು ಉಲ್ಲೇಖಿಸಿದ್ದಾರೆ. ಅವುಗಳಲ್ಲಿ  ಬುಡ್ಗಜಂಗಮ ಜನಸಮುದಾಯವೂ ಒಂದಾಗಿದೆ. ಇತ್ತೀಚೆಗೆ ಪ್ರತಿಯೊಂದು ಜನಸಮುದಾಯ ತಮ್ಮ ಜನಾಂಗದ ಅಭಿವೃದ್ಧಿಯ ಹಿನ್ನೆಲೆಯಲ್ಲಿ ಜನಗಣತಿ ಮಾಡಿಸುವಂತೆ ಕರ್ನಾಟಕ ಬುಡ್ಗಜಂಗಮ ಸಂಘವು ಕೂಡ ಪ್ರತ್ಯೇಕ ಜನಗಣತಿ ಮಾಡುವ ಯೋಜನೆ ಹೊಂದಿದೆ. ಆದರೆ ೧೯೯೧ರ ಜನಗಣತಿಯಂತೆ ಜಿಲ್ಲಾವಾರು ಅಂಕಿ-ಸಂಖ್ಯೆಯ ವಿವರ ಹೀಗಿದೆ.[14]
	ಕ್ರ. ಸಂ.
	ಜಿಲ್ಲೆ
	ಗಂ
	ಹೆಂ
	ಒಟ್ಟು

	೧.
	ಬೆಂಗಳೂರು ಗ್ರಾಮಾತರ
	೯೬
	೯೬
	೧೯೨

	೨.
	ಬೆಂಗಳೂರು ನಗರ
	೧೫೯
	೧೫೬
	೩೧೫

	೩.
	ಬಳ್ಳಾರಿ
	೯೫೦೨
	೮೯೯೭
	೧೮೫೯೫

	೪.
	ಬೆಳಗಾವಿ
	೫೬೭
	೪೬೦
	೧೦೨೭

	೫.
	ಬೀದರ
	೮೩೮೦
	೮೨೩೯
	೧೬೭೦೯

	೬.
	ಬಿಜಾಪುರ
	೬೬೮೭
	೬೩೭೦
	೧೩೦೫೭

	೭.
	ಚಿಕ್ಕಮಗಳೂರು
	೨೮೯
	೨೬೩
	೫೫೨

	೮.
	ಚಿತ್ರದುರ್ಗ
	೭೪೪೩
	೬೯೭೧
	೧೪೪೧೪

	೯.
	ದಕ್ಷಿಣ ಕನ್ನಡ
	೧೨
	೧೦
	೨೭

	೧೦.
	ಧಾರವಾಡ
	೧೦೮೩೧
	೯೯೪೨
	೨೦೭೭೩

	೧೧.
	ಗುಲಬರ್ಗಾ
	೬೨೧೨
	೫೪೧೬
	೧೧೬೨೮

	೧೨.
	ಹಾಸನ
	೧೧೫
	೯೪
	೨೦೯

	೧೩.
	ಕೊಡಗು
	೫೪
	೬೫
	೧೧೯

	೧೪.
	ಕೋಲಾರ
	೪೮೮
	೩೬೧
	೭೪೯

	೧೫.
	ಮಂಡ್ಯ
	೬೬
	೬೦
	೧೨೬

	೧೬.
	ಮೈಸೂರು
	೧೨
	೧೧
	೨೩

	೧೭.
	ರಾಯಚೂರು
	೭೩೧೩
	೬೮೫೬
	೧೪೧೬೯

	೧೮.
	ಶಿವಮೊಗ್ಗ
	೨೮೦೧
	೨೭೦೭
	೫೫೦೮

	೧೯.
	ತುಮಕೂರು
	೧೨೭೮
	೧೨೭೨
	೨೫೫೦

	೨೦.
	ಉತ್ತರ ಕನ್ನಡ
	೧೫೧
	೧೬೩
	೩೧೪


ಒಟ್ಟಾರೆ ೬೨೪೬೧ ಪುರುಷರು, ೫೮೫೯೫ ಸ್ತ್ರೀಯರು, ಒಟ್ಟು ೧,೨೧,೦೫೬ ಜನಸಂಖ್ಯೆ ಕರ್ನಾಟಕದಲ್ಲಿದೆ.
 
ಭಾಷೆ:
ಭಾಷೆ ಸಂಸ್ಕೃತಿಯ ವಾಹಕ. ಸಮುದಾಯವೊಂದರ ಸಾಂಸ್ಕೃತಿಕ ಸಂಗತಿಗಳನ್ನು ಅದು ವರ್ಗಾಯಿಸುತ್ತದೆ. ಪರಸ್ಪರ ಸಂವಹನಕ್ಕೆ ಪ್ರಮುಖ ಸಾಧನ ಎಂದರೆ ಭಾಷೆ, ಬುಡ್ಗಜಂಗಮರ ಮಾತೃಬಾಷೆ ತೆಲುಗು ಎಂದೆನಿಸುತ್ತದೆ. ಕುಟುಂಬದಲ್ಲಿ ಹೆಣ್ಣು ಮಕ್ಕಳು, ಗಂಡಸರು ಹಾಗೂ ಮಕ್ಕಳ ಮನೆಯ ಮಾತು ಮಾತ್ರ ತೆಲುಗು ಭಾಷೆಯನ್ನು ಹೋಲುತ್ತದೆ. ಆದರೆ ಮೂಲ ತೆಲುಗು ಅಲ್ಲ, ತೆಲುಗು ಮಿಶ್ರಿತ “ಬುಡ್ಗ ಭಾಷೆ”ಯಾಗಿದೆ. ಅದೊಂದು ಉಪಭಾಷೆಯಂತೆ ತೋರುತ್ತದೆ. ದೈನಂದಿನ ಬುದುಕಿನ ವ್ಯವಹಾರಕ್ಕೆ ಮಾತ್ರ ಕನ್ನಡ ಭಾಷೆಯನ್ನು ಬಳಸುತ್ತಾರೆ. ಕಲಾಮಾಧ್ಯಮ ಭಾಷೆ ಕೂಡಾ ಹೌದು. ಹಾಗೆ ನೋಡಿದರೆ ಬುಡ್ಗಜಂಗಮರು ಬಹುಭಾಷೆಯ ಪ್ರಾವೀಣ್ಯ ಹೊಂದಿದವರು. ಕಲಾ ಪ್ರದರ್ಶನಕ್ಕೆ ಯಾವ ರಾಜ್ಯಕ್ಕೆ ಹೋಗುತ್ತಾರೋ ಅಲ್ಲಿಯ ಭಾಷೆಯಲ್ಲಿಯೇ ವ್ಯವಹರಿಸುತ್ತಾರೆ. ಅವರ ಹಾಡ್ಗತೆಗಳು ಕೂಡಾ ತೆಲುಗು-ಕನ್ನಡ ದ್ವಿಭಾಷೆಯಲ್ಲಿ ಇರುವುದು ಕಂಡುಬರುತ್ತದೆ. ಹೀಗಾಗಿ ಬುಡ್ಗಜಂಗಮರು ಮರಾಠಿ, ಗುಜರಾತಿ, ತೆಲುಗು, ಹಿಂದಿ ಮುಂತಾದ ಭಾಷೆಗಳನ್ನು ಮಾತನಾಡುತ್ತಾರೆ. ಆಶ್ಚರ್ಯವೆಂದರೆ ಇವರ ಸಂಭಾಷಣೆಯಲ್ಲಿ ಇಂಗ್ಲೀಷ್ ಕೂಡ ಬೆರೆತು ಹೋಗಿದೆ.
ಬುಡ್ಗಜಂಗಮರಲ್ಲಿ ಓದು ಬರಹ ಕಲಿತವರು ತುಂಬಾ ಕಡಿಮೆ. ಕಲಾಪ್ರದರ್ಶನಕ್ಕೆ ಬೇಕಾಗುವ ಪೂರಕ ಜ್ಞಾನವನ್ನು ಕಲಿಯುತ್ತಾರೆ. ಹೆಣ್ಣು ಮಕ್ಕಳಂತೂ ಸಂಪೂರ್ಣವಾಗಿ ಅನಕ್ಷರಸ್ಥರು. ಇತ್ತೀಚೆಗೆ ಕೆಲವು ಕುಟುಂಬಗಳು ಶಿಕ್ಷಣ ಪಡೆಯುತ್ತಿರುವುದು ಆಶಾದಾಯಕ ಎನ್ನುತ್ತಾರೆ. ಬುಡ್ಗಜಂಗಮ ಕುಟುಂಬದ ಸದಸ್ಯರು[15]
ಬುಡ್ಗಜಂಗಮರು ಬಳಸುವ ಕೆಲವು ಪದಗಳು ಹೀಗಿವೆ:
	ತೆಲುಗು
	ಕನ್ನಡ

	ಮೋಸಗಾರಡು
	ಮೋಸಗಾರ

	ಮಂಚಿವಾಡು
	ಒಳ್ಳೆಯವನು

	ತಲ್ಲಗ
	ಬೆಳ್ಳಗ

	ನಲ್ಲಗ
	ಕಪ್ಪು

	ವಾಡು
	ಅವನು

	ವಾಳ್ಳು
	ಅವರು

	ಮುಖಾಲು
	ಮುಖ

	ಗೋರ‍್ಲು
	ಉಗುರು


ಕೆಲವು ವಾಕ್ಯ ಪ್ರಯೋಗಗಳು:
	ತೆಲುಗು
	ಮೀರು ಎಪ್ಪುಡು ವಸ್ತೆವಪ್ಪಾ?

	ಕನ್ನಡ
	ನೀವು ಯಾವಾಗ ಬಂದಿರಿ?

	ತೆಲುಗು
	ಜನಾಲು ಮಂಚಿ ವಾಡು

	ಕನ್ನಡ
	ಜನರು ಒಳ್ಳೆಯವರು

	ತೆಲುಗು
	ನೀ ಕೆತಲ ಏಮಂ ಪಟುಗುನವಪ್ಪ

	ಕನ್ನಡ
	ನಿನ್ನ ಕೈಯಲ್ಲಿ ಏನಿದೆ?

	ತೆಲುಗು
	ನಾ ಕೆತಲ ಊನಿವುಂದಿ.

	ಕನ್ನಡ
	ನನ್ನ ಕೈಯಲ್ಲಿ ಬೆಕ್ಕು ಇದೆ


ಇವೆಲ್ಲವನ್ನು ಗಮನಿಸಿದರೆ, ಇವರು ನೆಲೆ ನಿಂತಿರುವ, ಅಲೆದಾಡುತ್ತಿರುವ ಪ್ರದೇಶದಲ್ಲಿ ಪ್ರಧಾನ ಭಾಷೆ ಕನ್ನಡವಾದರೆ, ಉಪಭಾಷೆ ತೆಲುಗು ಆಗಿರುತ್ತದೆ. ಆದರೆ ಇದು ಶುದ್ಧ ತೆಲುಗಿಗಿಂತ ಭಿನ್ನವಾದದು ಎಂಬುದನ್ನು ಗಮನಿಸಬೇಕು. ಅದನ್ನು ಈ ಜನಾಂಗದ “ಬುಡ್ಗ” “ಮರುಗ ಭಾಷೆ” ಎಂದು ಹೇಳುತ್ತಾರೆ.
ಉದಾಹರಣೆಗಾಗಿ ಕೆಲವು ಪದಗಳನ್ನು ನೋಡಬಹುದು.
	ತೆಲುಗು
	ಕನ್ನಡ
	ಮರುಗ/ಬುಡ್ಗ

	ಕೋಡಿ
	ಕೋಳಿ
	ಕೊಕ್ಕಡಾಂ

	ಪಂದಿ
	ಹಂದಿ
	ರಾಶಿಗಾಡು

	ಉಡತಾ
	ಅಳಿಲು
	ತೊರಸೆಗಾಡು

	ನಕ್ಕ
	ನರಿ
	ನರಸೆಗಾಡು

	ಶಾರು
	ಸಾರು
	ಶಾಕಂ

	ನೀಳ್ಲು
	ನೀರು
	ಪಾಣಿಶ್ಯಾಲು

	ಮಗುಪಿಲ್ಲಗಾಡು
	ಹುಡುಗ
	ಶಿರಪಗಾಡು

	ನನ್ನಪಿಲ್ಲ
	ಹುಡುಗಿ
	ಶಿರಪಕೋಟಿ

	ಪೋ
	ಹೋಗು
	ನಿಕ್ಕುರಾ


ಇಂತಹ “ಮರುಗ” ಭಾಷೆಯೊಂದಿಗೆ ಸ್ತ್ರೀ-ಪುರುಷರು ಕನ್ನಡವನ್ನು ಚೆನ್ನಾಗಿ ಬಳಸುತ್ತಾರೆ. ಆದರೆ ಭಾಷಿಕ ಪದ ನುಡಿಗುಟ್ಟುಗಳನ್ನು ಎಳೆದು ಮಾತನಾಡುವ ಶೈಲಿ ಕಂಡುಬರುತ್ತದೆ.
ವೇಷ-ಭೂಷಣ
ಕಾಡುಮಾನವ ತನ್ನ ದೇಹರಕ್ಷಣೆಗಾಗಿ ಮಾನ ರಕ್ಷಣೆಗಾಗಿ ಗಿಡದ ತೊಗಟೆ, ಎಲೆ, ಕೆಲವು ಪ್ರಾಣಿಗಳ ಚರ್ಮಗಳನ್ನು ಬಳಸಿಕೊಂಡಿರುವುದು ಇತಿಹಾಸ. ಕ್ರಮೇಣ ನಿಸರ್ಗ ವಸ್ತುಗಳನ್ನೇ ಬಳಸಿಕೊಂಡು ಉಡುಗೆ-ತೊಡುಗೆಯಲ್ಲಿ ಬದಲಾವಣೆ ಮಾಡಿಕೊಂಡನು. ಆಧುನಿಕ ಯುಗದಲ್ಲೂ ಇನ್ನು ಅನೇಕ ಬುಡಕಟ್ಟು ಜನಾಂಗ ನೈಸರ್ಗಿಕ ಉಡುಗೆ-ತೊಡುಗೆ ಸಾಮಗ್ರಿ ಬಳಸಿಕೊಂಡು ಶೃಂಗಾರ ಮೆರೆದಿದ್ದಾರೆ.
ಜನಾಂಗವೊಂದರ ಉಡುಗೆ-ತೊಡುಗೆಯ ಮೇಲೆ, ವರ್ಗ, ವರ್ಣ, ಲಿಂಗ ಸಂಸ್ಕೃತಿಯನ್ನು, ವ್ಯತ್ಯಾಸವನ್ನು ಗುರುತಿಸಬಹುದಾಗಿದೆ. ಅವರ ಉಡುಗೆ, ಅವರವರ ನಾಡು, ದೇಶ, ಸಂಸ್ಕೃತಿಯನ್ನು ಪ್ರತಿಬಿಂಬಿಸುತ್ತದೆ. ಇದು ಆಯಾ ಜನಸಮುದಾಯದ ವೈಶಿಷ್ಟ್ಯವೂ ಹೌದು. ನಿದರ್ಶನಕ್ಕಾಗಿ ಸುಡುಗಾಡ ಸಿದ್ದರು, ದುರಗಮುರುಗಿ, ಬುರ‍್ರಕಥಾದವರು, ಗೊರವಪ್ಪ, ಜೋಗೇರಾ ಇವೆಲ್ಲ ಅವರ ಜಾತಿ, ವೃತ್ತಿ, ಸಂಸ್ಕೃತಿಯನ್ನು ಸಂಕೇತಿಸುತ್ತವೆ ಎಂಬುದು ದಿಟ.
ಬುಡ್ಗಜಂಗಮರ ವೇಷ-ಭೂಷಣಗಳು ಅವರ ವೃತ್ತಿ-ಜಾತಿಯನ್ನು ಸೂಚಿಸುತ್ತವೆ. ಅವರ ಹೊಸ ಬಟ್ಟೆ ಹೊಲಿಸುವುದೇ ಕಡಿಮೆ. ಭಿಕ್ಷೆಗೆ ಹೋದಾಗ ಜನ ನೀಡಿದ ಬಟ್ಟೆಗಳನ್ನು ಸ್ತ್ರೀ-ಪುರುಷರು ಉಡುವುದು ಹೆಚ್ಚು. ದೈನಂದಿನ ವೇಷ ಭೂಷಣಗಳು ಹಳ್ಳಿಯ ಒಕ್ಕಲಿಗರ ವೇಷ-ಭೂಷಣಗಳನ್ನೇ ಹೋಲುತ್ತವೆ. ಆದರೆ ಊರಾಡಲು ಹೋದಾಗ, ಕಲಾಪ್ರದರ್ಶನದ ಸಂದರ್ಭದಲ್ಲಿ ಇದ್ದ ಉಡುಪುಗಳನ್ನೇ ಪಾತ್ರಕ್ಕೆ ಸಂಬಂಧಿಸಿದಂತೆ ಬಟ್ಟೆ ಧರಿಸುತ್ತಾರೆ. ಕೈಕಾಪು, ಅಂಗಿ, ಮೇಲೊಂದು ಕೋಟು, ಧೋತ್ರ, ರುಮಾಲು ಗಂಡಸರ ಉಡುಗೆಯಾದರೆ, ಹೆಂಗಸರು ಹಳ್ಳಿಯ ಹೆಂಗಸರಂತೆ ದಡಿ ಸೀರೆ, ಪತ್ತಲ, ಜಂಪರು ತೊಡುತ್ತಾರೆ. ಗಂಡಸರು ಹಣೆಯಲ್ಲಿ ವಿಭೂತಿ, ಗಂಧ, ಕುಂಕುಮ, ಕೊರಳಲ್ಲಿ ರುದ್ರಾಕ್ಷಿಸರ, ಕಿವಿಯ ಕೆಳಗೆ ಗೋಪೀ ಚಂದನವನ್ನು ದಿನವೂ ಹಚ್ಚುತ್ತಾರೆ. ದೀಕ್ಷೆ ಪಡೆದವರು ಮಾತ್ರ ಜಡೆ, ಗಡ್ಡ ಬಿಟ್ಟು ಕ್ಯಾವಿಯ ರುಮಾಲು, ಅಂಗಿ, ಟಾವೆಲು, ಬಿಳಿಧೋತರ ಉಟ್ಟು ಹಣೆಗೆ ವಿಭೂತಿ, ಕೊರಳಲ್ಲಿ ರುದ್ರಾಕ್ಷಿ ಸರ ಧರಿಸಿ ಶರಣರಂತೆ ಕಂಡು ಬರುತ್ತಾರೆ. ಯುವಕರು ಮಾತ್ರ ಲುಂಗಿ, ನೆಹರು ಶರ್ಟ್‌ತೊಡುತ್ತಾರೆ. ಬೆರಳಲ್ಲಿ ಬೆಳ್ಳಿ-ಬಂಗಾರ-ತಾಮ್ರದ ಉಂಗುರ ಧರಿಸುತ್ತಾರೆ. ಕೆಲವರು ಕಿವಿಯಲ್ಲಿ ಮುರ ಧರಿಸುತ್ತಾರೆ.
ಬುಡ್ಗಜಂಗಮ ಮಹಿಳೆಯರು ಹಣೆಯಲ್ಲಿ ಕುಂಕುಮ ಹಚ್ಚಿರುತ್ತಾರೆ. ಮೂಗಿಗೆ ಎರಡೂ ಕಡೆ ನತ್ತು, ಕಿವಿಯಲ್ಲಿ ಹರಳಿನ ಬೆಂಡೋಲೆ, ಬುಗಡಿ, ಕೊರಳಲ್ಲಿ ಕರಿಮಣಿಸರ, ನಡದಲ್ಲಿ ಡಾಬ, ಕಾಲಲ್ಲಿ ಚೈನು, ಕಾಲುಂಗರು ಧರಿಸುತ್ತಾರೆ. ಹಿರಿಯ ಹೆಂಗಸರು ಮಾತ್ರ ತೋಳಬಂದಿ, ಕೈಯಲ್ಲಿ ಕಡಗ, ಕಾಜಿನಬಳಿ, ಬೆರಳಲ್ಲಿ ಬೆಳ್ಳಿ-ತಾಮ್ರದ ಉಂಗುರು ಹಾಗೂ ಜ್ಯೋಗೇರ ಬಳಿ ಸಿಗುವಂತಹ ಆಭರಣಗಳನ್ನೇ ಹೆಚ್ಚು ಉಪಯೋಗಿಸುತ್ತಾರೆ. ವಿಧವೆಯಾದವಳು ಮಾತ್ರ ಕೈಯಲ್ಲಿ ಒಂದೊಂದು ಕಡಗ ಹಾಕಿರುತ್ತಾಳೆ. ಯಾವುದೇ ಮಂಗಲಸೂಚಕ ವಸ್ತುಗಳನ್ನು ಆಕೆ ಧರಿಸುವುದಿಲ್ಲ.
“ಹಚ್ಚೆಯೊಂದು ಶೃಂಗಾರ ಸಾಧನ”ವೆಂದು ಭಾವಿಸಿರುವ ಬುಡ್ಗಜಂಗಮರು ಹಣೆ, ಗಲ್ಲ, ಗದ್ದ, ತೋಳು, ಬೆರಳ ಮೇಲ್ಭಾಗ, ಮುಂಗೈ ಹೀಗೆ ದೇಹದ ಬೇರೆ ಬೇರೆ ಭಾಗಗಳಲ್ಲಿ “ಹಚ್ಚೆ”ಯನ್ನು ಹಾಕಿಸಿಕೊಳ್ಳುತ್ತಾರೆ. ಚುಕ್ಕಿ, ಚಂದ್ರಾಮ, ಹೂವು, ಗೋದಿ ತೇನಿ ಕಾಳು ಹೀಗೆ ಮೊದಲಾದ ವಿನ್ಯಾಸದ ಹಚ್ಚೆಗಳನ್ನು ಹಾಕಿಸಿಕೊಳ್ಳುತ್ತಾರೆ. ಗಂಡಸರು ಹಚ್ಚಿ ಹಾಕಿಸಿಕೊಳ್ಳುವುದು ಇವರಲ್ಲಿ ಸಾಮಾನ್ಯ. ಇನ್ನು ಚಿಕ್ಕ ಮಕ್ಕಳಲ್ಲಿ ಅಂತಹ ವಿಶೇಷ ವೇಷ-ಭೂಷಣಗಳು ಕಂಡು ಬರುವುದಿಲ್ಲ.



[1]      ಪ್ರೊ. ಬರಗೂರು ರಾಮಚಂದ್ರಪ್ಪ ಅವರು ಕ.ಸಾ.ಪ ಅಧ್ಯಕ್ಷರಾಗಿರುವಾಗ ಆರಂಭಿಸಿದ ಉಪಸಂಸ್ಕೃತಿ ಅಧ್ಯಯನ ಮಾಲೆಯನ್ನು ಗಮನಿಸಿ.
[2]      ಡೊಂಬರು, ಕಿಳ್ಳಿಕ್ಯಾತರು, ಸುಡಗಾಡಸಿದ್ಧರು, ದುರಗಮುರಗಿಯವರು, ಕವಲೆತ್ತಿನವರು, ಕುರ‍್ರುಮಾಮಾ, ಕೆಂಚರು ಇತ್ಯಾದಿ.
[3]      ಬಿಡಾರ: ಬಹುರೂಪಿಗಳು, ಅಲೆಮಾರಿಗಳು ತಮ್ಮ ವಸತಿಗಾಗಿ ಸಿದ್ದಪಡಿಸಿಕೊಳ್ಳುವುದೇ ಬಿಡಾರ, ಬಾಗಿದ ಬಿದಿರು, ಪಟ್ಟಿ ಅದರ ಮೇಲೆ ಹುಲ್ಲಿನ ಚಾಪಿ/ಹರಕು ಕೌದಿ ಹೊಂದಿಸಿ ಬಿಗಿದು ಕಟ್ಟಿದರೆ ಬಿಡಾ ಸಿದ್ಧವಾಗುತ್ತದೆ. ಇದ್ದಕ್ಕೆ “ಡೇರೆ”, ಟೆಂಟ್‌ಎಂದೆಲ್ಲಾ ಕರೆಯುವರು. ಇದೇ ಅವರ ಅರಮನೆ.
[4]      ಕಸ್ತೂರಿ-ಕೋಶ-ಪು-೬೮೬.
[5]      ಬಸವಣ್ಣನೆನ್ನ ಬಹುರೂಪಕ್ಕೆ ಸೂತ್ರಧಾರಿಯಾದ ಎಂದು ಚೌಡಯ್ಯ ಹೇಳಿಕೊಂಡಿದ್ದಾನೆ.
[6]      ಶ್ರೀ ನಾಗಪ್ಪ-ಬುಡ್ಗಜಂಗಮ-ಗಬ್ಬೂರ(ದೇವದುರ್ಗ ತಾ||)
[7]      ಸಾಮಾಜಿಕ ಸ್ಥಾನಮಾನ ಸಿಗಲೆಂದು ಈ ರೀತಿ ಹೇಳಿಕೊಳ್ಳುತ್ತಾರೆ.

